
Onnur Mósebók

Ísraelsfólk trælir í Egyptalandi

1 1Hetta eru nøvnini á sonum Ísraels, sum hvør við sínum húski komu til
Egyptalands saman við Jákupi: 2Ruben, Símeon, Levi og Juda, 3 Issakar,

Sebulon og Benjamin, 4Dán og Naftali, Gád og Ásjer. 5Tey, ið stavaðu frá
Jákupi, vóru 70 í alt; Jósef var longu í Egyptalandi.
6 So doyði Jósef og brøður hansara og alt tað ættarliðið. 7Men ísraelsfólk vóru

fruktbar og vuksu í tali; tey nørdust og fjølgaðust so nógv, at landið var fult av
teimum.
8Tá fekk Egyptaland ein nýggjan kong, sum einki visti um Jósef. 9Og hann

segði við fólk sítt: “Ísraels fólk er størri og fjølmentari enn vit. 10 Latið okkum
nú bera okkum klókt at móti teimum, so tey ikki gerast enn fleiri. Og kemur
kríggj, fara tey kanska í part við fíggindum okkara, leypa á okkum og rýma so úr
landinum.” 11 So settu teir valdsharrar yvir teimum at kúga tey við trælaarbeiði.
Tey máttu byggja Fárao tveir goymslubýir, Pitom og Ramses. 12Men tess meir
teir plágaðu tey, tess fleiri gjørdust tey, og tess meir breiddu tey seg, so egyptar
at enda óttaðust ísraelsfólk. 13Teir noyddu tey at træla fyri seg, 14 og teir gjørdu
teimum lívið strævið við hørðum arbeiði við leiri og tigulsteini og við alskyns
arbeiði í bønum; alt hetta trælaarbeiði noyddu teir ísraelsfólk til.
15Kongurin í Egyptalandi tosaði tá við hebraisku ljósmøðurnar - onnur æt

Sjifra og hin Pua - 16 og segði: “Tá ið tit hjálpa hebraiskum konum at føða, skulu
tit hyggja gjølla at barninum; er tað ein drongur, skulu tit drepa hann, men er
tað ein genta, kann hon sleppa at liva.” 17Men ljósmøðurnar óttaðust Gud og
gjørdu ikki, sum kongurin í Egyptalandi hevði givið teimum boð um, men lótu
dreingirnar liva. 18Tá sendi kongurin í Egyptalandi boð eftir ljósmøðrunum og
segði við tær: “Hví gera tit hetta og lata dreingirnar liva?” 19Men ljósmøðurnar
svaraðu Fárao: “Hebraiskar konur eru ikki sum egyptiskar konur; tær eru
sterkari og hava longu átt, áðrenn ljósmóðirin er komin til teirra.” 20Og Gud læt

øllum fólki sínum boð og segði: “Øll dreingjabørn, ið verða fødd ísraelsfólki,
skulu tit tveita í Nilánna; men døturnar kunnu tit lata liva.”

Móses verður føddur

2 1Har var maður av Levis ætt, ið giftist gentu av somu ætt. 2Og konan varð
við barn og átti ein son; og tá ið hon sá, at drongurin var vakur, krógvaði

hon hann í tríggjar mánaðir. 3Men tá ið hon ikki fekk krógvað hann longur,
tók hon eina sevkurv, tetti hana við tjøru og biki, legði drongin í hana og setti
hana í sevið við áarbakkan á Nilánni. 4 Systir hansara varð standandi nakað
burturfrá fyri at síggja, hvussu mundi fara at gangast honum.
5Tá kom dóttir Fáraos oman til Nilánna at vaska sær, meðan moyggjar

hennara gingu aftur og fram eftir áarbakkanum. Hon bar eygað við kurvina
millum sevini og sendi tænastukvinnu sína eftir henni. 6Og tá ið hon læt
kurvina upp, sá hon barnið, ein drong, sum lá og græt. Henni tókti synd í honum
og segði: “Hetta er eitt av børnum hebrea.”
7Tá segði systir hansara við dóttur Fáraos: “Skal eg fara tær eftir eini

hebraiskari konu, sum kann geva dronginum bróst fyri teg?” 8Dóttir Fáraos
svaraði henni: “Ja, ger tað,” og gentan fór eftir mammuni hjá dronginum.
9Dóttir Fáraos segði við hana: “Tak henda drongin við tær og hav hann á
brósti fyri meg; eg skal samsýna tær fyri tað.” So tók konan drongin og gav
honum bróst. 10Tá ið drongurin var unglingi, kom hon aftur við honum til
dóttur Fáraos, og hann gjørdist sonur hennara. Hon gav honum navnið Móses;
“tí eg havi drigið hann upp úr vatninum,” segði hon.

Móses flýggjar til Midian
11Tá ið Móses var tilkomin, fór hann ein dagin út til landsmenn sínar at

hyggja at trælaarbeiði teirra. Tá sá hann ein egypta drepa ein hebrea, ein av
landsmonnum sínum. 12Hann skimaðist rundan um seg, og tá ið hann ongan
sá, drap hann egyptan og krógvaði hann í sandinum. 13Dagin eftir fór hann
útaftur, og tá sá hann tveir hebrear berjast. Hann segði tá við tann, ið órættin
hevði: “Hví slært tú landsmann tín?” 14Men hann svaraði: “Hvør hevur sett teg
til leiðara og dómara yvir okkum? Tú ætlar kanska at drepa meg, sum tú drapst
egyptan?” Tá gjørdist Móses bangin og hugsaði: “So er tað komið út kortini!”
15Tá ið Fárao hoyrdi tað, royndi hann at drepa Móses; men Móses flýddi undan
Fárao og setti búgv í Midianslandi; hann helt til við brunnin.
16Presturin í Midian átti 7 døtur; tær komu eftir vatni og fyltu trogini fyri at

geva seyðinum hjá pápa sínum at drekka. 17Men nakrir hirðar komu og róku

2,1 2. Mós 6,20; 4. Mós 26,59 2,2 Áps 7,20; Heb 11,23 2,17 1. Mós 29,10

tær burtur; tá reistist Móses og kom teimum til hjálpar, og hann gav seyði teirra
vatn. 18Tá ið tær komu heim aftur til Reuels, pápa sín, spurdi hann: “Hví eru tit
so skjótar aftur í dag?” 19Tær svaraðu: “Ein egypti bjargaði okkum úr hondum
hirðanna; hann fekk okkum eisini vatn og gav seyðinum at drekka.” 20 “Hvar
er hann nú?” spurdi hann døtur sínar. “Hví lótu tit mannin verða eftir; farið og
rópið hann, so hann kann fáa sær at eta.” 21Móses gjørdi tá av at verða verandi
hjá Reuel, og hann gav Mósesi dóttur sína, Sipporu, til konu. 22Hon fekk ein
son, og Móses kallaði hann Gersjom, “tí eg eri vorðin gestur í fremmandum
landi,” segði hann.

Gud eymkar ísraelsfólk
23 So gekk long tíð, og kongurin í Egyptalandi doyði. Men ísraelsfólk stynjaðu

og eymkaðu seg í trældóminum, og neyðarróp teirra úr trældóminum náddu
upp til Guds. 24Gud hoyrdi eymkan teirra, og Gud mintist sín sáttmála við
Ábraham, Ísak og Jákup. 25Og Gud leit at ísraelsfólki og hann kendist við tey.

2,18 4. Mós 10,29 2,21 2. Mós 18,2–3 2,23 4. Mós 20,16
2,24 1. Mós 15,18; 26,3; 28,13; 3. Mós 26,42

Móses og brennandi tornarunnurin

3 1Meðan Móses røktaði seyð hjá verpápa sínum Jetro, prestinum í Midian,
rak hann einaferð seyðin tvørtur um oyðimørkina og kom til Guds fjall,

Hóreb. 2Har opinberaði eingil Harrans seg fyri honum í einum logandi eldi,
sum stóð upp úr einum tornarunni; og tá ið hann hugdi gjøllari, sá hann, at
tornarunnurin stóð í ljósum loga, men kortini brann hann ikki upp. 3Móses
hugsaði við sær sjálvum: “Eg má fara hagar og hyggja at hesi løgnu sjón,
hví runnurin ikki brennur upp.” 4Men tá ið Harrin sá, at hann fór yvir at
hyggja, rópti Gud á hann úr tornarunninum: “Móses! Móses!” Hann svaraði:
“Her eri eg!” 5Og Gud segði: “Kom ikki nærri! Lat teg úr skónum, tí staðurin,
tú stendur á, er heilag jørð.” 6Og so segði hann: “Eg eri Gud hjá pápa tínum,
Gud Ábrahams, Gud Ísaks og Gud Jákups.” Tá fjaldi Móses andlit sítt, tí hann
tordi ikki at síggja Gud.
7Tá segði Harrin: “Eg havi sæð neyðina hjá fólki mínum í Egyptalandi, og

eg havi hoyrt, hvussu tey vena seg undir valdsharrunum; eg veit um líðingar
teirra. 8Tí eri eg komin oman at fría tey úr hondum egypta og føra tey úr
hesum landi til eitt gott og víðført land, sum flýtur í mjólk og hunangi, landið
har kánanitar, hetitar, ámoritar, peressitar, hivitar og jebusitar nú búgva. 9Nú
er neyðarrópið frá ísraelsfólki komið til mín, og eg havi sæð, hvussu egyptar
plága og kúga tey. 10 So far nú! Eg sendi teg til Fárao, og tú skalt føra fólk mítt,
ísraelsfólk, út úr Egyptalandi.” 11Men Móses segði við Gud: “Hvør eri eg, at eg
skuldi farið til Fárao og ført ísraelsfólk út úr Egyptalandi?” 12Gud svaraði: “Jú,
eg skal vera við tær, og hetta skal vera tær teknið um, at eg havi sent teg: Tá
ið tú hevur ført fólkið út úr Egyptalandi, skulu tit tilbiðja Gud á hesum fjalli.”
13Tá segði Móses við Gud: “Men tá ið eg nú komi til ísraelsfólk og sigi teimum,
at Gud fedra teirra hevur sent meg til teirra, og tey so spyrja hvat navn hansara
er, hvat skal eg tá svara teimum?” 14Gud svaraði Mósesi: “Eg eri tann, eg eri.”
Og hann segði: “Soleiðis skalt tú svara ísraelsfólki: ‘Eg eri’ hevur sent meg til
tykkara.”
15Og Gud helt fram og segði við Móses: “Soleiðis skalt tú siga við ísraelsfólk:

Harrin, Gud fedra tykkara, Gud Ábrahams, Gud Ísaks og Gud Jákups hevur
sent meg til tykkara. Hetta er navn mítt í allar ævir, og við hesum navni skal
eg verða nevndur ætt eftir ætt. 16 Far nú og savna saman Ísraels elstu og sig við

3,2 Áps 7,30–34 3,5 Jos 5,15 3,6 1. Kong 19,13; Matt 22,32 3,8 1. Mós 15,18–21; 2.
Mós 13,5 3,14 2. Mós 6,2–3; Jóh 8,24–26; Op 1,4 3,15 Jes 42,8; Hos 12,6

teir: Harrin, Gud fedra tykkara, Gud Ábrahams, Ísaks og Jákups, opinberaði seg
fyri mær og segði: Eg havi givið mær far um tykkum og tað, ið er hent tykkum
í Egyptalandi, 17 og eg havi sett mær fyri at føra tykkum burtur úr neyðini í
Egyptalandi til landið hjá kánanitum, hetitum, ámoritum, peressitum, hivitum
og jebusitum, eitt land, ið flýtur í mjólk og hunangi.
18Teir fara at lurta eftir tær, og tú skalt saman við teimum elstu í Ísrael fara til

kongin í Egyptalandi og siga við hann: Harrin, Gud hebrea, hevur møtt okkum.
Lova okkum tí at fara tríggjar dagsferðir út í oyðimørkina og ofra til Harran,
Gud okkara. 19Men eg veit, at egyptakongur lovar tykkum ikki at fara, fær hann
ikki eina sterka hond at føla. 20Tí vil eg rætta út hond mína og sláa egyptar við
øllum undrum mínum, sum eg skal gera teirra millum; síðan fer hann at lata
tykkum fara. 21Og eg skal laga tað so, at egyptar vísa hesum fólki vælvild, so
tit ikki fara tómhent avstað. 22Hvør kvinna skal biðja grannkonu sína og tær,
ið hon hevur búgvandi í húsi sínum, um lutir í silvuri og gulli og um klæði, sum
tit skulu lata synir og døtur tykkara bera. Soleiðis skulu tit ræna Egyptaland.”

3,18 2. Mós 5,1–3; 7,16; 8,27 3,21 1. Mós 15,14



ONNUR MÓSEBÓK 4 7

Móses fær vald at gera undur

4 1Móses svaraði: “Hvat nú, um tey ikki vilja trúgva mær og lurta eftir mær,
men siga: Harrin hevur ikki opinbera seg fyri tær!” 2Tá segði Harrin við

hann: “Hvat er tað, tú hevur í hondini?” Hann svaraði: “Ein stavur.” 3Harrin
segði: “Tveit hann á jørðina!” So tveitti Móses stavin á jørðina; tá varð hann til
ein orm, og Móses flýddi undan honum. 4Men Harrin segði við hann: “Rætt út
hond tína og tak um sporlið á honum!” Hann so gjørdi, og beinanvegin hann
treiv um tað, varð ormurin til stav í hond hansara. 5 “Nú mugu tey trúgva,
at Harrin, Gud fedra teirra, Ábrahams Gud, Ísaks Gud og Jákups Gud, hevur
opinberað seg fyri tær,” segði Harrin. 6Og hann helt fram: “Stikk hondina í
barmin!” Hann so gjørdi, og tá ið hann tók hana út aftur, var hondin spitølsk,
hvít sum kavi. 7 “Stikk aftur hond tína í barmin!” segði Harrin. Móses so gjørdi,
og tá ið hann tók hondina úr aftur barminum, var hon sum restin av holdi
hansara. 8Og Harrin segði: “Um tey ikki trúgva tær og ikki verða sannførd av
tí fyrra tekninum, so munnu tey fara at trúgva tí seinna. 9Men verða tey ikki
sannførd av hesum báðum teknunum og vilja lurta eftir tær, tá skalt tú taka
vatn úr Nilánni og stoyta tað á jørðina; tá skal vatnið, ið tú tekur úr Nilánni,
verða til blóð á jørðini.”

Áron skal hjálpa Mósesi
10Men Móses segði við Harran: “Orsaka meg, Harri! Eg havi ongantíð verið

orðkringur maður; eg var tað ikki áður, og eg eri tað heldur ikki nú, eftir at
tú hevur talað við tænara tín; tí eg eri tungur fyri málinum og havi ilt við at
orðføra meg.” 11Tá segði Harrin við hann: “Hvør gav menniskjanum munn?
Hvør ger málleysan ella deyvan, síggjandi ella blindan? Er tað ikki eg, Harrin?
12 Far nú! Eg skal vera við tær, tá ið tú talar, og læra teg, hvat tú skalt siga.”
13Men hann svaraði: “Orsaka meg, Harri, men send onkran annan, hvønn tú
vilt!” 14Tá varð Harrin óður við Móses og segði: “Er levitin Áron ikki bróðir
tín? Eg veit, at hann dugir at tosa; hann er beint nú á veg at hitta teg, og hann
verður glaður í hjarta sínum, tá ið hann sær teg. 15Tosa við hann og legg honum
orðini í munnin, so skal eg vera við munni tínum og munni hansara, tá ið tit
tala, og eg skal læra tykkum, hvat tit skulu gera. 16Hann skal tala til fólkið fyri

4,2 2. Mós 7,9–10 4,5 2. Mós 3,6 4,9 2. Mós 7,17–19 4,10 2. Mós 6,12.30
4,12 Matt 10,19 4,15 2. Mós 7,1–2

teg og vera munnur tín, og tú skalt vera sum Gud fyri honum. 17Tak henda
stavin í hondina; við honum skalt tú gera teknini.”

Móses vendir aftur til Egyptalands
18 So fór Móses heim aftur til Jetro, verpápa sín, og segði við hann: “Lat meg

nú fara aftur til frændur mínar í Egyptalandi og vita, um teir enn eru á lívi.”
Jetro svaraði honum: “Far í friði!” 19Og Harrin segði við Móses í Midian: “Far
aftur til Egyptalands, tí nú eru teir allir deyðir, ið lógu tær eftir lívinum.” 20 So
tók Móses konu sína og synir sínar og setti tey upp á asnan og fór aftur til
Egyptalands; og Guds stav hevði hann í hondini. 21Og Harrin segði við Móses:
“Tá ið tú kemur aftur til Egyptalands, skalt tú síggja til at gera øll tey undur
fyri eygunum á Fárao, sum eg havi givið tær vald at gera; men eg skal herða
hjarta hansara, so hann ikki letur fólkið fara. 22 Síðan skalt tú siga við Fárao:
So sigur Harrin: Ísrael er fyrst føddi sonur mín. 23Eg segði við teg: Lat son mín
fara, so hann kann tilbiðja meg, men tú sýtti at lata hann fara. Tí skal eg drepa
fyrst fødda son tín.”

Sippora bjargar Mósesi
24Men á vegnum kom Harrin fram á Móses í einum herbergi og vildi drepa

hann. 25Tá tók Sippora ein hvassan stein og skar forhúðina á soni sínum av;
hon nart við føtur hansara og segði: “Tú ert blóðbrúðgómur mín.” 26Tá slepti
Harrin honum. Ta ferðina brúkti hon orðið blóðbrúðgómur um umskeringina.

Móses á fund við Áron og ísraelsfólk
27Harrin segði við Áron: “Far út í oyðimørkina ímóti Mósesi!” Hann fór avstað

og møtti honum á Guds fjalli, og hann kysti hann. 28Móses segði Ároni frá
teimum ørindum, ið Harrin hevði sent hann við, og øllum teimum teknum, ið
hann hevði álagt honum at gera. 29 So fóru Móses og Áron og kallaðu saman
allar teir elstu av ísraelsfólki. 30Og Áron segði teimum alt, ið Harrin hevði sagt
við Móses, og hann gjørdi teknini, so fólkið sá, 31 og tey trúðu. Og tá ið tey
hoyrdu, at Harrin hevði givið sær far um ísraelsfólk og hevði sæð neyð teirra,
boygdu tey knø og tilbóðu.

4,19 Matt 2,20
4,21 2. Mós 7,3–4; 7,13–14; 8,15.19.32; 9,12.34–35; 10,1.20.27; 11,10; 14,4.17
4,23 2. Mós 11,5; 12,29 4,24 1. Mós 17,13–14; Jos 5,2–3

Móses og Áron hjá Fárao

5 1 Síðan fóru Móses og Áron til Fárao og søgdu: “So sigur Harrin, Ísraels
Gud: Lat fólk mítt fara, so tey kunnu halda høgtíð fyri mær í oyðimørkini.”

2Men Fárao svaraði: “Hvør er Harrin, at eg skuldi verið honum lýðin og
latið ísraelsfólk farið? Eg kenni ikki Harran, og eg lati heldur ikki ísraelsfólk
fara.” 3 So søgdu teir: “Gud hebrea hevur møtt okkum. Lova okkum at fara
tríggjar dagsferðir út í oyðimørkina at ofra til Harran, Gud okkara, so hann ikki
skal raka okkum við farsótt ella svørði.” 4Men egyptakongur svaraði teimum:
“Móses og Áron, hví vilja tit taka fólkið úr arbeiði sínum? Farið aftur til
trælaarbeiði tykkara!” 5Og Fárao segði: “Tey eru longu fjølmentari enn fólkið
í landinum, og so vilja tit lata tey sleppa undan trælaarbeiði sínum!”

Umstøðurnar versna
6 Sama dag gav Fárao valdsharrum fólksins og formonnum teirra boð og segði:

7 “Hereftir skulu tit ikki sum higartil fáa fólkinum hálm at gera tigulsteinar við.
Tey skulu sjálv fara og henta sær hálm. 8Men tit skulu krevja av teimum somu
mongd av tigulsteinum sum higartil; tit skulu ikki skarva av nøgdini! Tí tað er
av leti, at tey rópa og siga: Lat okkum sleppa avstað at ofra til Gud okkara.
9 Leggið tungt arbeiði á menninar, so teir hava nóg mikið at taka sær til og ikki
hava stundir at geva sær far um lygnarorð.” 10 So fóru valdsharrar fólksins og
leiðarar teirra avstað og søgdu við fólkið: “Soleiðis sigur Fárao: Eg gevi tykkum
ikki longur hálm. 11 Farið sjálv og finnið tykkum hálm, har tit kunnu finna hann;
men tað verður ikki skarvað av arbeiðssetningi tykkara!” 12Tá spjaddist fólkið
út um alt Egyptaland at henta strá til hálm. 13Men valdsharrarnir skundaðu
undir tey og søgdu: “Tit skulu avrika arbeiði tykkara, fult dagsverk hvønn dag,
sum tá ið tit fingu hálmin.” 14Og valdsharrar Fáraos bardu leiðararnar, sum
teir høvdu sett yvir ísraelsfólki, og søgdu: “Hví hava tit hvørki í dag ella í gjár
fingið somu nøgd av tigulsteinum frá hondini sum higartil?” 15 Leiðararnir hjá
ísraelsfólki fóru tá til Fárao og kærdu sína neyð og søgdu: “Hví fert tú so við
tænarum tínum? 16Tænarar tínir fáa ongan hálm, og kortini fáa vit boð um at
gera tigulsteinar. Tænarar tínir verða avbardir, hóast fólk títt hevur skyldina.”
17Hann svaraði: “Latir, tað er tað, tit eru! Tí siga tit: Lat okkum sleppa avstað at
ofra til Harran. 18 Farið nú aftur til arbeiðis! Hálm fáa tit ongan, men tit skulu
avrika dagsverk tykkara av tigulsteinum.”

5,1 2. Mós 3,18 5,4 2. Mós 1,11 5,5 2. Mós 1,7.12

Harrin hjálpir ísraelsfólki
19Tá leiðararnir hjá ísraelsfólki hoyrdu, at ikki mátti verða skarvað av dagligu

nøgdini av tigulsteinum, skiltu teir, at støðan var ring. 20Tá ið teir komu út frá
Fárao, hittu teir Móses og Áron, sum stóðu og bíðaðu eftir teimum, 21 og teir
søgdu við teir: “Harrin líti at tykkum og dømi tykkum, tí tit hava gjørt okkum
illa lýddar hjá Fárao og hirðmonnum hansara og givið teimum svørð í hond at
drepa okkum við.” 22Tá vendi Móses sær til Harran og segði: “Harri, hví hevur
tú gjørt so illa við hetta fólk? Hví hevur tú tó sent meg? 23Tí síðan eg fór til
Fárao at tala í tínum navni, er hann farin illa við hesum fólki, og tú hevur ikki
bjargað fólki tínum.”

5,22 2. Mós 3,10–12

Harrin lovar at bjarga sínum fólki

6 1Men Harrin segði við Móses: “Nú skalt tú fáa at síggja, hvat eg fari at
gera við Fárao; noyddur við sterkari hond skal hann senda tey avstað, ja,

noyddur av sterkari hond skal hann reka tey úr landi sínum.” 2Og Gud segði
við Móses: “Eg eri Harrin! 3Eg opinberaði meg fyri Ábrahami, Ísaki og Jákupi
sum Gud hin alvaldi, men undir navni mínum Harrin gav eg meg ikki til kennar
fyri teimum. 4Eg gjørdi eisini sáttmála við teir um at geva teimum Kánansland,
landið har teir búðu sum fremmandir. 5Og nú havi eg hoyrt ísraelsfólk stynja,
tí egyptar trælka tey, og eg havi minst sáttmála mín. 6Tí skalt tú siga við
ísraelsfólk: Eg eri Harrin! Eg skal taka tykkum úr trælaarbeiðinum í Egyptalandi
og loysa tykkum úr trældóminum har. Eg skal loysa tykkum við útrættum armi
og veldigum revsidómum. 7Eg vil taka tykkum til mín sum fólk mítt, og eg skal
vera Gud tykkara. So skulu tit sanna, at eg eri Harrin Gud tykkara, sum tekur
tykkum úr trælaarbeiðinum í Egyptalandi. 8Eg skal føra tykkum til landið, sum
eg havi svorið at geva Ábrahami, Ísaki og Jákupi; eg skal geva tykkum tað til
ognar. Eg eri Harrin!”
9Hetta segði Móses ísraelsfólki, men tey lurtaðu ikki eftir honum, tí tey høvdu

mist mótið av tunga arbeiðinum. 10Tá segði Harrin við Móses: 11 “Far og sig
við Fárao, Egyptalands kong, at hann skal lata ísraelsfólk fara úr landi sínum.”
12Men Móses svaraði frammanfyri Harranum: “Ísraelsfólk lurtaðu ikki eftir
mær; hvussu skal tá Fárao lurta eftir mær? Eg dugi ikki at tosa!”
13 So talaði Harrin við Móses og Áron og gav teimum boð um at fara

til ísraelsfólk og til Fárao kong í Egyptalandi, fyri at føra ísraelsfólk út úr
Egyptalandi.

Ættirnar hjá Ruben, Símeon og Levi
14Hesir vóru ættarleiðarar teirra:
Synir Rubens, Ísraels fyrst fødda, vóru: Hánok, Pallu, Hesron og Karmi. Hetta

vóru ættirnar hjá Ruben.
15 Synir Símeons vóru: Jemuel, Jámin, Ohad, Jákin, Sohar og Saul, sum var

sonur kánanitiska kvinnu. Hetta vóru ættirnar hjá Símeon.

6,1 2. Mós 11,1; 12,33 6,4 1. Mós 12,7 6,5 2. Mós 2,24
6,6 5. Mós 4,34; 5,15; 7,19; 9,29; 11,2; 26,8; 2. Kong 17,36; Sálm 136,11–12
6,8 Esek 20,5–6 6,12 2. Mós 4,10 6,14 1. Mós 46,8–11 6,15 1. Krýn 4,24–27

16Hetta eru nøvnini á sonum Levis eftir ættum teirra: Gersjon, Kehat og

Merari. Æviskeiðið hjá Levi var 137 ár. 17 Synir Gersjons vóru: Libni og Sjimi
eftir ættum teirra. 18 Synir Kehats vóru: Amram, Jishar, Hebron og Ussiel.
Ævidagarnir hjá Kehat vóru 133 ár. 19 Synir Meraris vóru: Máli og Musji.
Hetta eru ættirnar hjá Levi eftir ættbókum teirra. 20Amram giftist við Jokebed,
fastur síni. Hon føddi honum Áron og Móses. Æviskeiðið hjá Amram var 137
ár. 21 Synir Jishars vóru: Kora, Nefeg og Sikri. 22 Synir Ussiels vóru: Misjael,
Elsafan og Sitri. 23Áron giftist við Elisjebu, sum var dóttir Amminádabs og
systir Náhsjons. Hon føddi honum Nádab, Ábihu, Eleasar og Itamar. 24 Synir
Koras vóru: Assir, Elkana og Ábiasaf; hetta eru ættir koraita. 25Eleasar, sonur
Áron, giftist eini av Putiels døtrum; hon føddi honum Pinehas. Hetta vóru
ættarleiðarar levitanna eftir ættum teirra.
26Tað var við henda Áron og henda Móses, Gud segði: “Førið ísraelsfólk

út úr Egyptalandi, ætt fyri ætt.” 27Tað vóru teir, ið tosaðu við Fárao kong
í Egyptalandi um at føra ísraelsfólk út úr Egyptalandi, hesir somu Móses og
Áron.

Gud sendir Móses og Áron til Fárao
28Ta ferðina Harrin tosaði við Móses í Egyptalandi, 29 segði hann við hann:

“Eg eri Harrin! Alt tað, sum eg sigi við teg, skalt tú siga við Fárao, kongin í
Egyptalandi.” 30Men Móses svaraði Harranum: “Eg dugi jú ikki at tosa, hvussu
skal Fárao lurta eftir mær?”

6,16 4. Mós 3,17–21; 1. Krýn 6,1–4 6,20 2. Mós 2,1–2 6,21 4. Mós 16,1
6,22 3. Mós 10,4 6,23 4. Mós 3,1–4 6,30 2. Mós 4,10

7 1Tá segði Harrin við Móses: “Eg geri teg sum Gud fyri Fárao, og Áron,
bróðir tín, skal vera profetur tín. 2Tú skalt siga honum alt, ið eg áleggi tær,

men Áron, bróðir tín, skal leggja tað fram fyri Fárao, so hann letur ísraelsfólk
fara úr landi sínum. 3Men eg skal herða hjarta Fáraos, og eg skal gera mong
tekn og undur í Egyptalandi. 4Kortini fer Fárao ikki at lurta eftir tykkum, og tí
skal eg leggja hond mína á Egyptaland og føra herskarar mínar, fólk mítt Ísrael
út úr Egyptalandi við veldigum revsidómum. 5Tá skulu egyptar sanna, at eg eri
Harrin, tá ið eg rætti hond mína út móti Egyptalandi og føri ísraelsfólk út frá
teimum.” 6Móses og Áron gjørdu so, sum Harrin hevði álagt teimum. 7Móses
var 80 ár og Áron 83, tá ið teir tosaðu við Fárao.

Tekn við stavinum hjá Ároni
8Harrin segði við Móses og Áron: 9 “Tá ið Fárao sigur við tykkum, at tit skulu

gera eitt undur, skalt tú siga við Áron: Tak stav tín og tveit hann framman
fyri Fárao, so skal hann verða til orm.” 10 So fóru Móses og Áron til Fárao, og
teir gjørdu, sum Harrin hevði álagt teimum; Áron tveitti stav sín framman fyri
Fárao og hirðmonnum hansara, og hann varð til orm. 11Men Fárao sendi boð
eftir vísmonnunum og gandakøllunum, og egyptisku spámenninir gjørdu tað
sama við loyniligu kynstrum sínum. 12Teir tveittu hvør sín stav, og teir vórðu
til ormar. Men stavurin hjá Ároni gloypti teirra stavum. 13Men tað gekst, sum
Harrin hevði sagt; hjarta á Fárao herdist, og hann vildi ikki lurta eftir teimum.

Fyrsta plágan: Vatn til blóð
14Tá segði Harrin við Móses: “Fárao er stívrendur og sýtir fyri at lata fólkið

fara. 15 Far til Fárao tíðliga á morgni, tá ið hann fer oman til ánna, og stilla teg
so, at tú møtir honum á áarbakkanum. Stavin, ið varð umbroyttur til orm, skalt
tú hava í hondini. 16Tú skalt siga við hann: Harrin, Gud hebrea, hevur sent
meg til tín við hesum boðum: Send fólk mítt avstað, so tey kunnu tilbiðja meg
í oyðimørkini; men higartil hevur tú ikki viljað lurtað eftir. 17 So sigur Harrin:
Av hesum skalt tú sanna, at eg eri Harrin: Sí, við stavinum, sum eg havi í hond
míni, slái eg í vatnið í Nilánni, og tað skal verða umbroytt til blóð. 18 Fiskurin
í Nilánni skal doyggja, og áin skal lukta so illa, at egyptar ikki troysta sær at
drekka vatn úr ánni.”

7,1 2. Mós 4,15–16 7,3 2. Mós 4,21 7,5 2. Mós 14,4.18 7,9 2. Mós 4,2–3
7,11 1. Mós 41,8 7,13 2. Mós 4,21 7,16 2. Mós 3,18 7,17 2. Mós 4,9

19Og Harrin segði við Móses: “Sig við Áron, at hann skal taka stav sín og rætta

hond sína út yvir vatnið í Egyptalandi, yvir áirnar og veitirnar, yvir tjarnirnar
og hvønn hyl, so skal vatnið verða blóð. Tað skal verða blóð alla staðni í øllum
Egyptalandi, sjálvt í trøum og steinum.”
20Móses og Áron gjørdu, sum Harrin hevði álagt teimum. Hann lyfti stavin

upp og sló í vatnið í Nilánni fyri eygunum á Fárao og hirðmonnum hansara,
og alt vatnið í Nilánni umbroyttist til blóð. 21 Fiskurin í Nilánni doyði, og
Niláin luktaði so illa, at egyptar kundu ikki drekka vatnið úr henni. Blóð var
alla staðni í Egyptalandi. 22Men egyptisku spámenninir gjørdu tað sama við
loyniligu kynstrum sínum. Og tað gekst, sum Harrin hevði sagt; hjarta á Fárao
herdist, og hann vildi ikki lurta eftir teimum. 23 Fárao snúði sær á og fór aftur
til hús; heldur ikki hetta gav hann sær far um. 24Men allir egyptarnir gróvu
eftir drekkivatni í nánd av Nilánni, tí teir kundu ikki drekka áarvatnið. 25Tað
gingu 7 dagar, eftir at Harrin hevði sligið Nilánna.

7,20 Sálm 78,44; 105,29 7,22 1. Mós 41,8

Onnur plágan: Froskarnir

8 1Tá segði Harrin við Móses: “Far til Fárao og sig við hann: So sigur Harrin:
Lat fólk mítt fara, so tey kunnu tilbiðja meg. 2Men sýtir tú at lata tey fara,

skal eg plága alt títt land við froskum. 3Niláin skal yðja í froskum; teir skulu
koma upp á land og inn í títt hús, inn í títt sovikamar og upp í tína song, inn í
húsini hjá tínum hirðmonnum og til títt fólk, í tínar bakarovnar og eltingarføt.
4 Froskarnir skulu skríða upp á teg og títt fólk og allar tínar hirðmenn.”
5Tá segði Harrin við Móses: “Sig við Áron, at hann skal rætta hond sína við

stavinum út yvir áirnar og veitirnar og tjarnirnar og fáa froskarnar at fara út
um alt Egyptaland.” 6Tá rætti Áron hondina út yvir vatnið í Egyptalandi, og
froskarnir komu upp og fjaldu Egyptaland. 7Men spámenninir gjørdu tað sama
við loyniligu kynstrum sínum og fingu froskarnar at koma yvir alt Egyptaland.
8Tá sendi Fárao boð eftir Mósesi og Ároni og segði: “Biðið til Harran, at hann

tekur froskarnar frá mær og fólki mínum. So skal eg lata fólkið fara, so tey
kunnu ofra til Harran.” 9Móses svaraði Fárao: “Tú hevur tann heiður at áseta,
nær eg skal biðja fyri tær og hirðmonnum tínum og fólki tínum, so froskarnir
verða riknir burtur frá tær og húsum tínum og bara verða eftir í Nilánni.” 10 “Í
morgin,” svaraði hann, og Móses segði: “Tað skal verða, sum tú sigur, so tú
kanst sanna, at eingin er sum Harrin, Gud okkara. 11 Froskarnir skulu víkja frá
tær og húsum tínum, frá hirðmonnum tínum og fólki tínum og bara verða eftir
í Nilánni.” 12 So fóru Móses og Áron út frá Fárao. Og Móses rópti á Harran um
froskarnar, ið hann hevði latið koma yvir Fárao, 13 og Harrin gjørdi, sum Móses
segði; froskarnir doyðu í húsunum, í gørðunum og á økrunum. 14Tey savnaðu
teir saman í dungar, so rotroykur legðist um alt landið. 15Men tá ið Fárao sá,
at nú var ein lætti, herdi hann hjarta sítt og lurtaði ikki eftir teimum, so sum
Harrin hevði sagt.

Triðja plágan: Mýggjabitarnir
16Tá segði Harrin við Móses: “Sig við Áron, at hann skal rætta stav sín út

og sláa í dustið á jørðini, so skal tað verða til mýggjabitar um alt Egyptaland.”
17Teir so gjørdu; Áron rætti hondina út og sló við stavinum í dustið á jørðini, so
mýggjabitar løgdust á bæði fólk og fæ. Alt dustið á jørðini varð til mýggjabitar
í øllum Egyptalandi. 18Men tá ið spámenninir royndu at gera tað sama við

8,6 Sálm 78,45; 105,30 8,7 1. Mós 41,8 8,8 2. Mós 9,27–28; 10,16–17
8,10 2. Mós 9,14; 15,11; 18,11; 5. Mós 3,24; Jos 2,9–13; 2. Sám 7,22; Sálm 86,8

loyniligu kynstrum sínum og fáa fram mýggjabitar, megnaðu teir tað ikki. Og
mýggjabitar løgdust á bæði fólk og fæ. 19Tá søgdu spámenninir við Fárao: “Tað
er Guds fingur!” Men tað gekst, sum Harrin hevði sagt; hjarta í Fárao herdist,
og hann vildi ikki lurta eftir teimum.

Fjórða plágan: Bitflugurnar
20Tá segði Harrin við Móses: “Far tíðliga í morgin og stilla teg framman fyri

Fárao, tá ið hann fer oman til ánna, og sig við hann: So sigur Harrin: Send fólk
mítt avstað, so tey kunnu tilbiðja meg! 21Men letur tú ikki fólk mítt fara, tá
skal eg senda bitflugur yvir teg og hirðmenn tínar, yvir fólk títt og hús tíni.
Húsini í Egyptalandi skulu vera full av bitflugum og jørðin við, har tey búgva.
22Men tann dag skal eg gera undantak fyri landið Gosen, sum fólk mítt býr
í, so ongar bitflugur koma hagar, fyri at tú skalt sanna, at eg, Harrin, eri í
landinum. 23Eg geri skilnað millum mítt fólk og títt fólk. Í morgin skal hetta
tekn henda.” 24Og Harrin so gjørdi. Hann læt stórar bitfluguflokkar koma inn
í húsini hjá Fárao og hirðmonnum hansara og út um alt Egyptaland, so landið
varð oyðilagt av bitflugum. 25Tá sendi Fárao boð eftir Mósesi og Ároni og
segði við teir: “Farið og ofrið til Gud tykkara her í landinum!” 26Men Móses
svaraði: “Tað hevði ikki verið rætt at gjørt tað. Tí tað, ið vit ofra til Harran
Gud okkara, er egyptum andstyggiligt, og ofraðu vit fyri eygum egypta tað,
ið er teimum andstyggiligt, høvdu teir tá ikki steinað okkum? 27Vit mugu fara
tríggjar dagsferðir út í oyðimørkina og ofra til Harran Gud okkara, so sum hann
býður okkum.” 28Tá segði Fárao: “Eg vil lata tykkum fara, so tit kunnu ofra til
Harran Gud tykkara í oyðimørkini, men farið ikki langt burtur. Biðið so fyri
mær!” 29Móses svaraði: “Tá ið eg eri farin út frá tær, fari eg og biði til Harran,
og í morgin skulu bitflugurnar víkja frá Fárao og hirðmonnum hansara og fólki
hansara. Men Fárao má ikki lumpa okkum aftur og ikki lata fólkið fara at ofra
til Harran.”
30 So fór Móses út frá Fárao og bað til Harran. 31Og Harrin gjørdi, sum Móses

bað, og hann læt bitflugurnar víkja frá Fárao, frá hirðmonnum hansara og fólki
hansara; ikki ein var eftir. 32Men eisini hesa ferð herdi Fárao hjarta sítt og læt
ikki fólkið fara.

8,22 2. Mós 7,5 8,26 1. Mós 46,34 8,27 2. Mós 3,18

Fimta plágan: Neytafarsótt

9 1Tá segði Harrin við Móses: “Far til Fárao og sig við hann: So sigur Harrin,
Gud hebrea: Lat fólk mítt fara, so tey kunnu tilbiðja meg! 2Men sýtir tú at

lata tey fara og alsamt heldur teimum aftur, 3 tá skal Harrans hond raka kríatúr
tíni á bønum, bæði ross, asnar, kamelar, neyt og seyð, við ræðuligari farsótt.
4Men Harrin skal gera mun á kríatúrum Ísraels og kríatúrum Egyptalands; av
kríatúrum hjá ísraelsfólki skal einki doyggja.” 5Og Harrin hevur ásett tíðina
og sagt: “Í morgin skal Harrin gera hetta.” 6Dagin eftir gjørdi Harrin, sum
hann hevði sagt, og øll kríatúrini hjá egyptum doyðu; men av kríatúrum hjá
ísraelsfólki doyði ikki eitt einasta dýr. 7Tá ið Fárao sendi fólk at fregnast, fekk
hann at vita, at ikki eitt einasta kríatúr hjá ísraelsfólki var deytt. Men Fárao var
stívrendur, og hann vildi ikki lata fólkið fara.

Sætta plágan: Svullirnir
8Tá segði Harrin við Móses og Áron: “Takið upp í fullar hendur av sóti úr

bræðingarovninum og latið Móses kasta tað upp í loft fyri eygunum á Fárao.
9Tað skal verða til dust um alt Egyptaland, og tað skal elva bløðrur, sum bróta
út í svullir á menniskjum og dýrum í øllum Egyptalandi.” 10Teir tóku so sót
úr bræðingarovninum og gingu fram fyri Fárao. Og Móses kastaði tað upp í
loft, og tað elvdi bløðrur, sum brutu út í svullir á menniskjum og dýrum. 11Og
spámenninir kundu ikki koma fram fyri Móses fyri svullum, tí teir høvdu fingið
svullir sum allir aðrir egyptar. 12Men Harrin herdi hjarta Fáraos, so hann ikki
lurtaði eftir teimum, so sum Harrin hevði sagt við Móses.

Sjeynda plágan: Heglingur
13Tá segði Harrin við Móses: “Tíðliga í morgin skalt tú fara fram fyri Fárao

og siga við hann: So sigur Harrin, Gud hebrea: Lat fólk mítt fara, so tey kunnu
tilbiðja meg! 14Tí hesa ferð fari eg at senda allar mínar plágur yvir teg sjálvan,
yvir hirðmenn tínar og fólk títt, fyri at tú skalt skilja, at eingin er sum eg á allari
jørðini. 15Tí eg kundi longu havt rætt hond mína út og sligið teg og fólk títt
við farsótt, so tú vart týndur av jørðini. 16Men júst tí havi eg spart teg, fyri at
vísa tær mátt mín, og fyri at navn mítt kann verða kunngjørt um alla jørðina.
17 Setir tú teg alsamt upp ímóti fólki mínum og ikki letur tey fara, 18 tá skal

9,7 2. Mós 4,21 9,9 5. Mós 28,27 9,14 2. Mós 8,10 9,16 Róm 9,17
9,18 Sálm 78,47; 105,32–33

eg um hesa tíðina í morgin lata so grovan hegling dynja niður, at eingin hevur
sæð makan í Egyptalandi frá tí degi, tað varð til og til henda dag. 19 Send nú
fólk at taka inn kríatúr tíni og alt, ið tú hevur úti á bønum, tí øll menniskju og
kríatúr, ið eru á bønum og ikki hava komið sær undir tak, skulu verða rakt av
heglinginum og doyggja.” 20Teir av monnunum hjá Fárao, sum óttaðust orð
Harrans, fingu nú trælir sínar og kríatúr síni undir tak, 21men teir, sum ikki
góðu orðum Harrans gætur, lótu trælir sínar og kríatúr síni verða verandi úti á
bønum.
22Tá segði Harrin við Móses: “Rætt tú hond tína upp móti himli, so skal

heglingur koma yvir alt Egyptaland, bæði yvir fólk og fæ og allar urtir á bønum
í Egyptalandi.” 23 So rætti Móses stavin móti himli; tá læt Harrin toruna ganga
við heglingi, og snarljósini skygdu á jørðini. Og Harrin læt heglingin dynja
niður yvir Egyptaland. 24Og heglingurin kom, og snarljósini skygdu so øgiliga
í heglingsælinum, at eingin hevði sæð makan í øllum Egyptalandi, síðan tey
gjørdust eitt fólk. 25 Í øllum Egyptalandi gjørdi heglingurin av við alt, ið var
úti á bønum, bæði fólk og fæ. Eisini allar urtir á bønum gjørdi heglingurin av
við, og hvørt træ á jørðini smildraði hann. 26Einans í landinum Gosen, har
ísraelsfólk búðu, kom einki heglingsæl.
27Tá sendi Fárao boð eftir Mósesi og Ároni og segði við teir: “Hesa ferð havi eg

syndað. Harrin hevur rætt; men eg og fólk mítt hava órætt. 28Biðið til Harran,
tí nú hevur verið nóg mikið av toru og heglingi; so skal eg lata tykkum fara;
tit skulu ikki vera her longur.” 29Móses svaraði honum: “So skjótt sum eg eri
komin út úr býnum, skal eg breiða út hendur mínar móti Harranum, og tá skal
toruslátturin halda uppat, og heglingurin slíta í, fyri at tú skalt sanna, at jørðin
hoyrir Harranum til. 30Men eg veit, at enn óttast hvørki tú ella menn tínir
Harran Gud.” 31Bæði línið og byggið vórðu jarðløgd, tí byggið var fullbúgvið,
og línið stóð í blóma; 32hveitin og speltin vóru ikki jarðløgd, tí tær búnast
seinni.
33 So fór Móses frá Fárao og gekk út um býin, og hann breiddi út hendur sínar

móti Harranum. Tá hildu toran og heglingurin uppat, og regnið oysti ikki niður
longur. 34Men tá Fárao sá, at regnið og heglingurin og toran vóru hildin uppat,
helt hann á at synda, og hann og hirðmenn hansara herdu hjørtu síni. 35 Fárao
var ikki til at vika, og hann læt ikki ísraelsfólk fara, so sum Harrin hevði sagt
við Móses.

9,27 2. Mós 8,8

Áttanda plágan: Grashoppur

10 1 Síðan segði Harrin við Móses: “Far til Fárao, tí eg havi hert hann og
hirðmenn hansara, fyri at eg kann gera hesi tekn míni teirra millum,

2 og tú kanst siga soni og abbasoni tínum frá tí, sum eg gjørdi ímóti egyptum,
og frá teknum mínum, sum eg gjørdi teirra millum, so tit kunnu sanna, at eg
eri Harrin.” 3 So fóru Móses og Áron til Fárao og søgdu: “So sigur Harrin, Gud
hebrea: Hvussu leingi ætlar tú at berast undan at boyggja teg fyri mær? Lat
fólk mítt fara, so tey kunnu tilbiðja meg! 4Men sýtir tú at lata fólk mítt fara,
so skal eg í morgin lata grashoppur koma yvir land títt. 5Tær skulu fjala alt
landið, so jørðin ikki sæst, og tær skulu eta alt upp, ið eftir er hjá tykkum,
aftaná heglingin, og hvørt træ, ið tit hava vaksandi á bønum, skulu tær gnaga
av. 6Tær skulu fylla húsini bæði hjá tær og øllum hirðmonnum tínum og øllum
egyptum, so hvørki fedrar tínir ella fedrar teirra hava sæð makan, frá tí degi
teir settust niður í landinum og til henda dag.” So vendi hann sær og fór burtur
frá Fárao.
7Men hirðmenninir hjá Fárao søgdu: “Hvussu leingi skal hesin maður vera

ein fella fyri okkum? Lat menninar fara, so teir kunnu tilbiðja Harran Gud sín.
Skilur tú ikki enn, at Egyptaland gongur til grundar?” 8 So vórðu Móses og Áron
heintaðir aftur til Fárao, og hann segði við teir: “Farið avstað og tilbiðið Harran
Gud tykkara! Men hvørji eru tey, ið fara?” 9Móses svaraði: “Vit fara øll, bæði
ung og gomul, og vit hava bæði synir og døtur okkara og neyt og seyð okkara
við okkum, tí tað er høgtíð Harrans, vit skulu halda.” 10Tá segði Fárao við teir:
“Harrin veri tykkum náðigur, um eg læt tykkum fara við kvinnum og børnum
tykkara! Sí, tit hava ilt í huga. 11Nei, tað verður av ongum! Men farið tit menn
og tilbiðið Harran; tað er jú tað, tit biðja um.” Síðan vórðu teir riknir út frá
Fárao.
12Tá segði Harrin við Móses: “Rætt hondina út yvir Egyptaland, so

grashoppurnar koma yvir landið og eta alt upp, ið veksur á bønum, alt tað,
ið heglingurin læt vera eftir.” 13 So rætti Móses stavin út yvir Egyptaland, og
Harrin læt eystanvind koma inn yvir landið allan tann dagin og alla náttina.
Tá ið morgunin kom, hevði eystanvindurin havt grashoppurnar við sær. 14Og
grashoppurnar komu um alt Egyptaland; tær floymdu inn yvir allar landspartar
í so stórum tali, at ongantíð áður høvdu so nógvar grashoppur verið, og so
nógvar koma ongantíð aftur. 15Tær fjaldu alt landið, so jørðin sortnaði, og tær

10,1 2. Mós 4,21 10,12 Sálm 78,46; 105,34

ótu allan gróðurin á jørðini og alla frukt á trøunum, ið stóðu eftir, tá heglingurin
hæsaði av. Í øllum Egyptalandi var einki grønt eftir á trøunum ella urtunum
á bønum. 16Tá sendi Fárao í stundini boð eftir Mósesi og Ároni og segði: “Eg
havi syndað ímóti Harranum, Gudi tykkara, og ímóti tykkum. 17Men fyrigevið
mær nú synd mína hesa einu ferðina og biðið Harran Gud tykkara um at taka
hesa deyðiligu plágu frá mær.” 18 So fór Móses út frá Fárao og bað til Harran,
19 og Harrin læt hann ganga upp í vestan við stormi, sum tók grashoppurnar
og rak tær út í Reyðahavið; ikki ein grashoppa var eftir í øllum Egyptalandi.
20Men Harrin herdi hjarta Fáraos, so hann ikki læt ísraelsfólk fara.

Níggjunda plágan: Myrkrið
21Tá segði Harrin við Móses: “Rætt hondina upp móti himli, so skal slíkt

myrkur koma yvir Egyptaland, at takandi er í tað.” 22 So rætti Móses hondina
upp móti himli, og tá gjørdist bølamyrkt um alt Egyptaland í tríggjar dagar.
23 Í tríggjar dagar sá eingin hvønn annan, og eingin flutti seg av fetanum; men
allastaðni, har ísraelsfólk búðu, var ljóst. 24Tá sendi Fárao boð eftir Mósesi og
segði: “Farið avstað og tilbiðið Harran! Tit kunnu eisini hava kvinnur og børn
tykkara við tykkum; bara seyður og neyt tykkara skulu verða eftir.” 25Men
Móses segði: “Tú mást eisini lata okkum fáa sláturoffur og brennioffur við, so
vit fáa ofrað til Harran Gud okkara. 26Og kríatúr okkara mugu vit eisini hava
við okkum; ikki ein kleyv má verða eftir, tí vit mugu taka av kríatúrunum, tá
ið vit fara at ofra til Harran Gud okkara. Og vit vita ikki, hvat vit skulu ofra til
Harran, fyrr enn vit koma hagar.”
27Men Harrin herdi hjarta Fáraos, so hann ikki vildi lata tey fara. 28Og Fárao

segði við hann: “Far burtur frá mær og varða teg fyri at koma aftur fyri eygu
míni, tí tann dag, tú kemur mær fyri eygu, skalt tú doyggja!” 29Móses svaraði:
“Tað eru tíni orð! Eg skal ikki aftur koma tær fyri eygu!”

10,16 2. Mós 8,8 10,20 2. Mós 4,21 10,22 Sálm 105,28

Tíggjunda plágan verður boðað

11 1Tá segði Harrin við Móses: “Enn eina plágu vil eg lata koma yvir Fárao
og Egyptaland; eftir hana skal hann lata tykkum fara hiðani; ja, hann

skal ikki bara lata tykkum fara, men hann skal beinleiðis reka tykkum út hiðani.
2 Sig við fólkið, at øll, bæði menn og kvinnur, skulu biðja grannarnar um lutir
í silvuri og gulli.” 3Harrin lagaði tað so, at egyptar vístu fólkinum vælvild.
Eisini Móses sjálvur var høgt í metum í Egyptalandi bæði hjá hirðmonnunum
hjá Fárao og hjá fólkinum.
4Móses segði: “So sigur Harrin: Á midnátt fari eg ígjøgnum Egyptaland. 5Tá

skulu allir fyrst føddir í Egyptalandi doyggja, frá hinum fyrst fødda hjá Fárao,
sum situr í hásæti sínum, til hin fyrst fødda hjá trælkvinnuni, sum situr við
kvørnina, og somuleiðis alt hitt fyrst fødda av kríatúrunum. 6Tá skal slíkt
neyðarróp hoyrast um alt Egyptaland, sum eingin áður hevur hoyrt maka til,
og slíkt skal ikki hoyrast aftur. 7Men, hjá ísraelsfólki skal ikki so mikið sum ein
hundur goyggja, hvørki eftir fólki ella dýrum, fyri at tit skulu skilja, at Harrin
ger mun á egyptum og ísraelsfólki. 8Tá skulu allir hesir hirðmenn tínir koma
til mín og boyggja seg fyri mær og siga: Far avstað bæði tú og alt tað fólk, ið
fylgir tær! Síðan skal eg fara.” So fór hann í øðini út frá Fárao.
9Men Harrin segði við Móses: “Fárao fer ikki at lurta eftir tykkum, so undur

míni verða mong í Egyptalandi.” 10Øll hesi undur gjørdu Móses og Áron fyri
eygunum á Fárao, men Harrin herdi hjarta hansara, so hann ikki læt ísraelsfólk
fara úr landi sínum.

11,1 2. Mós 12,31–33 11,2 1. Mós 15,14 11,5 2. Mós 4,23 11,6 2. Mós 12,30
11,10 2. Mós 4,21

Páskahøgtíðin

12 1Meðan teir enn vóru í Egyptalandi, segði Harrin við Móses og Áron:
2 “Hesin mánaðurin skal vera nýggjársmánaður hjá tykkum; tit skulu

rokna hann fyri tann fyrsta av ársins mánaðum. 3 Sigið við øll ísraelsfólk: 10.
dagin í hesum mánaði skal hvør húsfaðir taka sær eitt lamb, eitt lamb til hvørt
hús. 4Men er húski hansara ov lítið til eitt heilt lamb, tá skal hann og næsti
granni hansara taka eitt lamb í felag eftir, hvussu mong tey eru; tit skulu rokna
somong upp á lambið eftir, hvussu nógv hvør etur. 5Tað skal verða eitt lýtaleyst
veturgamalt veðurlamb, tit taka, antin undan seyði ella geit. 6Tit skulu hava
tað í varðveitslu til 14. dagin í hesum sama mánaði; tá skulu øll ísraelsfólk
slakta tað í skýmingini. 7 Síðan skulu tey taka av blóðinum og smyrja tað upp
á báðar durastavirnar og duratræið í húsunum, har tey skulu eta tað. 8Kjøtið
skulu tey eta somu nátt, steikt yvir eldi, og tey skulu eta ósúrgað breyð og
beiskar urtir afturvið. 9Tit mugu ikki eta tað rátt ella kókað í vatni, men steikt
yvir eldi við høvdi, fótum og innvølum. 10Heldur ikki mugu tit leiva nakað til
morgunin eftir; men tað, ið er eftir av tí morgunin eftir, skulu tit brenna. 11Og
tit skulu eta tað soleiðis ílatin: við reim um lendarnar, við skóm á fótunum og
við stavi í hond; í skundi skulu tit eta tað. Tað eru páskir fyri Harranum. 12 Í
hesi nátt skal eg ganga ígjøgnum alt Egyptaland, og eg skal drepa allar fyrst
føddar í landinum, bæði av menniskjum og dýrum, og halda dóm yvir allar
Egyptalands gudar. Eg eri Harrin. 13Men blóðið skulu tit hava til frámerki á
teimum húsum, har tit halda til; tá ið eg síggi blóðið, skal eg leypa tykkum um,
so einki oyðandi slag skal raka tykkum, tá ið eg slái Egyptaland. 14Og síðan
skal hesin dagur vera minningardagur hjá tykkum, og tit skulu halda hann sum
høgtíðsdag fyri Harranum; ætt eftir ætt skal tað vera tykkum ævig lóg at halda
hann. 15 Í 7 dagar skulu tit eta ósúrgað breyð. Longu fyrsta dagin skulu tit beina
burtur alt súrdeiggj úr húsum tykkara, tí hvør tann, ið etur súrgað breyð frá
fyrsta degi til í dag, hann skal verða týndur úr Ísrael. 16 Fyrsta dagin skulu tit
halda halgistevnu, og 7. dagin skal eisini vera halgistevna; tá má einki arbeiði
verða gjørt; bara tað, ið hvør einstakur skal hava til matna, kunnu tit gera til.
17Tit skulu síggja til at halda høgtíð ósúrgaðu breyða, tí júst tann dagin var tað,
eg førdi fólk tykkara út úr Egyptalandi. Sum eina æviga fyriskipan skulu tit tí

12,2 3. Mós 23,5; 4. Mós 9,2–5; 28,16; 5. Mós 16,1–2 12,6 5. Mós 16,6
12,10 4. Mós 9,12 12,12 4. Mós 33,4 12,13 Heb 11,28
12,15 2. Mós 13,3–4; 23,15; 34,18; 3. Mós 23,6; 4. Mós 28,17–18; 5. Mós 16,3; 1. Kor 5,6–8

halda henda dag ætt eftir ætt. 18Um kvøldið tann 14. dagin í fyrsta mánaði
skulu tit byrja at eta ósúrgað breyð, og tað skulu tit halda á við heilt til um
kvøldið tann 21. í sama mánaði. 19 Í 7 dagar má ikki finnast súrdeiggj í húsum
tykkara, tí hvør tann, ið etur nakað súrgað, skal verða týndur úr samfelagi
Ísraels, antin hann er fluttur til ella føddur í landinum. 20Tit skulu einki súrgað
eta; allastaðni, har tit búgva, skulu tit eta ósúrgað breyð.”
21Tá sendi Móses boð eftir teimum elstu í Ísrael og segði við teir: “Farið og

takið tykkum eitt lamb til hvørt húski og slaktið tað sum páskaoffur! 22 So
skulu tit taka eitt ísopstyssi, dyppa tað í blóðið í skálini og smyrja nakað av
blóðinum upp á duratræið og báðar durastavirnar. Eingin av tykkum má fara
út um duragáttina fyrr enn ummorgunin. 23Tí tá ið Harrin fer um landið fyri at
sláa egyptar og sær blóðið á duratrænum og á báðum durastavunum, tá loypur
Harrin dyrnar um og letur ikki oyðaran koma inn í hús tykkara at drepa nakran
har. 24Hetta skulu tit halda sum eina fyriskipan fyri tykkum og eftirkomarar
tykkara í ævigar tíðir. 25Og tá ið tit so koma til landið, sum Harrin vil geva
tykkum, so sum hann hevur lovað, tá skulu tit halda henda halgisið. 26Og tá ið
børn tykkara spyrja tykkum, hvat tað er fyri ein halgisiður, tit halda, 27 skulu
tit svara: Hetta er eitt páskaoffur fyri Harranum, fyri tað at hann leyp húsini hjá
ísraelsfólki um í Egyptalandi, tá ið hann sló egyptar, men spardi hús okkara.”
Tá boygdi fólkið seg til jarðar. 28 So fór ísraelsfólk avstað, og tey gjørdu tað, ið
Harrin hevði sagt við Móses og Áron.

Hinir fyrstføddu verða dripnir
29Á midnátt drap Harrin allar fyrst føddar í Egyptalandi, líka frá tí fyrst

fødda hjá Fárao, sum situr í hásætinum, og til tann fyrst fødda hjá fanganum
í fongslinum; eisini alt tað fyrst fødda av kríatúrunum. 30Tá fór Fárao upp
um náttina, hann og allir hirðmenn hansara og allir egyptar; og eitt øgiligt róp
hoyrdist í Egyptalandi, tí har var ikki hús, har ikki onkur var deyður. 31Tá sendi
Fárao um náttina boð eftir Mósesi og Ároni og segði: “Farið upp og burtur frá
fólki mínum, bæði tit og ísraelsfólk! Farið og tilbiðið Harran, so sum tit hava
sagt! 32Takið bæði seyð og neyt tykkara við, sum tit hava sagt, og farið so! Biðið
signing yvir meg við!” 33Og egyptarnir skundaðu undir fólkið at fáa tey sum
skjótast út úr landinum. “Annars doyggja vit øll,” søgdu tey. 34 So tók fólkið
deiggið, áðrenn tað var súrgað, og tey bóru tað á herðunum í bakiskuffum,

12,26 2. Mós 13,8.14; 5. Mós 6,20–23 12,29 2. Mós 4,23; Sálm 78,51; 105,36
12,30 2. Mós 11,6 12,31 2. Mós 11,1

sum tey høvdu ballað inn í kappar sínar. 35Og ísraelsfólk gjørdu, sum Móses
hevði sagt, og bóðu egyptar um lutir í silvuri og gulli og um klæði. 36Og Harrin
lagaði tað so, at egyptar vístu fólkinum vælvild og góvu teimum tað, tey bóðu
um. Á tann hátt rændu tey egyptar.

Heimferð Ísraels
37 Ísraelsfólk fóru nú úr Rámeses og hildu leiðina ímóti Sukkot, okkurt um

600.000 menn til gongu umframt kvinnur og børn. 38Við teimum fór eisini ein
stórur flokkur av øðrum fólkum, og hartil stór fylgi av bæði seyði og neytum.
39Av deigginum, ið tey høvdu við sær úr Egyptalandi, bakaðu tey ósúrgaðar
køkur. Tað var ikki súrgað, tí tey vóru rikin út úr landinum og tordu ikki at
dvølja har longur; heldur ikki fingu tey stundir at fáa sær ferðamat við.
40 Ísraelsfólk høvdu tá búð í Egyptalandi í 430 ár. 41 Júst henda dag, tá tey

430 árini vóru á enda, fóru allir herar Harrans út úr Egyptalandi. 42Tað gjørdist
ein vøkunátt hjá Harranum, tá ið hann førdi tey út úr Egyptalandi. Tí skulu øll
ísraelsfólk, ætt eftir ætt, vaka fyri Harranum hesa nátt.

Lógin um páskir
43Harrin segði við Móses og Áron: “Hetta er fyriskipanin um páskaofrið:

Eingin fremmandur má eta av tí. 44Men hvør trælur, ið er keyptur fyri pengar,
kann eta av tí, tá tú hevur umskorið hann. 45Eingin innfluttur ella bønarmaður
má eta av tí. 46Tað skal verða etið í einum húsi; einki av kjøtinum mást tú bera
út úr húsinum, og einki bein mugu tit bróta í tí. 47Øll ísraelsfólk skulu gera so.
48Býr ein fremmandur sum gestur hjá tær og vil halda páskir fyri Harranum,
tá skal alt kallkyn hjá honum verða umskorið; so kann hann vera við at halda
høgtíðina og vera sum ein av landsins egnu; men eingin óumskorin má eta av
tí. 49 Sama lóg skal galda fyri tann innfødda sum fyri tann fremmanda, ið býr
hjá tykkum.”
50Alt ísraelsfólk so gjørdi. Tey gjørdu soleiðis sum Harrin hevði álagt Mósesi

og Ároni. 51Og júst henda dag førdi Harrin ísraelsfólk, ætt fyri ætt, út úr
Egyptalandi.

12,36 1. Mós 15,14 12,37 4. Mós 1,46; 33,3.5 12,40 1. Mós 15,13
12,46 4. Mós 9,12; Jóh 19,36

Alt fyrst føtt verður halgað Harranum

13 1Og Harrin segði við Móses: 2 “Tú skalt halga mær allar fyrst føddar.
Alt, sum fyrst opnar móðurlív hjá ísraelsfólki, tað veri seg fólk ella fæ,

skal hoyra mær til.”
3Móses segði við fólkið: “Minnist henda dagin, tá ið tit fóru út úr Egyptalandi,

úr trælahúsinum, tí við sterkari hond førdi Harrin tykkum út haðan. Tá skulu tit
einki eta við súrdeiggi í. 4 Í dag fara tit út, í ábib mánaði. 5Og tá ið Harrin hevur
ført teg inn í landið, hjá kánanitum, hetitum, ámoritum, hivitum og jebussitum,
og sum hann hevur svorið fedrum tínum at geva tær, landið, sum flýtur við
mjólk og hunangi, tá skalt tú halda henda halgisið í hasum mánaði. 6 Í 7 dagar
skalt tú eta ósúrgað breyð, og 7. dagin skal vera høgtíð fyri Harranum. 7Teir 7
dagarnar skulu tit eta ósúrgað breyð, og í øllum landi tínum má hvørki súrgað
breyð ella súrdeiggj finnast. 8Tann dagin skalt tú siga við son tín: Hetta geri
eg aftur fyri tað, ið Harrin gjørdi, tá ið eg fór út úr Egyptalandi. 9Tað skal vera
tær eitt frámerki á hondini og eitt minnismerki á pannuni, fyri at Harrans lóg
skal vera tær á munni; tí við sterkari hond førdi Harrin teg út úr Egyptalandi.
10Tú skalt gera eftir hesi fyriskipan til ásetta tíð ár eftir ár.
11Tá ið Harrin hevur ført teg inn í land kánanita og hevur givið tær tað, so sum

hann svór tær og fedrum tínum, 12 tá skalt tú lata Harran fáa alt, ið fyrst opnar
móðurlív. Øll fyrst fødd kalldýr undan kríatúrum tínum skulu hoyra Harranum
til. 13Tað fyrst fødda undan asnanum skalt tú loysa við einum lambi; men loysir
tú tað ikki, skalt tú bróta hálsin á tí. Hvønn fyrst føddan ímillum synir tínar
skalt tú loysa. 14Tá ið so sonur tín seinni spyr teg, hvat hetta hevur at týða, skalt
tú svara honum: Við sterkari hond førdi Harrin okkum út úr Egyptalandi, úr
trælahúsinum. 15Og tá ið Fárao gjørdi seg stívan og ikki vildi lata okkum fara,
drap Harrin allar fyrst føddar í Egyptalandi bæði av menniskjum og kríatúrum;
tí ofri eg Harranum øll kalldýr, ið opna móðurlív, og loysi eg allar fyrst føddar
av sonum mínum. 16Og tað skal vera sum eitt tekn á hond tíni og eitt merki á
pannu tíni, tí við sterkari hond førdi Harrin okkum út úr Egyptalandi.”

13,2 2. Mós 13,12–13; 22,29; 34,19f; 3. Mós 27,26–27; 4. Mós 3,13; Neh 10,36; Luk 2,23
13,3 2. Mós 12,15 13,4 2. Mós 12,2 13,5 1. Mós 15,18–21; 2. Mós 3,8
13,6 2. Mós 12,15 13,8 2. Mós 12,26–27 13,9 5. Mós 6,8; 11,18 13,12 2. Mós 13,2
13,15 2. Mós 4,23

Burturferðin úr Egyptalandi
17Tá ið Fárao hevði latið fólkið fara, førdi Gud tey ikki eftir vegnum til

Filistaland, hóast tað var stytsta leiðin; tí Gud hugsaði, at tey kundu fara at
angra tað, tá ið tey merktu ófrið, og venda aftur til Egyptalands. 18Tí læt
Gud tey ganga ein umveg ígjøgnum oyðimørkina til Reyðahavið. Alvápnað fór
ísraelsfólk út úr Egyptalandi. 19Móses tók bein Jósefs við sær, tí Jósef hevði
tikið eið av ísraelsfólki og sagt: “Gud skal taka sær av tykkum, og tá skulu
tit taka bein míni við tykkum hiðan.” 20 So fóru tey úr Sukkot og tjaldaðu í
Etam, har oyðimørkin byrjar. 21Og Harrin gekk undan teimum, um dagin í
einum skýstólpa fyri at vísa teimum vegin og um náttina í einum eldstólpa at
lýsa teimum, so tey kundu ganga bæði dag og nátt. 22 Skýstólpin veik ikki frá
fólkinum um dagin og eldstólpin ikki um náttina.

13,19 1. Mós 50,25; Heb 11,22
13,21 2. Mós 40,36–38; 4. Mós 9,15–23; 14,14; Neh 9,12; Sálm 78,14

Ferðin yvir um Reyðahavið

14 1Tá segði Harrin við Móses: 2 “Sig við ísraelsfólk, at tey skulu sneiða
av og tjalda við Pi-Hákirot millum Migdol og havið; tit skulu tjalda

við havið yvir av Báal-Sefon. 3 Fárao fer tá at halda, at ísraelsfólk eru vilst í
landinum, og at oyðimørkin hevur byrgt tey inni. 4Og eg skal herða hjartað á
Fárao, so hann fer eftir teimum, og tá skal eg vísa mína dýrd á Fárao og øllum
heri hansara, so egyptarnir skulu sanna, at eg eri Harrin.” Tey so gjørdu.
5Men tá ið kongurin í Egyptalandi frætti, at fólkið var flýggjað, broyttu

Fárao og hirðmenn hansara hugsan um fólkið og søgdu: “Hvat er tað, vit
hava gjørt? Vit hava latið ísraelsfólk fara úr tænastu okkara.” 6 So spenti
hann fyri stríðsvogn sín og tók herfólk sítt við sær. 7Hann tók teir 600 bestu
stríðsvognarnar og allar aðrar vognar í Egyptalandi, og avrekskappar vóru í
teimum øllum. 8Og Harrin herdi hjartað á Fárao kongi í Egyptalandi, so hann
helt eftir ísraelsfólki, tí tey órødd vóru farin avstað. 9Egyptar hildu aftan á
teimum við øllum rossum og vognum hjá Fárao, við reiðmonnum og øllum heri
hansara, og teir fingu tey aftur, har tey tjaldaðu við havið, við Pi-Hákirot, yvir
av Báal-Sefon. 10 Fárao nærkaðist teimum, og tá ið ísraelsfólk sóu, at egyptar
komu eftir teimum, kom ræðsla á tey, og tey róptu neyðarróp til Harran. 11Og
tey søgdu við Móses: “Vóru ongar gravir í Egyptalandi, síðan tú hevur ført
okkum út í oyðimørkina at doyggja? Hví gjørdi tú hetta ímóti okkum og førdi
okkum út úr Egyptalandi? 12Var tað ikki tað, vit søgdu við teg í Egyptalandi:
Lat okkum vera, lat okkum halda fram at træla fyri egyptar! Tað er betri fyri
okkum at træla fyri egyptar enn at doyggja her í oyðimørkini.” 13Men Móses
segði við fólkið: “Óttist ikki! Standið stinn, so skulu tit síggja frelsu Harrans,
sum hann skal veita tykkum í dag. Tí soleiðis sum tit síggja egyptar í dag, skulu
tit ongantíð aftur fáa teir at síggja. 14Harrin skal stríða fyri tykkum, tit skulu
vera kvirr!”
15Tá segði Harrin við Móses: “Hví rópar tú til mín? Sig við ísraelsfólk, at

tey skulu ganga víðari. 16 Lyft tú stavin upp og rætt hondina út yvir havið og
klúgv tað sundur, so ísraelsfólk kunnu ganga turrskødd mitt ígjøgnum havið.
17 So skal eg herða hjartað á egyptum, so teir halda eftir teimum, og eg skal
vísa mína dýrd á Fárao og øllum heri hansara, á stríðsvognum og reiðmonnum

14,2 4. Mós 33,7 14,4 2. Mós 4,21; 7,5 14,11 2. Mós 16,3; Sálm 106,7
14,14 5. Mós 1,30; 3,22; Jos 10,14.42; Jes 30,15

hansara. 18Egyptar skulu fáa at sanna, at eg eri Harrin, tá ið eg vísi mína dýrd
á Fárao, á stríðsvognum og reiðmonnum hansara.”
19Og eingil Guds, ið gekk undan heri Ísraels, fór nú afturum, og skýstólpin

framman fyri tey flutti seg aftur um tey, 20 so hann kom at standa ímillum
egyptaherin og ísraelsherin. Skýstólpin breiddi út myrkur annan vegin og lýsti
upp náttina hin vegin, so herarnir ikki kundu nærkast hvør øðrum alla náttina.
21 So rætti Móses hondina út yvir havið, og Harrin læt alla náttina eystanstorm
troka sjógvin burtur, so havið gjørdist turt land. Sjógvurin býtti seg sundur,
22 so ísraelsfólk kundu ganga turrskødd ígjøgnum havið, meðan sjógvurin stóð
sum ein múrur báðumegin tey. 23Og egyptar hildu aftaná, øll ross, stríðsvognar
og reiðmenn hjá Fárao, og teir eltu tey mitt út í havið. 24Men á morgunvaktini
hugdi Harrin niður yvir egyptaherin úr eldstólpanum og skýstólpanum og
ørkymlaði teir. 25Hann læsti hjólini á vognunum og tálmaði ferð teirra. Tá
søgdu egyptar: “Latið okkum flýggja frá ísraelsfólki, tí Harrin stríðist fyri tey
móti egyptum.”
26Tá segði Harrin við Móses: “Rætt hondina út yvir havið, so skal sjógvurin

koma aftur yvir egyptar, yvir stríðsvognar og reiðmenn teirra.” 27Móses rætti tá
hondina út yvir havið, og móti morgni vendi havið aftur til vanligu støðu sína,
júst sum egyptar flýddu beint móti tí; og Harrin rak egyptar mitt út í havið.
28Og sjógvurin vendi aftur og skolaði yvir stríðsvognar, reiðmenn og allan
herin hjá Fárao, sum var farin eftir teimum út í havið, so ikki ein einasti varð
eftir av teimum. 29Men ísraelsfólk gingu turrskødd ígjøgnum havið, meðan
sjógvurin stóð sum ein múrur báðumegin tey.
30 Soleiðis bjargaði Harrin tann dagin Ísrael úr hondum egypta, og ísraelsfólk

sóu egyptar liggja deyðar á strondini. 31Tá ið ísraelsfólk sóu tað stórverk, ið
Harrin hevði gjørt við egyptar, tá óttaðist fólkið Harran, og tey trúðu á Harran
og Móses, tænara hansara.

14,19 2. Mós 23,20.23 14,20 Sálm 105,39 14,21 Jos 3,16; Sálm 66,6; 114,3; Jes 63,12
14,22 Jos 4,23; Sálm 78,13; 106,9; 1. Kor 10,1f; Heb 11,29
14,31 4. Mós 12,7; Jos 1; 1. Kong 8,56; Sálm 105,26

Lovsongur Ísraels

15 1Tá sungu Móses og ísraelsfólk henda sang fyri Harranum:
Eg vil syngja fyri Harranum, tí hátt er hann hevjaður.

ross og reiðmenn stoytti hann í havið.
2Harrin er styrki mín og lovsangur,
tí hann varð mær til frelsu.
Hann er mín Gud, honum vil eg prísa,
faðirs míns Gud, tí seti eg hann hátt.
3Harrin er avrekskappi,
Harrin er navn hansara.
4Hann stoytti Fáraos vognar og her í havið,
hansara reystastu stríðsmenn í Reyðahavið sukku,
5 avgrundar floymurin fjaldi teir,
sum steinar teir sukku í djúpasta dýpið.
6Tín høgra hond, Harri, er dýrmæt í kraft,
tín høgra hond, Harri, knúsar fíggindan,
7 í veldi tínum tú jarðleggur óvinir,
tá ið harmur tín sleppur leysur, teir týnast sum hálmur.
8 Fyri andablástri tínum hópaði vatnið seg upp,
og bylgjurnar stóðu sum virkisgarður,
floymurin storknaði mitt í havinum.
9 Fíggindin segði:
Eg fari eftir teimum og fái tey aftur,
eg skifti herfong, og á teimum stilli mína trá;
eg dragi svørð mítt, og hond mín týnir tey.
10Tú blásti við anda tínum, og havið fjaldi teir,
teir sukku sum blýggj í veldiga havið.
11Hvør er, Harri, millum gudar sum tú?
Hvør er dýrmætur og heilagur sum tú,
við ræðandi stórverkum, sum undurverk ger?
12Tú rætti út tína høgru hond, og jørðin gloypti teimum.
13Tú leiddi í trúskapi fólkið, sum tú loysti,
við styrki tú førdi tað til títt heilaga heim.

15,1 Op 15,3 15,2 Sálm 118,14; Jes 12,2 15,3 2. Mós 3,15 15,6 Sálm 118,15
15,11 2. Mós 8,10

14Tá ið fólkini hoyrdu tað, skulvu tey av ræðslu,
angist kom á Filistalands íbúgvar,
15Edóms høvdingar gjørdust skelkaðir,
teir stóru í Móab gjørdust ræðsluslignir,
allir Kánans íbúgvar skulvu av ótta.
16Angist og ræðsla kom á teir,
fyri máttmikla armi tínum teir tagdu sum steinar,
til fólk títt, Harri, var farið framvið,
til fólkið, tú vanst tær, var farið framvið.
17Tú førdi tey inn og gróðursetti tey á tínum egna fjalli,
á tí staði, tú hevur gjørt til bústað hjá tær, Harri,
í halgidóminum, Harri, sum hendur tínar hava reist.
18Harrin er kongur um aldur og allar ævir.
19Tí rossini hjá Fárao komu við vognum og reiðmonnum út í havið,
men tá læt Harrin sjógvin í havinum streyma aftur yvir teir,
meðan ísraelsfólk gingu turrskødd mitt ígjøgnum havið.
20Tá tók Mirjam profetur, systir Árons, trummu sína, og allar kvinnurnar

fylgdu henni og slóu á trummu og dansaðu. 21Og Mirjam skipaði:
Syngið fyri Harranum,
tí hátt er hann hevjaður,
ross og reiðmenn stoytti hann í havið.

Vatnið Mára
22 Frá Reyðahavinum helt Móses av stað saman við ísraelsfólki, og tey hildu

leiðina út í oyðimørkina Sjur. Í tríggjar dagar gingu tey ígjøgnum oyðimørkina
uttan at finna nakað vatn. 23 So komu tey til Mára, men tey kundu ikki drekka av
vatninum har, tí tað var beiskt; tað var tí, staðið æt Mára. 24Tá grenjaði fólkið
inn á Móses: “Hvat skulu vit drekka?” 25Men hann rópti á Harran, og Harrin
vísti honum eitt træ; og tá ið hann kastaði tað í vatnið, varð vatnið drekkandi.
Har skipaði hann fólkinum lóg og rætt, og har royndi hann tey. 26 Síðan segði
hann: “Ert tú Harranum, Gudi tínum, lýðin, og gert tú tað, ið rætt er í eygum
hansara, og lurtar tú eftir øllum boðum hansara og heldur allar lógir hansara,
skal eg onga av teimum sjúkum leggja á teg, sum eg legði á egyptar. Tí eg eri
Harrin, sum lekir teg.”

15,17 Sálm 78,54 15,18 Sálm 93,1 15,19 2. Mós 14,23–24 15,20 Sálm 68,26
15,22 4. Mós 33,8–9 15,26 2. Mós 23,25; 5. Mós 7,15



ONNUR MÓSEBÓK 15 31

Ísraelsfólk koma til Elim
27 Síðan komu tey til Elim. Har vóru 12 keldur og 70 pálmar. Tey tjaldaðu har

við vatnið.

Harrin mettar Ísrael í oyðimørkini

16 1 Síðan hildu øll ísraelsfólk leiðina út úr Elim, og tann 15. dagin í
øðrum mánaði, eftir at tey vóru farin út úr Egyptalandi, komu tey til

oyðimørkina Sin, ið liggur millum Elim og Sinai. 2 Í oyðimørkini fóru øll at
grenja inn á Móses og Áron. 3 Ísraelsfólk søgdu við teir: “Gævi vit vóru deyð
fyri Harrans hond í Egyptalandi, meðan vit sótu rundan um kjøtpottarnar og
høvdu mat, so vit kundu eta okkum mett; men nú hava tit ført okkum út í hesa
oyðimørk at lata alla mannfjøldina doyggja í hungri.”

Manna og lynghøsn
4Tá segði Harrin við Móses: “Eg vil lata breyð regna niður yvir tykkum av

himli, so fólkið hvønn dag kann fara út og savna tað, sum teimum dagliga
tørvar, fyri at eg kann royna tey, um tey fylgja lóg míni ella ikki. 5Og tá ið
tey 6. dagin gera tað til reiðar, ið tey hava heim við, tá skal tað vera dupult so
nógv, sum tey savna hinar dagarnar.”
6Móses og Áron søgdu tá við øll ísraelsfólk: “Í kvøld skulu tit skilja, at tað er

Harrin, ið hevur ført tykkum út úr Egyptalandi, 7 og í morgin skulu tit síggja
dýrd Harrans, tí hann hevur hoyrt, hvussu tit grenja inn á hann. Hvat eru vit, at
tit grenja inn á okkum?” 8Og Móses segði: “Tá ið Harrin í kvøld gevur tykkum
kjøt at eta og í morgin gevur tykkum breyð at metta tykkum við, so er tað tí,
at hann hevur hoyrt, hvussu tit grenja inn á hann; tí hvat eru vit? Tað er ikki
inn á okkum, men Harran, tit grenja.”
9 So segði Móses við Áron: “Sig við alla samkomu Ísraels, at tey skulu fara

fram fyri Harran, tí hann hevur hoyrt, hvussu tey grenja.” 10Tá ið nú Áron
tosaði við alla samkomu Ísraels, vendu tey sær móti oyðimørkini, og tá vísti
dýrd Harrans seg í skýnum. 11Og Harrin segði við Móses: 12 “Eg havi hoyrt
knarrið frá ísraelsfólki. Sig við tey: Í skýmingini skulu tit eta kjøt, og í morgin
skulu tit eta tykkum mett av breyði; tá skulu tit skilja, at eg eri Harrin, Gud
tykkara.” 13Um kvøldið kom ein lynghøsnaflokkur, sum fjaldi tilhaldsstaðin, og
um morgunin lá døgg runt um tilhaldsstaðin. 14Og tá ið avsett var, lá eitt tunt
lag av onkrum smákornutum yvir oyðimørkini, eitt tunt lag eins og rímfrost á
jørðini. 15Men tá ið ísraelsfólk sóu tað, søgdu tey hvørt við annað: “Hvat er

16,1 4. Mós 33,10–11 16,3 2. Mós 14,11–12 16,4 2. Mós 20,20; 5. Mós 8,2
16,10 4. Mós 12,5; 14,10; 16,19 16,13 Sálm 78,24–28; 105,40
16,15 5. Mós 8,3; Jóh 6,31; 1. Kor 10,3

hetta?” tí tey vistu ikki, hvat tað var. Men Móses segði við tey: “Hetta er tað
breyðið, ið Harrin hevur givið tykkum til matna. 16Hetta er tað, ið Harrin hevur
fyriskipað: Tit skulu savna so mikið saman av tí, sum hvør einstakur orkar at
eta, umleið ein omer upp á mannin, eftir hvussu mong fólkini eru. Hvør tykkara
skal taka til teirra, ið eru í tjaldi hansara.” 17 Ísraelsfólk gjørdu nú so; summi
savnaðu nógv, onnur lítið. 18Men tá ið tey máldu tað í omermálinum, hevði
tann, ið savnað hevði nógv, ikki ov mikið, og tann, ið savnað hevði lítið, hevði
ikki ov lítið; hvør hevði savnað tað, ið honum var tørvur á. 19Móses segði við
tey: “Eingin má leiva nakað til morgunin eftir.” 20Men tey lurtaðu ikki eftir
Mósesi og lótu nakað vera eftir til morgunin eftir; men tá var maðkur komin
í, og tað luktaði illa. Og Móses varð illur við tey. 21 Síðan savnaðu tey hvønn
morgun tað, ið hvør hevði tørv á. Men tá ið sólin fór at skína, bráðnaði tað.
226. dagin savnaðu tey dupult so nógv av breyði, tveir omer upp á fólki.

Og allir fyristøðumenninir komu og søgdu Mósesi frá tí. 23Tá segði hann við
teir: “Hetta er tað, sum Harrin hevur sagt; í morgin er hvíludagur, heilagur
hvíludagur fyri Harranum. Bakið og kókið tað, ið tit skulu, og alt tað, ið loypur
av, skulu tit goyma og lata liggja til næsta morgun.” 24Tey lótu tað so liggja til
næsta morgun, so sum Móses hevði sagt; og tá luktaði tað ikki, og maðkur var
heldur ikki komin í tað. 25Og Móses segði: “Etið tað í dag, tí í dag er hvíludagur
fyri Harranum; tit finna einki á bønum í dag. 26 Í 6 dagar skulu tit savna tað,
men 7. dagin er hvíludagur; tá verður einki.” 27Nøkur av fólkunum fóru kortini
út at savna saman 7. dagin, men funnu einki. 28Og Harrin segði við Móses:
“Hvussu leingi vilja tit sýta fyri at halda míni boð og mínar lógir? 29Minnist
til, at Harrin hevur givið tykkum hvíludagin; tí gevur hann tykkum 6. dagin
breyð til tveir dagar. 7. dagin skulu tit sita heima, og eingin tykkara má fara
frá húsum.” 30 So hvíldi fólkið 7. dagin. 31 Ísraelsfólk róptu tað manna; tað
líktist hvítum korianderfræi og smakkaði sum hunangskaka.
32Móses segði: “Hetta er tað, ið Harrin hevur givið boð um: Fyllið eitt

omermál við tí og havið tað í varðveitslu til eftirkomarar tykkara, so teir
kunnu síggja tað breyð, sum eg gav tykkum at eta í oyðimørkini, tá ið eg førdi
tykkum út úr Egyptalandi.” 33Og Móses segði við Áron: “Tak eina kurv og legg
ein omer av manna í hana og set hana framman fyri Harran í varðveitslu til
eftirkomarar tínar.” 34Áron gjørdi, sum Harrin hevði álagt Mósesi; hann setti
hana í varðveitslu framman fyri Vitnisburðinum.

16,18 2. Kor 8,15 16,31 4. Mós 11,7 16,32 Heb 9,4

35 Ísraelsfólk ótu manna í 40 ár, til tey komu til bygt land. Tey ótu manna, til

tey komu til markið til Kánansland.
36Ein omer er ein tíggjundapartur av einari efu.

16,35 Jos 5,12

Móses slær vatn úr klettinum

17 1 Síðan fóru øll ísraelsfólk eftir boðum Harrans úr oyðimørkini Sin og
hildu leiðina fram frá staði til stað. Tey tjaldaðu í Refidim, men har

hevði fólkið einki vatn at drekka. 2Og fólkið keglaðist við Móses og segði:
“Gev okkum vatn at drekka!” Men Móses segði við tey: “Hví keglast tit við
meg? Hví freista tit Harran?” 3Men fólkið tysti eftir vatni har, og tey grenjaðu
inn á Móses og søgdu: “Hví hevur tú ført okkum út úr Egyptalandi? Er tað fyri
at lata okkum og børn okkara og kríatúr doyggja av tosta?” 4Tá rópti Móses á
Harran: “Hvat skal eg gera við hetta fólk? Nú steina tey meg skjótt!” 5Tá segði
Harrin við Móses: “Gakk fram fyri fólkið og tak nakrar av teimum elstu í Ísrael
við tær! Tak eisini stavin við tær, sum tú sló í Nilánna við, og far so! 6Eg skal
standa fyri tær har á klettinum við Hóreb. Tá ið tú slært á klettin, skal vatn
koma út úr honum, so fólkið fær at drekka.” Móses gjørdi nú so, meðan teir
elstu í Ísrael hugdu at. 7Hann kallaði staðið Massa og Meriba, tí har keglaðust
ísraelsfólk, og har freistaðu tey Harran og søgdu: “Er Harrin okkara millum ella
ikki?”

Bardagin við ámalekitar
8 Síðan komu ámalekitar og byrjaðu kríggj við Ísrael í Refidim. 9Tá segði

Móses við Josva: “Vel tær nakrar menn og far í bardaga við ámalekitar! Í morgin
skal eg standa ovast á heygnum við Guds stavi í hondini.” 10 Josva gjørdi, sum
Móses segði við hann og fór í bardaga við ámalekitar, meðan Móses, Áron
og Hur fóru heilt niðan á heyggin. 11Tá gekst tað soleiðis, at so leingi sum
Móses helt hondunum uppi, var Ísrael við yvirlutan, men so skjótt sum hann
læt hendurnar falla, vóru ámalekitar við yvirlutan. 12Men tá ið Móses møddist
í ørmunum, tóku teir ein stein og løgdu hann yvir til hansara. Hann setti seg
á hann, og Áron og Hur styðjaðu undir hendur hansara hvør sínumegin, so
hendur hansara vóru upprættar, líka til sólin fór í kav. 13 Soleiðis vann Josva á
heri ámalekita við hvøssum svørði.
14Tá segði Harrin við Móses: “Skriva hetta í bók til áminningar og prenta tað

inn í Josva, tí eg vil rudda út minnið um ámalekitar undir himli.” 15 So reisti

17,1 4. Mós 20,1–2; 33,14 17,2 5. Mós 6,16; Matt 4,7 17,4 4. Mós 14,10
17,5 2. Mós 7,20 17,6 5. Mós 8,15; Sálm 78,15–16; 105,41; Jes 48,21; 1. Kor 10,4 17,7
Sálm 95,8–9 17,8 5. Mós 25,17–19 17,14 4. Mós 24,20; 1. Sám 15,2–3; 1. Sám 15,20

Móses eitt altar og kallaði tað “Harrin er hermerki mítt.” 16Og hann segði:
“Hond á hermerki Harrans! Harrin kríggjast við Ámalek ætt eftir ætt!”

Jetro vitjar Móses

18 1 Jetro, presturin í Midian, sum var verpápi Mósesar, hoyrdi um alt, sum
Gud hevði gjørt fyri Móses og Ísrael, fólk sítt, at Harrin hevði ført Ísrael

út úr Egyptalandi. 2Tá tók Jetro, verpápi Mósesar, Sipporu, konu Mósesar, sum
var send heim aftur, 3 og báðar synir hennara. Annar æt Gersjom, tí Móses
hevði sagt: “Eg eri vorðin tilflytari í fremmandum landi.” 4Hin æt Eliesar, tí
Móses hevði sagt: “Gud hjá pápa mínum kom mær til hjálpar og bjargaði mær
undan svørðinum hjá Fárao.” 5 So kom Jetro, verpápi Mósesar, og synir og kona
hansara til Mósesar í oyðimørkini, har hann hevði tjaldað við Guds fjall. 6Hann
sendi Mósesi hesi boð: “Eg, verpápi tín Jetro, eri komin til tín við konu tíni og
báðum sonum hennara.” 7Tá fór Móses út ímóti verpápa sínum, boygdi seg
fyri honum og kysti hann, og tá ið teir høvdu borið fram friðarheilsanir, fóru
teir inni í tjaldið. 8Móses segði verpápa sínum frá øllum, ið Harrin hevði gjørt
ímóti Fárao og egyptum fyri Ísraels skuld, og frá øllum teimum trupulleikum, ið
teimum høvdu verið fyri á vegnum, men sum Harrin hevði bjargað teimum úr.
9 Jetro gleddist um alt tað góða, ið Harrin hevði gjørt ímóti Ísrael, og at hann
hevði bjargað teimum undan egyptum. 10Hann segði: “Lovaður veri Harrin,
sum bjargaði tykkum undan egyptum og Fárao, og sum fríaði fólkið úr valdi
egypta. 11Nú veit eg, at Harrin er størstur av øllum gudum, tí soleiðis gjørdi
hann ímóti teimum, sum í stórlæti fóru illa við Ísrael.” 12 So tók Jetro, verpápi
Mósesar, og bar fram brennioffur og sláturoffur til Guds, og Áron og allir hinir
elstu í Ísrael komu og hildu máltíð saman við verpápa Mósesar framman fyri
Gudi.

Jetro lærir Móses nýggja rættarskipan
13Dagin eftir settist Móses at skipa rætt ímillum fólkið, og fólkið stóð rundan

um hann frá morgni til kvølds. 14Men tá ið verpápi Mósesar sá alt stríðið, hann
hevði av fólkinum, segði hann: “Hvat er tað fyri eitt stríð, tú hevur av fólkinum?
Hví situr tú einsamallur, meðan alt fólkið stendur rundan um teg frá morgni
til kvølds?” 15Móses svaraði verpápa sínum: “Fólkið kemur til mín fyri at leita
ráð hjá Gudi. 16Hava tey eitt trætumál, koma tey til mín, og so skipi eg rætt
teirra millum og kunngeri teimum Guds boð og lógir.” 17Verpápi Mósesar segði
við hann: “Tað er ikki væl fyriskipað, sum tú gert. 18Tú pøsir bæði teg sjálvan
og fólkið, sum hjá tær er. Hetta er ov stríggið hjá tær; tú orkar ikki at gera tað

18,2 2. Mós 2,21–22; 4,20 18,11 2. Mós 8,10 18,13 5. Mós 1,9–13

einsamallur. 19 Lurta nú eftir mær, so skal eg geva tær eini góð ráð, og Gud skal
vera við tær. Tú skalt stíga fram fyri Gud fólksins vegna og leggja fram trætumál
teirra fyri hann, 20 og tú skalt læra tey boðini og lógirnar og kunngera teimum
vegin, tey skulu ganga á, og hvat tey skulu gera. 21Men tú skalt eisini velja tær
úr øllum fólkinum dugandi og álítandi menn, ið óttast Gud og hata órættvísan
vinning; teir skalt tú gera til høvdingar teirra, summar hjá 1.000, summar hjá
100, summar hjá 50 og summar hjá 10. 22Teir skulu støðugt skipa rætt millum
fólk, og teir skulu koma til tín við øllum stórmálum, men skulu sjálvir døma í
øllum smámálum. So kanst tú lætta um byrðu tína og lata teir bera hana saman
við tær. 23Gert tú hetta, og tað er eftir Guds boðum, tá skalt tú ikki lúgvast, og
alt fólkið skal koma heim í friði.”
24Móses lurtaði eftir verpápa sínum og gjørdi alt, sum hann hevði sagt.

25Hann valdi dugandi menn úr øllum Ísrael og gjørdi teir til høvdingar hjá
fólkinum, summar hjá 1.000, summar hjá 100, summar hjá 50 og summar hjá
10. 26Teir skipaðu so støðugt rætt ímillum fólkið; teimum torføru málunum
komu teir til Móses við, men í øllum smámálum dømdu teir sjálvir.
27 So beyð Móses verpápa sínum farvæl, og hann fór heim aftur til land sítt.



ONNUR MÓSEBÓK 19 39

Opinberingin á Sinai

19 1 Í triðja mánaði eftir at ísraelsfólk vóru farin út úr Egyptalandi, júst
tann dagin komu tey til Sinai oyðimørkina. 2Tey hildu fram leiðina úr

Refidim og komu til Sinai oyðimørkina og tjaldaðu í oyðimørkini. Har settu
ísraelsfólk upp tjøld síni beint yvir av fjallinum, 3meðan Móses fór niðan til
Gud. Tá rópti Harrin á hann av fjallinum: “Soleiðis skalt tú siga við ættina
hjá Jákupi og kunngera ísraelsfólki: 4Tit hava sæð, hvat eg havi gjørt við
Egyptaland, og hvussu eg havi borið tykkum á arnarveingjum og ført tykkum
higar til mín. 5Um tit nú eru mær lýðin og halda sáttmála mín, tá skulu tit vera
mín ogn fram um øll onnur fólk, tí øll jørðin er mín. 6Tit skulu vera mær eitt
kongsríki av prestum og eitt heilagt fólk. Hesi eru orðini, ið tú skalt siga við
ísraelsfólk.” 7Tá ið Móses kom aftur, kallaði hann teir elstu í fólkinum saman
og bar fram fyri teimum alt tað, ið Harrin hevði álagt honum. 8Og alt fólkið
svaraði við ein munn: “Vit vilja gera alt, ið Harrin hevur sagt.” So bar Móses
Harranum svarið frá fólkinum.
9Tá segði Harrin við Móses: “Eg skal koma til tín í einum myrkum skýggi,

so fólkið kann hoyra meg tala við teg og allar dagar hava álit á tær.” So segði
Móses Harranum, hvat fólkið hevði sagt. 10Tá segði Harrin við Móses: “Far til
fólkið og halga tey í dag og í morgin. Lat tey vaska klæði síni 11 og vera til
reiðar til í ovurmorgin, tí í ovurmorgin skal Harrin koma niður á Sinaifjall,
meðan alt fólkið sær. 12Tú skalt seta upp girðing rundanum fyri fólkinum og
siga: Varið tykkum fyri at fara niðan á fjallið og nertið ikki við fótin á tí! Hvør
tann, ið nertur við fjallið, skal lata lív. 13Eingin hond má nerta við hann; hann
skal verða steinaður ella skotin; annaðhvørt tað er dýr ella menniskja, skal tað
missa lív. Tá ið so drynjandi ljóðið frá veðrahorninum hoyrist, skulu tey fara
niðan á fjallið.”
14 So fór Móses oman av fjallinum til fólkið, og hann halgaði tey, og tey

vaskaðu klæði síni. 15Og hann segði við fólkið: “Verið til reiðar til í ovurmorgin
og komið ikki nær kvinnu!”
16 Í lýsingini triðja dagin brast hann á við toru og snarljósum; eitt tjúkt skýggj

legðist um fjallið, og lúðraljóðini dundu so ógvisliga, at alt fólkið skalv av
ræðslu í tjøldunum. 17Men Móses førdi fólkið út úr leguni til møtis við Gud,

19,2 4. Mós 33,15 19,4 5. Mós 29,2; 32,11 19,5 Sálm 24,1; 50,12; 1. Kor 10,26 19,6 5.
Mós 7,6; 14,2; 26,18–19; 1. Pæt 2,9 19,8 2. Mós 24,3; 5. Mós 5,27 19,10 4. Mós 11,18;
Jos 7,13; 1. Sám 16,5 19,12 2. Mós 24,1–2; 34,3; Heb 12,18–20 19,17 5. Mós 4,10–13

og tey vórðu standandi undir fjallinum. 18Alt Sinaifjall stóð í einum royki, tí
Harrin var stigin niður á tað í eldi; roykurin stóð upp av tí sum roykurin úr
einum bræðingarovni, so alt fjallið skalv, 19 og lúðraljóðið harðnaði í hvørjum.
Tá tosaði Móses, og Gud svaraði honum við harðari rødd. 20Tá ið Harrin
var stigin niður á Sinaifjall, á ovasta fjallatindin, rópti hann Móses niðan á
fjallatindin, og hann fór niðan. 21Og Harrin segði við Móses: “Far oman og
ávara fólkið, at tey ikki mugu troka seg fram til Harran fyri at síggja hann, tí
so fer at verða stórt mannfall. 22 Sjálvt prestarnir, sum annars kunnu nærkast
Harranum, skulu halga seg, fyri at Harrin ikki skal herja á teir.” 23Móses svaraði
Harranum: “Fólkið kann ikki fara niðan á Sinaifjall, tí tú hevur sjálvur ávarað
okkum og sagt, at vit skuldu girða fjallið inni og halga tað.” 24Men Harrin segði
við hann: “Far nú oman og kom so niðan aftur saman við Ároni, men prestarnir
og fólkið mugu ikki troka á fyri at koma niðan til Harran, tí so herjar hann á
tey.” 25 So fór Móses oman til fólkið og segði teimum tað.

19,21 2. Mós 33,20 19,24 2. Mós 24,9–11

Tey 10 boðini

20 1Og Gud segði øll hesi orð: 2 “Eg eri Harrin Gud tín, sum førdi teg út
úr Egyptalandi, úr trælahúsinum. 3Tú mást ikki hava aðrar gudar enn

meg. 4Tú mást ikki gera tær nakra gudamynd ella nakra mynd yvirhøvur av
tí, sum er uppi í himlinum ella niðri á jørðini ella í vatninum undir jørðini.
5Tú mást ikki tilbiðja tey og ikki lovprísa teimum, tí eg, Harrin Gud tín, eri ein
strangur Gud, sum fyri synd fedranna revsi børnini út í triðja og fjórða lið hjá
teimum, ið hata meg, 6men teimum, ið elska meg og halda boð míni, vísi eg
góðvild út í 1.000 lið.
7Tú mást ikki misbrúka navnið hjá Harranum Gudi tínum, tí Harrin letur ikki

tann órevsaðan, ið misbrúkar navn hansara.
8Minst til hvíludagin, at tú heldur hann heilagan. 9 Í 6 dagar skalt tú arbeiða

og røkja títt yrki; 10men 7. dagurin er hvíludagur fyri Harranum, Gudi tínum.
Tá mást tú einki arbeiði gera, hvørki tú ella sonur ella dóttir tín, hvørki trælur
ella trælkvinna ella kríatúr tíni ella tilflytarin í býum tínum. 11Tí í 6 dagar
skapaði Harrin himmalin og jørðina og havið og alt, sum í teimum er, men 7.
dagin hvíldi hann. Tí vælsignaði Harrin 7. dagin og halgaði hann.
12Æra pápa tín og mammu tína, so tú kanst liva leingi í tí landi, sum Harrin,

Gud tín, gevur tær.
13Tú mást ikki fremja morð.
14Tú mást ikki dríva hor.
15Tú mást ikki stjala.
16Tú mást ikki bera rangan vitnisburð ímóti næsta tínum.
17Tú mást ikki girnast hús næsta tíns. Tú mást ikki girnast konu næsta tíns,

ikki træl ella trælkvinnu hansara, ikki oksa ella asna hansara ella nakað, sum
næsti tín eigur.”

Fólkið ræðist Gud
18Tá ið fólkið hoyrdi torusláttin og lúðraljóðið og sá kyndlarnar og fjallið í

royki, skulvu tey og hildu seg langt burtur. 19Og tey søgdu við Móses: “Tosa tú
við okkum, so skulu vit lurta; men Gud má ikki tala við okkum, tí so doyggja
vit.” 20Men Móses segði við fólkið: “Óttist ikki! Tað er fyri at royna tykkum, at
Gud er komin, og fyri at tit skulu óttast hann, so tit ikki synda.” 21Men fólkið
helt seg langt burtur, meðan Móses nærkaðist dimma skýnum, har Gud var.

Lógir og fyriskipanir
22Harrin segði við Móses: “Hetta skalt tú siga við ísraelsfólk: Tit hava sjálvi

hoyrt, at eg havi talað til tykkara av himli. 23Tit skulu ikki gera tykkum gudar
afturat mær; gudar av silvuri ella gulli skulu tit ikki gera tykkum. 24Tú skalt
reisa mær altar av gróti og flagi, og á tí skalt tú ofra brennioffur og friðarroffur
tíni, seyð tín og neyt tíni; og allar staðir, har eg lati navn mítt verða nevnt,
skal eg koma til tín og vælsigna teg. 25Men reisir tú mær eitt steinaltar, skalt
tú ikki gera tað úr høgdum steinum, tí tá tú evnar steinarnar til við meitlinum,
vanhalgar tú teir. 26Tú mást heldur ikki ganga upp til altar mítt ígjøgnum
trappur, at ikki blygd tín skal síggjast yvir tí.”

20,19 5. Mós 5,25; Heb 12,18–19 20,20 2. Mós 16,4 20,24 5. Mós 12,5
20,25 5. Mós 27,5; Jos 8,30–31 20,26 2. Mós 28,42–43

Lóg um trælir

21 1Hetta eru tær rættarreglur, ið tú skalt leggja fyri tey: 2Tá ið tú keypir
ein hebraiskan træl, skal hann træla í 6 ár, men á tí 7. skal hann fáa

frælsi uttan loysigjald. 3Er hann einsamallur, tá ið hann kemur, skal hann fara
av stað einsamallur; er hann giftur, skal konan fara við honum, tá ið hann fer.
4Hevur eigari hansara latið hann fingið konu, og hon føðir honum synir ella
døtur, tá skulu konan og børn hennara hoyra eigara hennara til, og maðurin
skal einsamallur fáa frælsi. 5Men um trælurin sigur: “Eg haldi nógv av eigara
mínum, av konu míni og børnum mínum; eg brýggi meg ikki um at fáa frælsi,”
6 tá skal eigarin føra hann fram fyri Gud og lata hann standa upp at hurðini ella
durastavinum, og eigarin skal stinga eina sýl ígjøgnum oyra hansara, og hann
skal vera trælur hansara alla ævi sína.
7 Selur maður dóttur sína sum trælkvinnu, skal hon ikki fáa frælsi á sama hátt

sum trælirnir. 8Hevði eigari hennara ætlað sær hana sjálvur, men dámdi hana
ikki, tá skal hann loyva, at hon verður keypt leys; einum fremmandum fólki
hevur hann ikki rætt at selja hana, eftir at hann hevur svikið hana. 9Hevur
hann ætlað soni sínum hana, skal hann geva henni sama rætt, sum døtur eiga.
10Tekur hann sær enn eina konu, má hann ikki skarva av rættinum hjá hini
fyrru til mat ella klæði ella kynsligt samband. 11 Letur hann hana ikki fáa hesi
trý, skal hon fáa frælsi ókeypis uttan loysigjald.

Lóg um dráp og skaðar
12Tann, ið slær mann, so hann doyr, skal lata lív. 13Gjørdi hann tað ikki við

vilja, men Gud læt hann koma fyri hond hansara, tá kann hann flýggja til eitt
stað, sum eg vil vísa tær á. 14Men ger maður slíka illgerð, at hann við sviki
drepur næsta sín, tá skalt tú taka hann, um tað so er frá altari mínum; hann
skal lata lív. 15Tann, ið slær pápa sín ella mammu sína, skal lata lív. 16Tann,
ið stjelur eitt menniskja, skal lata lív, antin hann hevur selt tað, ella tað verður
funnið hjá honum. 17Tann, ið biður ilt yvir pápa sín ella mammu sína, skal lata
lív.
18Koma tveir menn til ilnar, og annar slær hin við einum steini ella við

knýttum neva, so hann gerst seingjarliggjandi, men ikki doyr, 19 tá skal

21,2 5. Mós 15,12–14; Jer 34,14 21,12 1. Mós 9,6

gerningsmaðurin vera sakleysur, um hin kemur aftur á føtur og kann ganga úti
við stavi; men hann skal lata honum endurgjald fyri seingjarleguna og syrgja
fyri læknahjálp. 20 Slær maður træl sín ella trælkvinnu sína, so tey doyggja fyri
hond hansara, tá skal tað hevnast. 21Men liva tey ein ella tveir dagar, tá skal
tað ikki hevnast, tí trælurin er ogn hansara. 22Koma menn til ilnar og koma
undir barnakonu, so hon missir barnið, men ongan annan skaða fær, tá skal
gerningsmaðurin bøta fyri misfallið tað, ið maður hennara leggur á. 23Men
stendst skaði av, tá skalt tú lata lív fyri lív, 24 eyga fyri eyga, tungu fyri tungu,
hond fyri hond, fót fyri fót, 25 brunasár fyri brunasár, sár fyri sár, skøvu fyri
skøvu. 26 Slær maður træl sín ella trælkvinnu sína í eygað og oyðileggur tað,
tá skal hann geva teimum frælsi aftur fyri eygað. 27 Slær hann út tonn á træli
sínum ella trælkvinnu síni, tá skal hann geva teimum frælsi aftur fyri tonnina.
28 Stangar oksi mann ella kvinnu til deyðis, skal oksin verða steinaður, og

kjøtið av honum má ikki verða etið; men eigarin skal vera sakleysur. 29Men
var oksin áður vanur at stanga, og eigarin ikki ansaði eftir honum, hóast hann
var ávaraður, og hann so drepur mann ella konu, tá skal oksin verða steinaður,
og eigarin við skal lata lív. 30Men verður loysigjald lagt á hann, tá skal hann
lata so nógv í loysigjaldi fyri lív sítt, sum honum verður álagt. 31 Stangar oksin
son ella dóttur, skal farast við eigaranum eftir somu reglum. 32 Stangar oksin
træl ella trælkvinnu, skal eigarmaðurin lata eigara teirra 30 silvurstykkir, og
oksin skal verða steinaður.

Lóg um endurgjald
33 Letur maður brunn standa opnan ella grevur ein brunn og leggur ikki lok á

hann, og ein oksi ella ein asni dettur í hann, 34 tá skal hann, ið brunnin eigur,
lata honum, ið dýrini átti, endurgjald í reiðum pengum; men deyða dýrið skal
hann sjálvur eiga. 35 Stangar oksi hjá onkrum oksan hjá einum øðrum í hel, tá
skulu teir selja hin livandi oksan og býta pengarnar, og hitt deyða dýrið skulu
teir eisini býta. 36Men var tað kunnigt, at oksin áður var vanur at stanga, og
eigarmaðurin kortini ikki hevði ansað eftir honum, tá skal hann lata ein annan
oksa afturfyri; deyða dýrið skal hann sjálvur eiga.

21,23 3. Mós 24,19–20; 5. Mós 19,21; Matt 5,38–39

Lóg um ogn

22 1Men stjelur maður oksa ella seyð og slaktar ella selur teir, tá skal
hann lata 5 oksar aftur fyri oksan og 4 seyðir aftur fyri seyðin. 2Verður

tjóvur tikin undir innbroti og sligin so hann doyr, skal tað ikki verða roknað
fyri manndráp; 3men hendir tað eftir sólarris, tá er talan um manndráp. Tjóvur
skal lata fult endurgjald; men eigur hann einki at lata, skal hann verða seldur
sum endurgjald fyri tað, ið hann hevur stolið. 4Verður tað stolna, antin tað er
oksi, asni ella seyður, funnið hjá honum á lívi, skal hann rinda tað dupult aftur.
5 Letur maður kríatúr síni ganga á beiti á einum bøi ella í einum víngarði og
letur tey ganga leys, so tey fara inn á bøin hjá øðrum, tá skal hann rinda tað
aftur við tí besta av bøi sínum og víngarði sínum. 6Kemur eldur í og festir í
tornarunnar, so hann brennir bundi ella óskorið korn ella allan akurin av, tá
skal hann, ið setti eld á, lata endurgjald. 7Gevur maður øðrum manni pengar
ella leysafæ í varðveitslu, og tað verður stolið úr húsi hansara, so skal tjóvurin,
verður hann funnin, lata dupult endurgjald. 8Men verður tjóvurin ikki funnin,
skal húsaeigarin koma fram fyri Gud og svørja, at hann ikki hevur lagt hond
á ognina hjá hinum. 9 Í hvørji sak um svik, antin tað snýr seg um oksa, asna,
seyð, klæði ella annað, ið burtur er blivið, og sum onkur sigur seg eiga, skulu
báðir leggja sak sína fram fyri Gud. Tann, ið Gud sigur sekan, skal lata hinum
dupult aftur.
10 Letur maður øðrum manni asna, oksa, seyð ella okkurt annað dýr í

varðveitslu, og tað doyr, brýtur seg sundur ella verður rænt, uttan at nakar sær,
11 tá skal hin svørja við Harran, at hann ikki hevur lagt hond á ogn hjá øðrum
manni, og tað skal avgera sakina teirra millum. Eigarin skal góðtaka eiðin, og
maðurin skal ikki lata endurgjald. 12Men verður tað stolið frá honum, skal
hann lata eigaranum endurgjald. 13Verður tað sundurskrætt, skal hann leggja
tað fram sum prógv; hann skal ikki lata endurgjald fyri tað sundurskrædda.
14 Lænir maður dýr frá øðrum manni, og tað fær mein ella doyr, meðan

eigarin ikki er hjástaddur, tá skal maðurin lata endurgjald. 15Men er eigarin
hjástaddur, skal hann ikki lata endurgjald. Var dýrið leigað, er leigugjaldið
nøktandi endurgjald.

22,1 2. Sám 12,6

Ymsar lógir
16 Forførir maður gentu, ið er moyggj og ikki trúlovað øðrum manni, og fer í

song við henni, tá skal hann lata brúðargjald fyri hana og taka hana til konu.
17Men sýtir pápi hennara at lata hann fáa hana, skal hann gjalda eina upphædd,
ið svarar til brúðargjald fyri moyggj.
18Gandakelling skalt tú ikki lata liva. 19Hvør tann, ið parast við dýr, skal lata

lív. 20Hvør tann, ið ofrar til aðrar gudar enn Harran, skal verða bannlýstur.
21Tilflytaran mást tú ikki plága og ikki fara harðliga við, tí tit vóru sjálvir
tilflytarar í Egyptalandi. 22Einkjum og pápaleysum mugu tit ikki fara illa við.
23 Fert tú illa við teimum, skal eg hoyra róp teirra, tá ið tey rópa til mín, 24 og
tá skal vreiði mín kykna, og eg skal drepa tykkum við svørði, so konur tykkara
verða einkjur og børn tykkara pápaleys.
25 Lænir tú onkrum av fólki mínum pengar, einum fátækum, sum tú hevur

hjá tær, so skalt tú ikki bera teg at sum ein lánveitari ímóti honum; tit mugu
ikki krevja rentu av honum. 26Tekur tú kappan hjá næsta tínum í pant, skalt
tú geva honum hann aftur áðrenn sólsetur. 27Hann hevur einki annað at fara í,
hann skal hava hann um sín bera kropp; hvørjum øðrum skal hann liggja í? Tá
ið hann rópar til mín, vil eg hoyra hann, tí eg eri miskunnsamur. 28Gud mást
tú ikki spotta, og ein leiðara í fólki tínum mást tú ikki biðja ilt fyri.
29Tú mást ikki halda aftur avgjaldinum av kornskurði tínum og vínskurði

tínum. Tann fyrst fødda av sonum tínum skalt tú geva mær. 30Tað sama skalt
tú gera við stórdýr tíni og seyð tín. Í 7 dagar skal tað verða hjá mammu síni;
men 8. dagin skalt tú geva mær tað. 31Tit skulu vera mær heilag; tí skulu tit ikki
eta kjøt av dýrum, ið eru sundurskrødd á bønum, men blaka tað fyri hundarnar.

22,18 3. Mós 20,6.27 22,19 3. Mós 18,23; 20,15–16; 5. Mós 27,21 22,21 2. Mós 23,9; 3.
Mós 19,33–34; 5. Mós 10,18–19; 24,22; Sak 7,10 22,22 5. Mós 27,19; Jes 1,17
22,25 3. Mós 25,35–38; 5. Mós 23,19–20; Sálm 15,5; Esek 18,8 22,26 5. Mós 24,12–13
22,28 Præd 10,20; Áps 23,5 22,29 2. Mós 13,2 22,30 3. Mós 22,27

Rættvísi og kærleiki

23 1Tú mást ikki bera rong tíðindi. Tú mást ikki styðja hann, ið órætt
hevur, við at bera rangan vitnisburð. 2 Fylg ikki fjøldini í tí, sum ilt er.

Ert tú vitni í einum sakarmáli, tá laga teg ikki eftir fjøldini, so tú reingir rættin.
3 Í einum rættarmáli mást tú ikki geva fátækum fyrimun, bara tí tey eru fátæk.
4Kemur tú fram á oksa ella asna hjá fígginda tínum, ið vilstur er, tá skalt tú

beina teir aftur til hansara. 5 Sært tú asna hjá óvini tínum hokna undir klyv
síni, mást tú ikki fara frá honum; tú skalt hjálpa honum at taka klyvina av.
6Tú mást ikki reingja rættin fyri tann fátæka í sakarmáli hansara. 7Halt teg
burtur frá følskum ákærum og ver ikki atvold til, at hin sakleysi og rættvísi
letur lív, tí eg fríkenni ikki tann seka. 8Tak ikki við mutri, tí mutur blindar
sjálvt gløggskygdan mann og reingir sak teirra ið hava rætt. 9Ein tilflytara
mást tú ikki plága; tit kenna kor tilflytarans, tí tit hava sjálv verið tilflytarar í
Egyptalandi.
10 Í 6 ár skalt tú sáa jørð tína og heysta grøði hennara. 11Men 7. árið skalt tú

lata hana hvíla og liggja órørda, so tey fátæku í fólki tínum kunnu fáa okkurt
at eta, og tað, ið eftir verður, kunnu villdýrini á bønum eta. Á sama hátt skalt
tú gera við víngarð tín og oljutrø tíni. 12 Í 6 dagar skalt tú gera arbeiði títt, men
7. dagin skalt tú ikki arbeiða, so oksi tín og asni kunnu hvíla seg, og hústrælur
tín og tilflytarin rinda møðina. 13Tit skulu gera eftir øllum, sum eg havi sagt
tykkum. Tit mugu ikki nevna nøvn á øðrum gudum; tú mást ikki taka tey í tín
munn.

Árligu høgtíðirnar
14Tríggjar ferðir um árið skalt tú halda høgtíð fyri mær. 15Tú skalt halda

høgtíð ósúrgaðu breyða. Eins og eg havi álagt tær, skalt tú eta ósúrgað breyð
í 7 dagar ta ásettu tíðina í ábib mánaði, tí tá fórt tú út úr Egyptalandi.
Eingin má vísa seg tómhentan framman fyri mær. 16 Somuleiðis skalt tú halda
skurðhøgtíðina við frumgróðrinum av tí, tú sáddi í akurin, og heysthøgtíðina
við árslok, tá ið tú hevur fingið til høldar alt tað, ið tú hevur velt á bønum.
17Tríggjar ferðir um árið skulu allir menn tínir koma fram fyri Harran Drottin.

23,1 2. Mós 20,16 23,3 3. Mós 19,15 23,4 5. Mós 22,1–4 23,8 5. Mós 16,19; 27,25
23,9 2. Mós 22,21 23,10 3. Mós 25,3–4 23,12 2. Mós 20,8–11 23,13 2. Mós 20,3; Jos
23,7 23,14 2. Mós 34,18–23; 3. Mós 23,4–44; 4. Mós 28,16–22; 5. Mós 16,1–4
23,15 2. Mós 12,15–17

18Tú mást ikki ofra blóðið av sláturofrinum til mín saman við ósúrgaðum
breyði, og tað feita av høgtíðsofri mínum má ikki verða liggjandi til næsta
morgun. 19Tað besta av frumgróðrinum av jørð tíni skalt tú bera inn í húsið
hjá Harranum Gudi tínum; tú mást ikki kóka eitt geitarlamb í mjólk undan
mammuni.

Eingilin og lyftini
20Hygg, eg sendi ein eingil undan tær at varða teg á ferðini og fylgja tær til

staðið, ið eg havi gjørt til reiðar. 21Gev tær far um hann og lurta eftir honum!
Set teg ikki upp ímóti honum! Hann vil ikki fyrigeva misbrot tykkara, tí mítt
navn er í honum. 22Men lurtar tú eftir honum og gert alt, sum eg sigi, tá skal
eg vera fíggindi hjá fíggindum tínum og mótstøðumaður hjá mótstøðumonnum
tínum. 23Tí eingil mín skal ganga undan tær og fylgja tær til ámoritar og hetitar,
perissitar og kánanitar, hivitar og jebusitar, og eg skal gera av við teir. 24Tú
mást ikki tilbiðja gudar teirra og lovprísa teimum, og tú mást ikki fylgja siðum
teirra; men tú skalt ríva teir niður og smildra steinsúlur teirra. 25Tit skulu
tilbiðja Harran Gud tykkara, so vil eg vælsigna breyð títt og vatn títt og halda
sjúku burtur frá tær. 26 Í landi tínum skal eingin kona missa barn í móðurlívi
ella vera barnleys, og tú skalt slíta fullan aldur.
27Ræðslu fyri mær skal eg senda undan tær og ørkymla øll fólk, sum tú kemur

til, og allar fíggindar tínar skal eg lata flýggja undan tær. 28Eg skal senda vespur
undan tær, og tær skulu reka hivitar, kánanitar og hetitar burtur fyri tær. 29Men
eg vil ikki reka teir burtur fyri tær eftir einum ári, tí so gerst landið oyðið, og
villdýrini verða ov mong fyri teg. 30 So við og við skal eg reka teir burtur, til
tú ert nóg fjølmentur til at taka landið í ogn. 31Eg skal lata landamørk tíni
ganga frá Reyðahavinum til Miðjarðarhavið, frá oyðimørkini til Evfrat; tí eg
skal geva tær íbúgvar landsins upp í hendur, og tú skalt reka tey burtur fyri
tær. 32Tú mást ikki gera sáttmála við tey og gudar teirra, 33 og tey skulu ikki
verða búgvandi í landi tínum, so tey fáa teg at synda ímóti mær. Tí tilbiður tú
gudar teirra, tá verður tað ein fella fyri teg.

23,19 2. Mós 34,26; 5. Mós 14,21; 26,1–4 23,20 2. Mós 14,19 23,22 Sálm 81,14–15
23,24 2. Mós 20,5; 34,13; 5. Mós 7,5 23,25 2. Mós 15,26 23,26 5. Mós 7,14 23,27 5.
Mós 11,25 23,28 5. Mós 7,20; Jos 24,12 23,30 5. Mós 7,22 23,31 2. Mós 34,11–14; 5.
Mós 7,1–4; Dóm 2,2–3 23,32 2. Mós 34,12.15; 5. Mós 7,2–4; Dóm 2,2–4

Gud ger sáttmála við Ísrael

24 1 So segði hann við Móses: “Farið niðan til Harrans, tú og Áron, Nádab
og Ábihu og 70 av teimum elstu í Ísrael, og tit skulu boyggja tykkum til

jarðar, meðan tit enn eru langt burtur. 2Bara Móses má koma fram fyri Harran,
ikki hinir; og fólkið má ikki koma niðan við honum.”
3Tá ið Móses kom og kunngjørdi fólkinum øll boð Harrans og allar

rættarreglurnar, svaraði alt fólkið við ein munn: “Øll boðini, ið Harrin hevur
givið okkum, vilja vit halda.” 4 So skrivaði Móses øll orð Harrans upp, og tíðliga
morgunin eftir reisti hann eitt altar undir fjallinum og 12 steinsúlur, eina fyri
hvørja av Ísraels 12 ættum. 5 Síðan sendi hann nakrar ungar ísraelsmenn, og teir
bóru fram brennioffur og slaktaðu tarvar sum takkaroffur fyri Harranum. 6Og
Móses tók helvtina av blóðinum og stoytti tað í skálir, og hina helvtina sletti
hann á altarið. 7 Síðan tók hann sáttmálabókina og las hana upp fyri fólkinum,
og tey søgdu: “Vit vilja vera lýðin og gera alt, sum Harrin hevur sagt.” 8Móses
tók tá blóðið, sletti tað á fólkið og segði: “Hetta er blóðið, sum hoyrir tí sáttmála
til, ið Harrin hevur gjørt við tykkum við øllum hesum orðum sum grundarlag.”
9 Síðan fóru Móses og Áron, Nádab og Ábihu og 70 av teimum elstu í Ísrael

niðan á fjallið, 10 og teir sóu Ísraels Gud. Undir fótum hansara var eins og gólv
av safirsteini, klárt sum himmalin sjálvur. 11Men hann legði ikki hond á Ísraels
mætastu menn; teir sóu Gud og ótu og drukku.

Móses á Sinaifjalli
12 So segði Harrin við Móses: “Kom niðan á fjallið til mín og verð verandi her,

so skal eg geva tær steintalvurnar við lógini og boðunum, sum eg havi skrivað
upp fyri at vegleiða tey.” 13Tá fór Móses av stað saman við Josva, tænara sínum;
og Móses fór niðan á Guds fjall. 14Men við hinar elstu segði hann: “Bíðið tit
her, til vit koma aftur til tykkara; tit hava Áron og Hur hjá tykkum; vil onkur
hava eina sak avgreidda, kann hann venda sær til teirra.”
15 So fór Móses niðan á fjallið. Tá legði skýggið seg tjúkt um fjallið, 16 og dýrd

Harrans setti búgv á Sinaifjalli. Í 6 dagar fjaldi skýggið fjallið, og 7. dagin rópti
Harrin á Móses út úr skýnum. 17 Fyri eygunum á ísraelsfólki var dýrd Harrans á
at líta sum ein oyðandi eldur á fjallatoppinum. 18Men Móses fór inn í skýggið
og gekk niðan á fjallið, og hann var uppi á fjallinum í 40 dagar og 40 nætur.

24,1 2. Mós 19,12 24,3 2. Mós 19,8 24,8 Heb 9,18–20 24,9 2. Mós 19,24
24,10 Esek 1,26

Gávur til halgidómin

25 1Harrin segði við Móses: 2 “Sig við ísraelsfólk, at tey skulu lata mær
avgjald; frá øllum, ið sjálvboðin vilja lata, skulu tit taka ímóti avgjaldi

til mín. 3Og hetta er tað, ið tit skulu taka sum avgjald frá teimum: gull,
silvur og bronsu, 4 blátt purpur, reytt purpur, skarlakstógv, fínt lín og geitarull,
5 reyðlitað veðraskinn, sjókúgvaskinn, akasiuvið, 6 olju til lampuna, balsam
til salvingaroljuna og angandi roykilsi, 7 sjohamsteinar og dýrar steinar at
seta á akulin og bringuskjøldurin. 8Tey skulu gera mær ein halgidóm, so eg
kann búgva teirra millum. 9Tit skulu gera bústaðin og allan útbúnað hansara
nágreiniliga eftir teirri fyrimynd, sum eg skal vísa tær.

Ørkin
10Tú skalt gera ørk av akasiuviði, hálvatriðju alin langa, hálvaaðru alin breiða

og hálvaaðru alin høga; 11 tú skalt klæða hana við reinum gulli bæði innan og
uttan og gera ein gullkant runt um hana. 12 So skalt tú stoypa 4 gullringar til
hennara og festa teir í teir 4 føturnar, tveir ringar hvørjumegin. 13 Síðan skalt
tú gera stengur av akasiuviði, klæða tær við gulli 14 og stinga tær ígjøgnum
ringarnar á síðunum á ørkini, so tit kunnu bera hana við teimum. 15 Stengurnar
skulu verða sitandi í ringunum á ørkini og mugu ikki takast úr. 16Og í ørkina
skalt tú leggja lógina, sum eg skal geva tær.
17 Síðan skalt tú gera náðistól av reinum gulli, hálvatriðju alin langan og

hálvaaðru alin breiðan. 18Til endarnar á náðistólinum skalt tú gera tveir
kerúbar av hamraðum gulli 19 og festa teir hvønn á sín enda; í báðum endum
skalt tú gera kerúbarnar áfastar við náðistólin. 20Kerúbarnir skulu breiða
veingirnar út og rætta teir uppeftir, so teir við veingjum sínum fjala náðistólin.
Teir skulu venda andlitini hvørt móti øðrum, og andlitini skulu venda niður
móti náðistólinum. 21Tú skalt seta náðistólin oman á ørkina, og niður í ørkina
skalt tú leggja lógina, sum eg skal geva tær. 22Har skal eg opinbera meg fyri
tær, og úr náðistólinum millum báðar kerúbarnar, sum eru á ørkini við lógini
í, skal eg kunngera tær alt, ið eg skal áleggja tær at siga við ísraelsfólk.

25,2 2. Mós 35,5–9 25,9 2. Mós 25,40; 26,30; Áps 7,44; Heb 8,5 25,10 2. Mós 37,1–9
25,16 2. Mós 16,34; 40,20; 5. Mós 10,1–4; Heb 9,4
25,17 2. Mós 26,34; 37,6–9; 3. Mós 16,14–16 25,22 2. Mós 29,42; 30,6; 4. Mós 7,89

Borðið til sýnisbreyðini
23 Síðan skalt tú gera borð av akasiuviði, tvær alin langt, eina alin breitt

og hálvaaðru alin høgt. 24Tú skalt klæða tað við reinum gulli og gera ein
gullkant runt um tað. 25 So skalt tú gera ein lista runt um tað, sum er eina
hond breiður, og ein gullkant runt um listan. 26Ger so 4 gullringar og fest teir í
tey 4 hornini á teimum 4 borðbeinunum. 27Ringarnir skulu sita tætt við listan,
og stengurnar skulu stingast í teir, so borðið kann berast. 28 Stengurnar skalt tú
gera av akasiuviði og klæða tær við gulli; við teimum skal borðið verða borið.
29 So skalt tú gera føtini, ið hoyra borðinum til, og skálirnar, kannurnar og
offurskálirnar, ið verða brúktar til drykkjuofrið; tú skalt gera øll hesi íløt úr
reinum gulli. 30Á borðinum skalt tú altíð hava sýnisbreyð liggjandi fyri mær.

Ljósastakin
31Tú skalt gera ljósastaka av reinum gulli; sum hamrað arbeiði skalt tú gera

hann, bæði fótin og sjálvan stakan; bikørini á honum við knappum og blómum
skulu vera áføst við stakan sjálvan. 326 armar skulu ganga út frá honum, tríggir
frá aðrari liðini og tríggir frá hinari. 33Á fyrsta arminum skulu vera trý bikør
formað sum mandlublómur við knøppum og blómum, á øðrum armi trý bikør
formað sum mandlublómur við knøppum og blómum og soleiðis á øllum 6
ørmunum, ið ganga út frá stakanum. 34Á sjálvum ljósastakanum skulu vera 4
bikør formað sum mandlublómur við knappum og blómum. 35Tað skal vera
ein knappur undir fyrsta pari av ørmum, ein undir øðrum og ein undir tí triðja;
tað skal vera ein knappur undir hvørjum pari av teimum 6 ørmunum, ið ganga
út frá ljósastakanum. 36Knapparnir og armarnir skulu vera áfastir við stakan
sjálvan. Allur ljósastakin skal vera í einum, hamrað arbeiði av reinum gulli.
37 Síðan skalt tú gera 7 lampur til hansara og seta tær upp soleiðis, at tær lýsa
framman fyri honum. 38 Ljósasaksar og eldpannur, ið hoyra til, skulu vera av
reinum gulli. 39Eina talent av reinum gulli skalt tú nýta til ljósastakan og øll
hesi amboð. 40Men síggj til at gera tað eftir teirri fyrimynd, ið varð víst tær á
fjallinum.”

25,23 2. Mós 37,10–24 25,30 2. Mós 40,23; 3. Mós 24,5–7 25,31 2. Mós 37,17–22
25,37 2. Mós 40,25; 4. Mós 8,2 25,40 2. Mós 25,9



ONNUR MÓSEBÓK 26 52

Halgidómurin

26 1Halgidómin skalt tú gera úr 10 tjalddúkum. Teir skulu vera av
tvinnaðum fínum líni, bláum purpuri, reyðum purpuri og skarlakstógvi,

og tú skalt lata listafólk veva kerúbar í teir. 2Hvør dúkur skal vera 28 alin langur
og 4 alin breiður, og allir dúkarnir skulu vera eftir sama máli. 3Teir 5 dúkarnir
skulu vera seymaðir saman hvør við annan og á sama hátt hinir 5 dúkarnir.
4 Síðan skalt tú seyma lykkjur av bláum purpuri í jaðaran á ytsta dúkinum í
øðrum samanseymaða tjalddúkinum, og somuleiðis í jaðaran á ytsta dúkinum
í hinum stykkinum. 5Tú skal seta 50 lykkjur í annan tjalddúkin og 50 lykkjur
í jaðaran á hinum samanseymaða tjalddúkinum; lykkjurnar skulu sita áraka
hvørja aðra. 6 Síðan skalt tú gera 50 gullkrókar, og við teimum skalt tú festa
dúkarnar at hvørjum øðrum, so bústaðurin verður ein heild.
7Tú skalt gera tjalddúkar av geitahári til eitt tjald yvir bústaðnum, 11 slíkar

dúkar skalt tú gera. 8Hvør dúkur skal vera 30 alin langur og 4 alin breiður; allir
11 dúkarnir skulu hava somu stødd. 9Tú skalt seyma 5 dúkar saman fyri seg og
6 dúkar fyri seg; men hin sætta dúkin, sum skal liggja frammantil á tjaldinum,
skalt tú leggja dupultan. 10Tú skalt seta 50 lykkjur í jaðaran á tí síðsta
tjalddúkinum í samanseymaða stykkinum, og 50 lykkjur í jaðaran á hinum
tjalddúkinum í samanseymaða stykkinum. 11Tú skalt gera 50 bronsukrókar og
krøkja teir í lykkjurnar og soleiðis binda tjaldið, so tað verður ein heild. 12Men
tað, ið er til avlops av tjalddúkunum, tann hálva dúkin, ið loypur av, skalt tú
lata hanga niður aftantil á bústaðnum. 13Og tann alinin, sum tjalddúkarnir eru
ov langir báðumegin, skal hanga niður yvir báðar síðurnar á bústaðnum at hylja
hann. 14Tú skalt gera áklæði til tjaldið av reyðlitaðum veðraskinni og oman á
tað áklæði av sjókúgvaskinni.
15Tú skalt gera plankar til bústaðin av akasiuviði; teir skulu standa upp og

niður. 16Hvør planki skal vera 10 alin høgur og 1,5 alin breiður. 17Á hvørjum
planka skulu vera tveir tappar, ið eru heftir hvør at øðrum. Soleiðis skalt tú
gera allar plankarnar í bústaðnum. 18Av plankunum, tú gert til bústaðin, skulu
20 vera á suðursíðuni, 19 og tú skalt gera 40 stabbar í silvuri undir teir 20
plankarnar, tveir stabbar undir hvønn planka at seta báðar tapparnar í. 20Á
hinari síðuni á bústaðnum, á norðursíðuni, skulu eisini vera 20 plankar 21 við
40 stabbum í silvuri, tveir stabbar undir hvørjum planka. 22Til baksíðuna á
bústaðnum, ímóti vestri, skalt tú gera 6 plankar, 23 og til hornini á baksíðuni

26,1 2. Mós 36,8–12

á bústaðnum skalt tú gera tveir plankar, 24dupultar í neðra og somuleiðis í
erva til fyrsta ringin. 25Og tað skulu vera 8 plankar og silvurstabbar teirra,
16 stabbar, tveir stabbar undir hvørjum planka. 26Tú skal gera tvørstengur av
akasiuviði, 5 til plankarnar á aðrari síðuni á bústaðnum, 27 og 5 tvørstengur
til plankarnar á hinari síðuni á bústaðnum og 5 tvørstengur til baksíðuna
á bústaðnum, ímóti vestri. 28Og mittasta tvørstongin, sum liggur mitt eftir
plankunum, skal ganga tvørtur um frá øðrum enda í hin. 29Tú skalt klæða
plankarnar við gulli, og ringarnar í teimum, sum tvørstengurnar skulu ganga
ígjøgnum, skalt tú gera úr gulli, og tvørstengurnar skalt tú klæða við gulli. 30 So
skalt tú reisa bústaðin, so sum tað varð víst tær á fjallinum.
31Tú skalt gera forhang av bláum purpuri, reyðum purpuri, skarlakstógvi og

tvinnaðum, fínum líni, og tú skalt veva kerúbar í tað í listvevnaði. 32Tú skalt
heingja tað á 4 gullklæddar stólpar av akasiuviði, sum gullkrókar eru á, og
sum standa á 4 silvurstabbum. 33Tú skalt heingja forhangið undir krókarnar,
og innan fyri forhangið skalt tú seta vitnisburðarørkina; forhangið skal gera
skilnað millum hitt heilaga og hitt allarheilagasta. 34Náðistólin skalt tú leggja
á vitnisburðarørkina í hinum allarheilagasta. 35Tú skalt seta borðið uttan fyri
forhangið og ljósastakan yvir av borðinum við sunnaru síðu á bústaðnum;
borðið skalt tú seta við norðaru síðu. 36Til dyrnar á bústaðnum skalt tú gera
eitt áklæði av bláum purpuri, reyðum purpuri, skarlakstógvi og tvinnaðum,
fínum líni, listaliga vovið. 37Til áklæðið skalt tú gera 5 stólpar av akasiuviði
og klæða teir við gulli, og gullkrókar skulu vera á teimum, og tú skalt stoypa 5
bronsustabbar til teirra.

26,30 2. Mós 25,9 26,33 Heb 9,3 26,34 2. Mós 25,17–22

Brennioffuraltarið

27 1Tú skalt gera altarið av akasiuviði; tað skal vera 5 alin langt, 5 alin
breitt, fýrhyrnt, og tríggjar alin høgt. 2Á tey 4 hornini skalt tú seta

horn, sum skulu vera áføst við altarið; og tú skalt klæða tað við bronsu. 3 Síðan
skalt tú gera skuffur at bera øskuna burtur í, og eldspakar, offurskálir, kjøtgaflar
og eldpannur; øll amboðini skalt tú gera úr bronsu. 4Tú skalt eisini gera eitt
rimaverk úr bronsu, gjørt sum net, og festa 4 bronsuringar í tað, ein í hvørt
hornið. 5Tað skalt tú seta niðast undir listan á altarinum, so netið røkkur upp
á hálvt altarið. 6Tú skalt eisini gera stengur av akasiuviði til altarið og klæða
tær við bronsu. 7 Stengurnar skulu stingast ígjøgnum ringarnar, so tær sita á
báðum síðum á altarinum, tá ið tað skal berast. 8Tú skalt gera tað av brettum,
opið innan; sum tað var víst tær á fjallinum, skalt tú gera tað.

Forgarðurin
9Tú skalt eisini gera ein forgarð til bústaðin. Á suðursíðuni skal vera eitt

umhang um forgarðin av tvinnaðum, fínum líni, 100 alin langt hesumegin.
10Og tað skulu vera 20 stólpar við 20 stabbum av bronsu, men krókarnir
á stólpunum og tvørstengurnar skulu vera í silvuri. 11 Somuleiðis skal á
langsíðuni norðanfyri vera eitt umhang, sum er 100 alin langt, við 20 stólpum
við 20 stabbum av bronsu, men krókarnir á stólpunum og tvørstengurnar skulu
vera av silvuri. 12Tvørtur um allan forgarðin vestanfyri skal vera eitt umhang,
50 alin langt, við 10 stólpum og 10 stabbum. 13 Forgarðurin eystanfyri,
ímóti sólarrenningini, skal allan vegin tvørturum vera 50 alin. 14Har skulu
øðrumegin vera 15 alin long umhang við trimum stólpum og trimum stabbum,
15 og hinumegin 15 alin long umhang við trimum stólpum og trimum stabbum.
16Portrið til forgarðin skal hava eitt 20 alin langt forhang, listaliga vovið av
reyðum purpuri, bláum purpuri, skarlakstógvi og tvinnaðum, fínum líni; tað
skal hava 4 stólpar við 4 stabbum. 17Allir stólparnir rundan um forgarðin
skulu vera bundnir saman við silvurstongum; krókarnir skulu vera úr silvuri og
stabbarnir úr bronsu. 18 Forgarðurin skal vera 100 alin langur, 50 alin breiður
og 5 alin høgur. Umhangið skal vera av tvinnaðum, fínum líni og stabbarnir úr
bronsu. 19Øll amboð, ið nýtt verða til arbeiðið í bústaðnum, og allir tjaldhælar
til bústaðin og forgarðin skulu vera úr bronsu.

Oljan til lampurnar
20Tú skalt áleggja ísraelsfólki at útvega tær reina olju av stoyttum oljuberum

til ljósastakan, so lampur altíð kunnu setast upp. 21 Í samkomutjaldinum uttan
fyri forhangið, ið er framman fyri vitnisburðin, skulu Áron og synir hansara
síggja til, at hon brennur frá kvøldi til morgun framman fyri Harranum. Hetta
skal vera ein ævig lóg hjá ísraelsfólki ætt eftir ætt.

27,20 3. Mós 24,2–3

Prestabúnin

28 1 Lat tú Áron, bróður tín, og synir hansara koma fram fyri teg úr flokki
Ísraels til at vera prestar mínir, Áron og synir hansara Nádab, Ábihu,

Eleasar og Itamar. 2Tú skalt gera Ároni bróður tínum heilag klæði til heiðurs og
prýði, 3 og gev øllum, ið hava skil á list, øllum, sum eg havi fylt við kunnskapar
anda, boð um, at tey skulu gera Ároni klæði fyri at halga hann til prestatænastu
fyri mær. 4Klæðini, ið tey skulu gera, eru hesi: bringuskjøldur, akul, møttul,
puntutan kappa, vavhúgvu og belti; heilag klæði skulu tey gera Ároni, bróður
tínum, og sonum hansara, so teir kunnu vera prestar fyri mær til at gera
prestatænastu fyri meg. 5Teir skulu brúka gull, blátt purpur, reytt purpur,
skarlakstógv og fínt lín.
6Teir skulu gera akulin úr gulli, bláum purpuri, reyðum purpuri, skarlakstógvi

og tvinnaðum fínum líni í listvevnaði. 7Hann skal hava tvey akslabond, sum
eru fest í bæði hornini og halda honum saman. 8Beltið, sum hann skal festast
við, skal vera áfast við hann og verða gjørt á sama hátt sum hann av gulli,
bláum purpuri, reyðum purpuri, skarlakstógvi og fínum líni. 9 Síðan skalt tú
taka tveir sjohamsteinar og í teir rista nøvnini á Ísraels sonum, 106 nøvn á
annan steinin og hini 6 á hin steinin eftir aldri. 11 Sum steinhøggarin ristir í
innsiglið, soleiðis skalt tú rista nøvnini á Ísraels sonum í báðar steinarnar; og
tú skalt gera gullumgerð rundan um teir. 12Tú skalt seta teir á akslabondini
á aklinum til minnissteinar um Ísraels synir, og Áron skal bera nøvn teirra á
akslum sínum frammi fyri Harranum, fyri at hann skal minnast teir. 13Tú skalt
gera umgerð úr gulli, 14 og tvær ketur úr reinum gulli; tær skulu vera flættaðar
á sama hátt sum reip, og tú skalt hefta tær í skreytvevnaðin.
15Tú skalt gera ein bringuskjøldur til dómsúrskurðir í listvevnaði; hann skal

verða gjørdur á sama hátt sum akulin; úr gulli, bláum purpuri, reyðum purpuri,
skarlakstógvi og fínum tvinnaðum líni skalt tú gera hann. 16Hann skal vera
fýrhyrntur og lagdur dupultur, eina sponn langur og eina sponn breiður. 17Tú
skalt seta 4 røð av steinum í hann; í fyrsta raði skulu vera karneol, topas
og smaragd, 18 í øðrum raði rubin, saffir og jaspis, 19 í triðja raði hýasint,
agat og ametyst, 20 í fjórða raði krysolit, sjoham og onyks; teir skulu sita í
vevnaði úr gulli. 21 Steinarnir skulu vera 12 samsvarandi nøvnunum á sonum
Ísraels, ein fyri hvørt navnið. Í hvønn steinin skal navnið á einari av teimum
12 ættunum verða høgt eins og rist verður í innsiglið. 22Til bringuskjøldurin

skalt tú gera ketur av reinum gulli, flættaðar á sama hátt sum reip. 23Tú
skalt eisini gera tveir gullringar og seta teir á bringuskjøldurin, hvønn í sítt
hornið. 24 Í hesar báðar ringarnar í hornunum á bringuskjøldrinum skalt tú
festa bæði gullreipini. 25Hinar báðar endarnar á báðum reipunum skalt tú
festa í báðar skreytvevnaðirnar og binda tey í akslabondini á forsíðuni á
aklinum. 26 Síðan skalt tú gera tveir gullringar og seta teir í hini bæði hornini
á bringuskjøldrinum, í viðferðina, sum vendir inn ímóti aklinum. 27Ger so
tveir gullringar afturat og heft teir niðast í akslabondini á aklinum tætt við
samankomingina oman fyri beltið á aklinum. 28Ringarnir á bringuskjøldrinum
skulu heftast í ringarnar á aklinum við bandi úr bláum purpuri, so taskan
kemur at sita oman fyri beltið og ikki losnar frá aklinum. 29Tá ið Áron
fer inn í halgidómin, skal hann við hjarta sítt bera nøvnini á Ísraels sonum
á bringuskjøldrinum til dómsúrskurðir sum eina áhaldandi áminning fyri
Harranum. 30 Í bringuskjøldurin til dómsúrskurðir skalt tú leggja urim og
tummim, so tey liggja við hjarta á Ároni, tá ið hann stígur fram fyri Harran.
Áron skal altíð bera dóm Ísraels sona við hjarta sítt frammi fyri Harranum.
31Møttulin, ið hoyrir til akulin, skalt tú gera úr bláum purpuri, allan sum

hann er. 32Mitt á honum skal vera ein hálsútskering, og runt um hana ein
vovin viðføring sum útskering á brynju, so hann ikki rivnar. 33Runt um
faldin á honum skalt tú seta granatepli av bláum purpuri, reyðum purpuri
og skarlakstógvi og millum teirra gullbjøllur allan vegin runt, 34 so gullbjølla
og granatepli fylgja hvørt øðrum runt faldin á møtlinum. 35Áron skal vera í
honum, tá ið hann ger tænastu, so tað hoyrist, tá ið hann fer inni í halgidómin
og stígur fram fyri Harran, og tá ið hann fer út aftur; so skal hann ikki doyggja.
36Tú skalt gera eina plátu úr reinum gulli, og í hana skalt tú rista eins og rist

verður í innsigli: Halgaður Harranum. 37Tú skalt festa hana í band av bláum
purpuri, og hon skal sita á vavhúgvuni; frammantil á vavhúgvuni skal hon sita.
38Hon skal sita á pannu Árons, so hann kann bera ábyrgdina av lýtunum við
heilagu ofrunum, sum ísraelsfólk bera fram, við øllum heilagu gávum teirra;
hon skal altíð sita á pannu hansara, so Harrin kann fáa tokka til teirra.
39Tú skalt veva mynstrutan kyrtil av fínum líni og gera vavhúgvu av fínum

líni; og tú skalt eisini gera eitt belti, vovið í ymiskum litum. 40Eisini synunum
hjá Ároni skalt tú gera kyrtlar, belti og húgvur at vera teimum til heiðurs og
prýði. 41Tú skalt lata Áron, bróður tín, og synir hansara í tey; síðan skalt tú

salva teir, innseta teir og víga teir at vera prestar fyri mær. 42Tú skalt gera
teimum buksur av líni at fjala blygd teirra; tær skulu røkka frá mjadnunum
niður á lørini. 43Áron og synir hansara skulu vera í teimum, tá ið teir fara inn
í samkomutjaldið ella fara fram at altarinum at gera tænastu í halgidóminum;
annars gera teir seg sekar og missa lívið. 44Hetta skal vera honum ein ævig lóg
og eftirkomarum hansara eftir hann.

28,42 2. Mós 20,26

Prestavígslan

29 1 Soleiðis skalt tú bera teg at, tá ið tú vígir teir at vera prestar fyri mær:
Tak ein ungan oksa, tveir lýtaleysar veðrar, 2 ósúrgað breyð, ósúrgaðar

køkur rørdar í olju, og ósúrgaðar flatkøkur smurdar við olju; av fínum mjøli
skalt tú gera tær. 3Tú skalt leggja tær í eina kurv og bera tær fram í kurvini
saman við oksanum og báðum veðrunum. 4 Síðan skalt tú lata Áron og synir
hansara koma fram at durunum á samkomutjaldinum og vaska teimum við
vatni. 5Tú skalt taka klæðini og lata Áron í kyrtilin, akuls møttulin, akulin og
bringuskjøldurin; bind beltið á aklinum um hann og 6 set vavhúgvuna á høvd
hansara og set heilaga ennisprýðið á vavhúgvuna. 7Tak so salvingaroljuna og
hell hana út yvir høvd hansara og salva hann. 8 Lat so synir hansara koma
fram og lat teir í kyrtlar, 9 gyrð teir við beltum, Áron og synir hansara, og bind
húgvurnar á teir. So skal prestatænastan hoyra teimum til sum ævig fyriskipan.
Tá ið tú innsetur Áron og synir hansara, 10 skalt tú leiða oksan fram

fyri samkomutjaldið, og Áron og synir hansara skulu leggja hendurnar á
høvdið á oksanum. 11 Slakta so oksan framman fyri Harranum fyri durunum
á samkomutjaldinum 12 og tak eitt sindur av blóðinum úr oksanum og smyr
tað við fingrinum upp á altarhornini, men stoyt alt hitt blóðið við fótin á
altarinum. 13Tak so alla tálgina á innvølunum, livrarbroddin, bæði nýruni við
nýrumørunum og brenn tað á altarinum. 14Men kjøtið av oksanum og skinnið
og gorið skalt tú brenna í eldinum uttan fyri leguna; tað er syndaoffur.
15 Síðan skalt tú taka annan veðrin, og Áron og synir hansara skulu leggja

hendurnar á høvdið á honum. 16 Slakta so veðrin og tak blóðið og slett tað á
altarið íkring. 17 Lima síðan veðrin sundur, vaska innvølir og leggir og legg teir
oman á stykkini og føtur hansara, 18 og brenn so allan veðrin á altarinum. Tað er
brennioffur fyri Harranum, vælangandi roykur; tað er eldoffur fyri Harranum.
19 Síðan skalt tú taka hin veðrin, og Áron og synir hansara skulu leggja

hendurnar á høvdið á honum. 20Tú skalt slakta veðrin og taka av blóði hansara
og smyrja tað á høgru oyralippu á Ároni og sonum hansara, á høgra tummil
og høgru stórutá, og tú skalt sletta blóðið á altarið íkring. 21Tú skalt taka
av blóðinum á altarinum og av salvingaroljuni og sletta tað á Áron og klæði
hansara, á synir hansara og klæði teirra; so verður hann heilagur, hann og
klæði hansara, synir hansara og klæði teirra. 22 Síðan skalt tú taka tað feita úr

veðrinum, hárógvuna, netjuna, livrarbroddin, bæði nýruni við nýrumørinum og
høgra tjógv; tí hetta er vígsluveðrur. 23Tú skalt eisini taka eitt runt breyð, eina
oljukøku og eina flatkøku úr kurvini við ósúrgaðu breyðunum, sum stendur
framman fyri Harranum. 24 Legg alt í hendurnar á Ároni og sonum hansara og
lat teir sveiggja tað frammi fyri Harranum. 25 Síðan skalt tú taka tað úr hondum
teirra og brenna tað á altarinum saman við brenniofrinum til góðan anga fyri
Harranum. 26Tak síðan bringuna av vígsluveðrinum hjá Ároni og sveiggja
henni frammi fyri Harranum; hon skal vera tín partur. 27 Sveiggibringuna og
offurtjógvið, ið verður sveiggjað og latið sum avgjald av vígsluveðrinum hjá
Ároni og sonum hansara, skalt tú halga. 28Hesi rættindi skulu Áron og synir
hansara eiga hjá ísraelsfólki í allar ævir; tí tað er eitt avgjald; eitt avgjald frá
ísraelsfólki av takkarofrum teirra, eitt avgjald frá teimum til Harran.
29Heilagu klæðini hjá Ároni skulu synir hansara hava eftir hann, og í teimum

skulu teir vera, tá ið teir verða salvaðir og innsettir. 30 Í 7 dagar skal tann av
sonum hansara, ið verður prestur eftir hann, vera í teimum, tá ið hann fer inn í
samkomutjaldið at gera tænastu í halgidóminum. 31Tú skalt taka vígsluveðrin
og kóka kjøtið av honum á einum heilagum staði. 32Og Áron og synir hansara
skulu eta kjøtið av veðrinum og breyðið, sum í kurvini er, fyri durunum á
samkomutjaldinum. 33Teir skulu eta kjøtið og breyðið, sum verður nýtt til
sáttargerð, tá ið teir verða innsettir og vígdir; men eingin óvígdur má eta av
tí, tí tað er heilagt. 34Men verður nakað eftir av vígslukjøtinum og breyðinum
til morgunin eftir, skalt tú brenna tað, ið eftir er; tað má ikki verða etið, tí tað
er heilagt. 35 Soleiðis skalt tú gera við Áron og synir hansara, júst sum eg havi
álagt tær. Í 7 dagar skal innsetingin vara. 36Hvønn dag skalt tú ofra ein oksa
sum syndaoffur og við hesi sáttargerð reinsa altarið frá synd og halga tað við
at salva tað. 37 Í 7 dagar skalt tú gera sáttargerð fyri altarið og halga tað. So
skal altarið vera háheilagt; hvør tann, ið nertur við tað verður halgaður.

Reglur um dagligt brennioffur
38Hetta er tað, sum tú skalt ofra á altarinum: Tvey veturgomul lomb hvønn

einasta dag. 39Annað lambið skalt tú ofra um morgunin og hitt í skýmingini.
40 Saman við fyrra lambinum skalt tú ofra tíggjundapart efu av fínum mjøli,
elt saman við fjórðingi av eini hin av olju úr stoyttum oljuberum, og sum
drykkjuoffur fjórðingi av eini hin av víni. 41Hitt lambið skalt tú ofra í
skýmingini, við sama slagi av matofri og drykkjuofri sum um morgunin, til

29,27 3. Mós 7,32–34 29,38 4. Mós 28,3–8

góðan anga, sum eldoffur til Harran. 42Hetta skal vera dagliga brenniofrið ætt
eftir ætt fyri durunum á samkomutjaldinum framman fyri Harranum; har skal
eg møta tykkum og tosa við teg, 43 og har skal eg møta ísraelsfólki, og tjaldið
skal vera halgað við dýrd míni. 44Eg skal halga samkomutjaldið og altarið, og
Áron og synir hansara skal eg víga at gera prestatænastu fyri meg. 45Eg skal
búgva millum ísraelsfólk og vera Gud teirra, 46 og tey skulu ásanna, at eg eri
Harrin, Gud teirra, sum førdi tey út úr Egyptalandi fyri at búgva teirra millum.
Eg eri Harrin, Gud teirra.

29,42 2. Mós 25,22 29,43 2. Mós 40,34 29,45 3. Mós 26,11–12; 2. Kor 6,16
29,46 2. Mós 20,2; 3. Mós 11,45; 22,32–33

Roykilsisaltarið

30 1Tú skalt gera eitt altar at brenna roykilsi á; av akasiuviði skalt tú gera
tað. 2Tað skal vera eina alin langt og eina alin breitt, fýrhyrnt, og tvær

alin høgt, og hornini skulu vera áføst við tað. 3Tú skalt klæða tað við reinum
gulli bæði omaná og á síðunum rundanum og hornini við og gera ein gulllista,
sum gongur runt um tað. 4Tú skalt eisini gera tveir gullringar og seta teir niðri
undir listanum á tvær av síðunum; tú skalt festa teir á báðar síður, og teir skulu
vera til at stinga stengurnar ígjøgnum, so altarið kann berast. 5 Stengurnar skalt
tú gera av akasiuviði og klæða tær við gulli. 6Tú skalt seta altarið framman
fyri forhangið fyri vitnisburðarørkini, framman fyri náðistólin, sum liggur yvir
vitnisburðinum, har ið eg vil møta tær. 7Áron skal brenna angandi roykilsi á tí;
hvønn morgun, tá ið hann ger lampurnar til reiðar, skal hann brenna roykilsi,
8 og somuleiðis í skýmingini, tá ið hann setir lampurnar upp; tað skal vera
dagligt roykilsisoffur framman fyri Harranum ætt eftir ætt. 9Tit mugu ikki ofra
fremmant roykilsi á tí og ikki brennioffur og grøðioffur; heldur ikki mugu tit
hella út drykkjuoffur á tað. 10Eina ferð um árið skal Áron gera sáttargerð á
hornum tess; við blóði av sónandi syndaofrinum skal hann eina ferð um árið
gera sáttargerð á tí, ættarlið eftir ættarlið. Tað er háheilagt fyri Harranum.”

Tempulskatturin
11Harrin segði við Móses: 12 “Tá ið tú heldur fólkateljing yvir Ísrael og kannar

tey, skula øll lata Harranum loysigjald fyri lív sítt, so eingin vanlukka skal raka
tey, tá ið tey verða kannað. 13Hvør tann, ið verður taldur, skal lata hálvan
sekul eftir halgidómsins vekt; ein sekul er 20 gerur. Hesin hálvi sekulin er
avgjald til Harran. 14Hvør tann, ið verður taldur, sum er 20 ár og eldri, skal
lata avgjald til Harran. 15Hin ríki skal ikki lata meir og hin fátæki ikki minni
enn hálvan sekul, tá ið tit lata avgjald til Harran sum loysigjald fyri lív tykkara.
16Tú skalt taka ímóti loysigjaldinum frá ísraelsfólki og geva tað til tænastuna í
samkomutjaldinum; tað skal minna Harran á ísraelsfólk og vera loysigjald fyri
lív tykkara.”

30,1 2. Mós 37,25–28 30,6 2. Mós 25,22 30,9 3. Mós 10,1–2
30,10 3. Mós 16,18–19; Heb 9,7 30,12 2. Mós 38,25–29

Bronsufatið
17Harrin segði við Móses: 18 “Tú skalt gera eitt vaskifat av bronsu og ein

bronsufót til tað, og tú skalt seta taðmillum samkomutjaldið og altarið og stoyta
vatn í tað. 19 Í tí skulu Áron og synir hansara vaska hendur og føtur sínar. 20Tá
ið teir fara inn í samkomutjaldið, skulu teir vaska sær í vatninum, so teir ikki
skulu doyggja; og somuleiðis tá ið teir nærkast altarinum, at gera tænastu sína
og brenna eldoffur til Harran, 21 skulu teir vaska hendur og føtur sínar, so teir
ikki skulu doyggja. Hetta skal vera honum og eftirkomarum hansara ein ævig
fyriskipan, ætt eftir ætt.”

Salvingaroljan og roykilsið
22Harrin segði við Móses: 23 “Tak tær kryddurtir av besta slagi, 500 seklar av

sjálvrunnari myrru og helvtina so mikið, 250 seklar, av vælangandi kaneli, 250
seklar av vælangandi kalmusi, 24500 seklar av kassia, alt eftir halgidómsins
vekt, og eina hin av olivinolju. 25Hetta skalt tú gera til eina heilaga
salvingarolju, kryddsalvu, eins og salvublandarar gera. Tað skal vera heilag
salvingarolja. 26Við henni skalt tú salva samkomutjaldið, vitnisburðarørkina,
27 borðið við øllum, ið tí tilhoyrir, ljósastakan við øllum, ið hoyrir honum til,
og roykilsisaltarið, 28 brennioffuraltarið við øllum, ið tí tilhoyrir, vaskifatið og
fótin á tí. 29Tú skalt víga tey, so tey verða háheilag; hvør tann, ið nertir við
tey, verður halgaður. 30Tú skalt salva Áron og synir hansara og víga teir at
gera prestatænastu fyri mær. 31Við ísraelsfólk skalt tú siga: Hetta skal vera
mín heilaga salvingarolja hjá tykkum ætt eftir ætt, 32men hon má ikki hellast
á nakað menniskja, og tit mugu ikki gera nakra aðra blanding sum hesa; hon
er heilag, og heilag skal hon vera tykkum. 33Tann, ið blandar salvu sum hesa,
og nýtir hana á ein óvígdan, skal vera oyddur úr fólkinum sínum.”
34Harrin segði við Móses: “Fá tær vælangandi kryddurtir, nataf, sjóklógv,

galbanum og reint virak, líka nógv av hvørjum, 35 og ger av tí kryddað roykilsi,
slíkt sum salvublandararnir gera, saltað, reint og heilagt. 36Nakað av tí skalt
tú stoyta fínt og leggja tað framman fyri vitnisburðin í samkomutjaldinum, har
eg skal møta tær. Háheilagt skal tað vera tykkum. 37Roykilsið, sum er blandað
á sama hátt sum hetta, mugu tit ikki gera tykkum sjálvum; vígt Harranum skal
tað vera. 38Tann, ið ger makan til tað fyri at njóta angan av tí, skal verða
oyddur úr fólkinum.”

30,18 2. Mós 38,8; 40,30–32 30,23 2. Mós 37,29; 40,9–11

Handverkarar verða boðsendir

31 1Harrin segði við Móses: 2 “Eg havi kallað Besalel, son Uris, sum var
sonur Hur, av Juda ætt, 3 og fylt hann við Guds Anda, við vísdómi,

viti og kunnleika til alskyns handverk, 4 so hann kann upphugsa og gera
listaverk úr gulli, silvuri og bronsu, 5høgga steinar til umgerð, skera í træ
og gera alskyns handverk. 6Honum til hjálpar havi eg givið Oholiab, son
Áhisámaks, av Dáns ætt; og øllum kønum monnum havi eg givið kunnleika,
so teir eru førir fyri at gera alt tað, ið eg havi álagt tær: 7 Samkomutjaldið,
vitnisburðarørkina, náðistólin oman á henni, og allar lutirnar, ið hoyra
til tjaldið, 8 borðið og lutirnar á tí, ljósastakan úr reinum gulli við tí, ið
tilhoyrir, roykilsisaltarið, 9 brennioffuraltarið og allar lutirnar á tí, vaskifatið
og fótin á tí, 10 embætisbúnan og halgiklæðini hjá Ároni presti og klæðini
til prestatænastuna hjá sonum hansara, 11 salvingaroljuna og tað vælangandi
roykilsið til halgidómin, alt skulu teir gera so, sum eg havi álagt tær.”

Hvíludagsboðið og steintalvurnar
12Harrin segði við Móses: 13 “Tú skalt siga við ísraelsfólk: Tit skulu halda

hvíludagar mínar, tí hvíludagurin er tekn ímillum meg og tykkum, ætt eftir ætt,
so tit vita, at eg eri, Harrin, ið halgar tykkum. 14Tit skulu halda hvíludagin;
hann skal vera tykkum heilagur. Tann, ið vanhalgar hann, skal lata lív; hvør
tann, ið ger nakað arbeiði á honum, skal verða oyddur úr fólki sínum. 15 Í 6
dagar skal arbeiði verða gjørt, men 7. dagurin skal vera fullkomin hvíludagur,
halgaður Harranum. Hvør tann, ið ger nakað arbeiði hvíludagin, skal lata lív.
16 Ísraelsfólk skulu virða hvíludagin og halda hann ætt eftir ætt sum ævigan
sáttmála. 17 Í allar ævir er hann eitt tekn ímillum meg og ísraelsfólk; tí í 6
dagar skapaði Harrin himmalin og jørðina, men 7. dagin hvíldi hann og rindaði
møðina.”
18Tá ið hann var liðugur at tosa við Móses á Sinaifjalli, gav hann honum tær

báðar vitnisburðartalvurnar, steintalvurnar, ið Gud hevði skrivað á við fingri
sínum.

31,2 2. Mós 35,30–33; 36,1–3; 38,22–23 31,7 2. Mós 35,11–19 31,10 2. Mós 28,4–8
31,13 2. Mós 20,8–11 31,14 4. Mós 15,32–35 31,17 1. Mós 2,2–3
31,18 2. Mós 24,12; 32,16; 5. Mós 4,13; 9,10

Gullkálvurin

32 1Tá ið nú fólkið sá, at Móses drálaði við at koma oman av fjallinum,
savnaðust tey um Áron og søgdu við hann: “Kom og ger okkum ein

gud, sum kann ganga undan okkum, tí vit vita ikki, hvat er vorðið av hesum
Mósesi, sum førdi okkum út úr Egyptalandi.” 2Tá segði Áron við tey: “Takið
gullringarnar, sum kvinnur tykkara og synir og døtur hava í oyrunum, og fáið
mær teir!” 3Tá tók alt fólkið gullringarnar, sum tey høvdu í oyrunum, og fingu
Ároni teir. 4Hann tók við teimum, stoypti teir um til mynd av kálvi, sum hann
snøggaði við meitlinum. Tá søgdu tey: “Her er gud tín, Ísrael, sum førdi teg út
úr Egyptalandi.” 5Tá ið Áron sá tað, reisti hann eitt altar framman fyri gudinum
og læt kunngera: “Í morgin verður høgtíð fyri Harranum.” 6Tíðliga morgunin
eftir ofraðu tey brennioffur og bóru fram takkaroffur, og fólkið settist niður at
eta og drekka, og tey reistust at dansa fyri avgudunum.
7Tá segði Harrin við Móses: “Far oman, tí fólk títt, sum tú førdi út úr

Egyptalandi, hevur gjørt sanna illgerð. 8 Skjót vóru tey at víkja frá tí vegi, eg
beyð teimum at ganga. Tey hava gjørt sær mynd av kálvi, hava tilbiðið hann og
ofrað til hansara og sagt: Ísrael, her er gud tín, sum førdi teg út úr Egyptalandi.”
9Og Harrin segði við Móses: “Eg havi havt eyguni eftir hesum fólki og havi
lagt til merkis, at tað er eitt stívrent fólk. 10 Lat meg nú í frið, so skal vreiði mín
raka tey, og eg skal gera enda á teimum; men teg skal eg gera til eitt stórt fólk.”
11Men Móses royndi at blíðka Harran Gud sín og segði: “Hví vilt tú lata vreiði
tína raka fólk títt, sum tú førdi út úr Egyptalandi við miklum mátti og sterkari
hond? 12Hví skulu egyptar kunna siga: Hann hevði ilt í huga, tá ið hann førdi
tey út til at drepa tey á fjøllunum og týna tey av jørðini; lat brennandi vreiði
tína lætta av og iðra teg umætlan tína at gera fólki tínum ilt. 13Minst til tænarar
tínar Ábraham, Ísak og Ísrael, og lyftið, tú gavst teimum, tá ið tú svórst við tær
sjálvum: Eg skal gera avkom tykkara fjølment sum himmalsins stjørnur, og alt
hetta landið, ið eg havi talað um, skal eg geva avkomi tykkara til ognar í allar
ævir.” 14Tá iðraði Harrin seg um tað illa, sum hann hevði ætlað at gjørt ímóti
fólki sínum.

32,1 Áps 7,39–41 32,4 1. Kong 12,28; Sálm 106,19–22 32,6 1. Kor 10,7
32,7 5. Mós 9,12–14 32,9 2. Mós 33,3; Jes 48,4; Áps 7,51 32,10 4. Mós 14,12
32,11 2. Mós 13,3.14; 34,8–9 32,13 1. Mós 12,2

15 Síðan fór Móses oman aftur av fjallinum við báðum vitnisburðartalvunum í

hondini; tað var skrivað á talvurnar báðumegin, bæði á forsíðuna og baksíðuna.
16Talvurnar vóru Guds verk, og skriftin var Guds skrift, høgd í talvurnar.
17Tá ið Josva hoyrdi rópini og larmin av fólkinum, segði hann við

Móses: “Herróp eru at hoyra í leguni.” 18Men Móses svaraði: “Hetta er ikki
sigurssangur, hetta er heldur ikki ósigurssangur, hetta er bara sangur, eg hoyri.”
19Tá ið Móses nærkaðist leguni og sá kálvin og dansin, spann øði í hann, og
hann blakaði talvurnar frá sær undir fjallinum og smildraði tær sundur. 20 Síðan
tók hann kálvin, ið tey høvdu gjørt, brendi hann í eldi og mól hann til dust;
dustið stroyddi hann út í vatnið og læt ísraelsfólk drekka tað. 21Og Móses segði
við Áron: “Hvat hevur hetta fólk tá gjørt tær, at tú hevur fingið tey at gera so
stóra synd?” 22Áron svaraði: “Ver ikki illur við meg, harri; tú veitst, at hetta
fólk hevur ilt í huga. 23Tey søgdu við meg: Ger okkum ein gud, sum kann ganga
undan okkum, tí vit vita ikki, hvat er vorðið av hesumMósesi, sum førdi okkum
út úr Egyptalandi. 24Tá segði eg við tey: Hvør tann, ið ber gull, skal taka tað
av sær og geva mær tað; síðan legði eg tað í eldin, og út kom hesin kálvurin.”
25Men Móses sá, at fólkið ikki hevði tamarhald á sær sjálvum, tí Áron hevði

latið tey fingið so leysar teymar, at fíggindar teirra gjørdu gjøldur burtur úr
teimum. 26Hann stillaði seg tí í leguportrið og segði: “Komið til mín hvør
tann, ið heldur við Harranum!” Tá savnaðust allir levitar um hann. 27Og hann
segði við teir: “So sigur Harrin, Ísraels Gud: Fáið tykkum allir svørð við lið og
gangið um alla leguna úr liði í lið og drepið bæði brøður, skyldfólk og vinir!”
28 Levitarnir gjørdu, sum Móses segði, og tann dagin fullu einir 3.000 mans
av fólkinum. 29Og Móses segði: “Frá hesum degi skulu tit vera prestar fyri
Harranum; tí eingin spardi son ella bróður sín. Aftur fyri skal Harrin í dag geva
tykkum signing sína.”
30Dagin eftir segði Móses við fólkið: “Tit hava gjørt stóra synd; men nú skal

eg fara niðan til Harran; kanska kann eg útvega sátt fyri synd tykkara.” 31 So
fór Móses aftur til Harran og segði: “Á, hetta fólk hevur gjørt stóra synd; ein
gud av gulli hava tey gjørt sær. 32Gævi tú kortini vildi fyrigivið teimum synd
teirra! Men vilt tú ikki tað, tá strika meg út úr bók tíni, sum tú skrivar í.”
33Harrin svaraði Mósesi: “Tann, ið syndað hevur ímóti mær, skal eg strika út
úr bók míni. 34 Far tú nú og før fólkið hagar, ið eg havi sagt tær; sí, eingil mín
skal ganga undan tær. Men tá ið revsingardagurin kemur, skal eg revsa tey fyri

32,16 2. Mós 31,18 32,27 5. Mós 33,9 32,32 Sálm 69,29; Róm 9,3

sínar syndir.” 35 Soleiðis sló Harrin fólkið, fyri tað tey høvdu gjørt við kálvin,
sum Áron hevði gjørt.

Boð um at flyta

33 1 Síðan segði Harrin við Móses: “Far nú hiðan, bæði tú og fólkið, sum tú
hevur ført út úr Egyptalandi, til landið, ið eg lovaði Ábrahami, Ísaki og

Jákupi, tá ið eg segði: Avkomi tínum skal eg geva tað. 2Eg skal senda ein eingil
undan tær, og hann skal reka burtur kánanitar, ámoritar, hetitar, peressitar,
hivitar og jebusitar, 3 og føra teg til eitt land, sum flýtur í mjólk og hunangi.
Men sjálvur komi eg ikki við tær, tí tú ert eitt stívrent fólk; eg kundi beint fyri
tær á vegnum.”
4Tá ið fólkið hoyrdi hesa hørðu talu, harmaðust tey, og eingin hongdi

prýðislutir upp á seg. 5Men Harrin segði við Móses: “Sig við ísraelsfólk: Tit
eru eitt stívrent fólk; fór eg bara eina løtu í ferðini við tær, hevði eg verið
noyddur at gjørt enda á tær. Legg nú prýðislutirnar frá tær, so fái eg at síggja,
hvat eg kann gera fyri teg.” 6Tá løgdu ísraelsfólk prýðislutir sínar frá sær við
Hórebsfjall.

Samkomutjaldið
7Móses plagdi at taka tjaldið og reisa tað uttan fyri leguna eitt sindur

burturfrá; hann kallaði tað samkomutjaldið. Hvørja ferð onkur vildi leita sær
ráð hjá Harranum, fór hann út til samkomutjaldið uttan fyri leguna. 8Og hvørja
ferð Móses fór út til tjaldið, reistist alt fólkið, og tey stóðu hvør í tjalddurum
sínum og eygleiddu Móses, til hann var komin inn í tjaldið. 9Og tá ið Móses var
farin inn í tjaldið, seig skýstólpin niður og varð standandi fyri tjalddurunum, og
Harrin tosaði við Móses. 10Tá ið fólkið sá skýstólpan standa fyri tjalddurunum,
reistust tey øll, og tey boygdu seg til jarðar, hvør í tjalddurum sínum. 11Og
Harrin tosaði við Móses andlit til andlits, eins og maður tosar við mann. Síðan
vendi Móses aftur til leguna. Men tænari hansara, ein unglingi, sum æt Josva
Nunsson, veik ikki úr tjaldinum.

Harrin lovar at fara við
12Móses segði við Harran: “Tú sigur við meg, at eg skal føra hetta fólkið vegin

fram; men tú hevur ikki latið meg vita, hvønn tú ætlar at senda við mær, hóast
tú hevur sagt, at tú kennir meg av navni, og at eg havi funnið náði fyri eygum
tínum. 13Men havi eg funnið náði fyri eygum tínum, tá vís mær vegir tínar,
so eg kann kenna teg og varðveita vælvild tína. Minst til, at hetta fólkið er títt

33,1 1. Mós 12,7 33,11 4. Mós 12,8; 5. Mós 34,10 33,13 Sálm 103,7

fólk.” 14Hann svaraði: “Eg skal sjálvur koma við tær og føra teg til hvíldar.”
15Tá segði Móses við hann: “Fert tú ikki sjálvur við, so lat okkum ikki fara
hiðan. 16Hvussu skuldi eg annars vitað, at eg og fólk títt hava funnið náði fyri
eygum tínum, um ikki tú fert við okkum, og eg og fólk títt verða heiðrað fram
um øll fólkasløg á foldum?” 17Harrin svaraði Mósesi: “Eisini hetta, ið tú her
biður um, vil eg gera, tí tú hevur funnið náði fyri eygum mínum, og eg kenni
teg á navni.” 18Tá segði Móses: “Lat meg tó síggja dýrd tína!” 19Harrin svaraði:
“Eg skal fara fram við tær í allari mínari góðsku og rópa út Harrans navn fyri
tær; tí at eg skal náða tann, ið eg vil náða, og miskunna tí, ið eg vil miskunna.”
20Og hann segði: “Tú kanst ikki síggja andlit mítt, tí eingin, sum sær andlit mítt,
verður verandi á lívi.” 21 Síðan segði Harrin: “Her hjá mær er eitt stað; far tú
upp á klettin har. 22Tá ið dýrd mín fer framvið, skalt tú standa í klettagjótuni,
og eg skal skugga fyri tær við hond míni, til eg eri farin framvið. 23 So skal eg
taka hondina burtur, og tá kanst tú síggja meg aftanífrá; men andlit mítt má
eingin síggja.”

33,18 Jóh 1,14 33,19 2. Mós 34,5–7; Róm 9,15 33,20 3. Mós 16,2; Jes 6,5

Sáttmálin verður endurnýggjaður

34 1 Síðan segði Harrin við Móses: “Høgg tær tvær steintalvur sum tær
fyrru, so skal eg skriva á tær tey somu orðini, ið stóðu á hinum fyrru

talvunum, sum tú breytst. 2Ver til reiðar tíðliga í morgin at fara niðan á
Sinaifjall og statt fyri mær har uppi á fjallatindinum. 3Eingin má fara niðan við
tær, og eingin má lata seg síggja á øllum fjallinum; heldur ikki mugu seyður og
neyt liggja á beiti undir fjallinum.”
4 So høgdi Móses tvær steintalvur sum tær báðar fyrru, og tíðliga morgunin

eftir fór hann niðan á Sinaifjall, so sum honum var álagt av Harranum, og hevði
báðar steintalvurnar við sær. 5Tá steig Harrin niður í einum skýggi og fór yvir
til hansara, og Móses ákallaði navn Harrans. 6Og Harrin gekk fram við honum
og rópti: “Harrin, Harrin er ein miskunnsamur og náðigur Gud, langmóðigur og
ríkur í kærleika og trúfesti. 7Hann goymir kærleika sín í 1.000 ættarlið; hann
fyrigevur skuld, misbrot og syndir; men hann letur ikki hin seka órevsaðan,
og skuld fedranna flytur hann á børn og barnabørn í triðja og fjórða ættarlið.”
8Tá skundaði Móses sær at leggja seg á knæ og tilbiðja. 9Og hann segði: “Harri,
havi eg funnið náði fyri eygum tínum, tá far við okkum í ferðini, Harri! Tí hóast
hetta er eitt stívrent fólk, so vilt tú tó fyrigeva skuld okkara og synd okkara og
gera okkum til ogn tína.”
10Hann svaraði: “Eg geri nú ein sáttmála við tykkum. Meðan alt fólk títt sær,

skal eg gera undur, ið ongantíð áður eru gjørd nakrastaðni á jørðini ella hjá
nøkrum fólkaslagi, og alt fólkið, sum tú livir ímillum, skal síggja verk Harrans;
tí øgiligt er tað, sum eg skal gera fyri teg. 11Tú skalt gera alt tað, sum eg í
dag gevi tær boð um. Eg skal nú reka undan tær ámoritar, kánanitar, hetitar,
peressitar, hivitar og jebusitar. 12Ansa eftir ikki at gera sáttmála við íbúgvarnar
í tí landi, sum tú kemur til, so teir verða ein fella fyri teg. 13Tit skulu ríva
niður altar teirra, bróta sundur steinsúlur teirra og høgga av Ásjerustandmyndir
teirra. 14Tú mást ikki tilbiðja nakran annan gud, tí at Hin Ærukæri verður
Harrin nevndur, og ein ærukærur gud er hann. 15Tú mást ikki gera sáttmála
við íbúgvarnar í landinum; tí teir fara at bjóða tær við, tá ið teir dríva hor við
avgudum sínum og ofra til teirra, og tú kemur tá at eta av ofri teirra. 16Og

34,1 2. Mós 32,19; 5. Mós 10,1–2 34,3 2. Mós 19,12–13 34,5 2. Mós 33,19
34,6 4. Mós 14,18; Neh 9,17; Sálm 86,5.15; 103,8; Jóel 2,13; Jón 4,2; Jóh 1,14.16
34,7 2. Mós 20,5–6 34,9 2. Mós 33,3 34,11 2. Mós 23,31–33 34,13 2. Mós 23,24
34,14 2. Mós 20,5 34,15 4. Mós 25,1–9 34,16 Dóm 3,5–6; 1. Kong 11,1–2

letur tú synir tínar giftast við døtrum teirra, og døtur teirra fara at dríva hor
við gudum sínum, fara tær at fáa synir tínar at gera tað sama. 17Tú mást ikki
gera tær stoyptar gudamyndir.
18Tú skalt halda høgtíð ósúrgaðu breyða. Í 7 dagar skalt tú eta ósúrgað breyð

til ásettu tíðina í ábib mánaði, so sum eg havi givið tær boð um, tí í ábib mánaði
fórt tú út úr Egyptalandi. 19Alt, sum fyrst kemur úr móðurlívi, hoyrir mær til;
alt fyrst føtt kallkyn av kríatúrum tínum, bæði neytum og seyði. 20Tann fyrst
fødda asnan skalt tú keypa leysan við lambi; men keypir tú hann ikki leysan,
skalt tú bróta hálsin á honum. Hvønn fyrst føddan av sonum tínum skalt tú
keypa leysan. Eingin má koma fram fyri meg tómhentur. 21 Í 6 dagar skalt tú
arbeiða, men 7. dagin skalt tú hvíla; sjálvt í váring og innheysting skalt tú halda
hvíludagin.
22Tú skalt halda vikuhøgtíðina, tá tú heystar frumgróðurin av hveitini, og

heysthøgtíðina við árslok. 23Tríggjar ferðir um árið skal alt kallkyn títt koma
fram fyri Harran Drottin, Ísraels Gud. 24Tí eg skal reka fólkini burtur fyri tær og
víðka um land títt, og eingin skal girnast land títt, meðan tú tríggjar ferðir um
árið fert niðan at koma fram fyri Harran, Gud tín. 25Tú mást ikki ofra blóðið
av sláturofri mínum saman við súrgaðum breyði, og páskahøgtíðsofrið má ikki
verða liggjandi til næsta morgun. 26Tað besta av frumgróðrinum av jørð tíni
skalt tú bera í húsið hjá Harranum, Gudi tínum. Tú mást ikki kóka geitarlamb
í mjólkini undan mammuni.”
27Harrin segði við Móses: “Skriva tær hesi orð upp, tí grundað á hesi orð geri

eg sáttmála við teg og Ísrael.” 28Hann varð so verandi har hjá Harranum í 7
dagar og 7 nætur uttan mat ella drekka, og hann skrivaði sáttmálaorðini, tey
10 boðini, á talvurnar.

Ljómin av andliti Mósesar
29Tá ið Móses kom oman aftur av Sinaifjalli við báðum vitnisburðartalvunum

í hondini, skein ljómin av andliti hansara, av tí at hann hevði tosað við Harran;
men hann visti tað ikki. 30Men tá ið Áron og øll ísraelsfólk sóu, at ljómin skein
av andliti hansara, tordu tey ikki at koma honum nær. 31MenMóses rópti á tey,
og tá komu Áron og allir leiðararnir í samkomuni aftur til hansara, og Móses
tosaði við teir. 32 Síðan komu øll ísraelsfólk til hansara, og hann gav teimum

34,17 2. Mós 20,4 34,18 2. Mós 12,15–17; 23,14–17 34,19 2. Mós 13,2
34,20 2. Mós 23,15 34,21 2. Mós 20,8–11 34,22 2. Mós 23,16 34,23 2. Mós 23,17

boð um alt tað, ið Harrin hevði sagt honum á Sinaifjalli. 33Og tá ið Móses var
liðugur at tosa við tey, bant hann slør um andlit sítt. 34Men hvørja ferð Móses
gekk fram fyri Harran at tosa við hann, tók hann slørið av, til hann fór út aftur.
Og tá ið hann var komin út, segði hann ísraelsfólki, hvat ið hann hevði fingið
boð um. 35Tá sóu ísraelsfólk, hvussu ljómin skein av andliti Mósesar, og Móses
bant aftur slørið um andlit sítt, til hann næstu ferð fór inn at tosa við Harran.

34,33 2. Kor 3,7.13

Hvíludagsboðið

35 1Móses kallaði nú alla samkomuna í Ísrael saman og segði við tey:
“Hetta er tað, ið Harrin hevur álagt tykkum at gera. 2 Í 6 dagar

skal verða arbeitt, men 7. dagurin skal vera tykkum óskerdur hvíludagur,
halgaður Harranum. Hvør tann, ið ger nakað arbeiði tann dagin, skal lata lív.
3Hvíludagin mugu tit ikki kynda eld í húsum tykkara.”

Gávur til halgidómin
4Móses segði við alla samkomuna í Ísrael: 5 “Hetta er tað, ið Harrin hevur

boðið: Latið Harranum gávu av tí, tit eiga; ein og hvør skal fúsur bera Harranum
gávuna: gull, silvur og bronsu, 6 blátt purpur, reytt purpur og skarlakstógv,
fínt lín og geitarull, 7 reyðlitað veðraskinn, sjókúgvaskinn, akasiuvið, 8 olju til
lampuna, balsam til salvingaroljuna og til angandi roykilsi, 9 sjohamsteinar
og aðrar dýrar steinar at seta á akulin og bringuskjøldurin. 10Allir kønir
menn tykkara millum skulu koma og gera alt tað, ið Harrin hevur boðið:
11halgidómin við tjaldi og áklæði, við krókum og plonkum, við tvørstongum,
stólpum og stabbum, 12 ørkina við stongum, náðistólin og forhangið; 13 borðið
við stongum, lutirnar á tí og sýnisbreyðini, 14 ljósastakan við amboðunum,
ið hoyra til, lampurnar og lampuoljuna, 15 roykilsisaltarið við stongum,
salvingaroljuna, angandi roykilsið og forhangið fyri dyrnar á halgidóminum,
16 brennioffuraltarið við rimaverkinum av bronsu, við stongum og íløtum, ið
hoyra til, vaskifatið við fóti, 17umhangini til forgarðin, stólpar hansara og
stabbar og forhangið fyri portrið til forgarðin, 18hælarnar til halgidómin og
forgarðin og spenni teirra, 19 embætisbúnarnar til tænastuna í halgidóminum,
halgiklæðini hjá Ároni presti og prestaklæðini til synir hansara.”
20 So fór øll samkoman í Ísrael burtur frá Mósesi. 21Og øll, ið vóru fús

og kendu seg tilstuðlað, komu og bóru Harranum gávur til arbeiðið at reisa
samkomutjaldið og til alla tænastu har og til halgiklæðini. 22Bæði menn
og kvinnur komu, og øll, ið fegin vildu geva, komu við spennum, ringum,
fingurringum og hálsketum, alt lutir úr gulli; øll komu tey sveiggjandi við
gulli til Harran. 23Og øll, ið áttu blátt purpur, reytt purpur, skarlak, fínt lín,
geitarull, reyðlitað veðraskinn og sjókúgvaskinn komu við tí. 24Hvør tann, ið

vildi lata gávu úr silvuri ella bronsu, kom við gávuni til Harran, og hvør tann, ið
átti akasiuvið til alt byggiarbeiðið, kom við tí. 25Allar kvinnur, ið kønar vóru
at spinna, komu við tí, tær høvdu spunnið: bláum purpuri, reyðum purpuri,
skarlakstógvi og fínum líni; 26 og allar kønar kvinnur, ið høvdu hug til tað,
settust fúsar at spinna geitarullina. 27 Leiðararnir komu við sjohamsteinum og
øðrum dýrum steinum at seta á akulin og bringuskjøldurin, 28 við balsam og
olju til lampuna, til salvingaroljuna og til angandi roykilsið. 29Hvør maður og
kvinna av ísraelsfólki, sum sjálvboðin vildi lata nakað til alt tað arbeiðið, sum
Harrin við Mósesi hevði givið boð um at gera, kom við tí sum sjálvbodnari gávu
til Harran.

Handverkararnir verða tilnevndir
30Móses segði við ísraelsfólk: “Sí, Harrin hevur kallað Besalel, son Uri, sum

var sonur Hur, av Juda ætt, 31 og fylt hann við guddóms anda, við vísdómi,
kunnleika og dugnaskapi til alskyns arbeiði, 32 at upphugsa og gera listaverk
úr gulli, silvuri og bronsu, 33høgga steinar til umgerð, skera í træ og at
gera alskyns listaligt smíð. 34Eisini hevur hann givið honum og Oholiabi,
soni Áhisámaks, av Dán ættini, evni at læra frá sær. 35Hann hevur givið
teimum dugnaskap at gera alskyns arbeiði sum steinhøggarar, listhandverkarar,
listvevarar av bláum purpuri, reyðum purpuri, skarlakstógvi og fínum líni, og
vanliga veving; teir skulu gera alskyns arbeiði og upphugsa listaverk.

35,30 2. Mós 31,2–6

36 1Besalel og Oholiab og allir kønir menn, sum Harrin hevur givið
kunnleika og vit, so teir dugdu at gera alt arbeiði, ið neyðugt er fyri

at reisa halgidómin, skulu gera alt, so sum Harrin hevur álagt.”
2Móses kallaði til sín Besalel og Oholiab og allar kønar menn, sum Harrin

hevði givið kunnleika í hjartað, og allar, sum vóru fúsir at fara undir verkið.
3Teir fingu allar gávurnar frá Mósesi, sum ísraelsfólk vóru komin við til
arbeiðið at reisa halgidómin. Men tá ið tey morgun eftir morgun hildu á at
koma við sjálvbodnum gávum til hansara, 4 komu øll tey kønu, ið fingust við
at gera halgidómin, hvør frá tí arbeiði, sum hann var í holt við, 5 og søgdu við
Móses: “Fólkið kemur við meiri enn neyðugt er til at gera tað arbeiðið, ið Harrin
hevur givið boð um at gera.” 6Tá beyð Móses at lata hesi boð fara til leguna:
“Hvørki maður ella kvinna skal lata fleiri gávur til halgidómin.” Tá helt fólkið
uppat at koma við gávum. 7Tað, ið longu var givið, var nóg mikið, ja, meiri
enn nóg mikið til alt tað arbeiðið, ið skuldi gerast.

Halgidómurin verður reistur
8Øll tey kønu teirra millum, ið fingust við arbeiðið, gjørdu halgidómin úr

10 tjalddúkum av tvinnaðum fínum líni, bláum purpuri, reyðum purpuri og
skarlakstógvi, og í tjalddúkarnar vóru vovnir kerúbar í listvevnaði. 9Hvør
tjalddúkur var 28 alin langur og 4 alin breiður; allir høvdu teir sama mát.
10Tey seymaðu teir 5 tjalddúkarnar saman til ein dúk, og á sama hátt hinar
5 dúkarnar. 11 Síðan settu tey lykkjur av bláum purpuri í jaðaran á ytsta
tjalddúkinum í aðrari samankomingini, og tað sama gjørdu tey í jaðaran á
ytsta tjalddúkinum í hini samankomingini. 12Eisini gjørdu tey 50 lykkjur í
annan tjalddúkin og 50 lykkjur í kantin á tjalddúkinum í hini samankomingini;
lykkjurnar sótu hvør áraka aðra. 13 Síðan gjørdu tey 50 krókar úr gulli, og við
teimum vórðu tjalddúkarnir heftir saman hvør við annan, so halgidómurin varð
ein heild.
14Tey gjørdu tjalddúkar av geitarull til tjald yvir halgidómin; 11 slíkar

tjalddúkar gjørdu tey. 15Hvør tjalddúkurin var 30 alin langur og 4 alin breiður;
allir 11 tjalddúkarnir høvdu sama mát. 16Tey heftu teir 5 tjalddúkarnar saman
fyri seg og teir 6 fyri seg. 17 Síðan settu tey 50 lykkjur í jaðaran á ytsta
tjalddúkinum í aðrari samankomingini og 50 lykkjur í jaðaran á tjalddúkinum
í hini samankomingini. 18 So gjørdu tey 50 krókar av bronsu at hefta tjaldið

36,1 2. Mós 31,2–6 36,8 2. Mós 26,1–37

saman til eina heild. 19 Síðan gjørdu tey áklæði yvir tjaldið av reyðlitaðum
veðraskinnum og oman yvir tað eitt áklæði av sjókúgvaskinnum.
20Tey gjørdu steyrrættar plankar av akasiuviði til halgidómin; 21hvør planki

var 10 alin langur og hálvaaðru alin breiður. 22Á hvørjum planka vóru tveir
tappar, ið vóru heftir hvør at øðrum; soleiðis gjørdu tey allar plankarnar í
halgidóminum. 23Tey gjørdu 20 plankar til suðursíðuna á halgidómin 24 og
40 stabbar úr silvuri at seta undir teir 20 plankarnar, tveir stabbar undir
hvønn plankan at seta tapparnar í. 25Og til hina síðuna á halgidóminum, til
norðursíðuna, gjørdu tey 20 plankar 26 og 40 stabbar úr silvuri, tveir stabbar
undir hvønn plankan. 27Til baksíðuna á halgidóminum, ímóti vestri, gjørdu
tey 6 plankar, 28 og til hornini á baksíðuni á halgidóminum gjørdu tey tveir
plankar. 29Teir vóru dupultir í neðra, og somuleiðis vóru teir dupultir í erva til
fyrsta ringin; soleiðis gjørdu tey báðar hornabjálkarnar. 30Tað vóru 8 plankar
og 16 stabbar úr silvuri, tveir stabbar undir hvørjum planka.
31Tey gjørdu tvørstengur úr akasiuviði, 5 til plankarnar á aðrari síðuni

á halgidóminum, 32 og 5 til plankarnar á hinari síðuni á halgidóminum og
5 til plankarnar á baksíðuni á halgidóminum, ímóti vestri. 33Tey gjørdu
miðtvørstongina, ið gekk mitt tvørtur eftir plankunum úr einum enda í annan.
34Plankarnar løgdu tey við gulli, og ringarnar á teimum, sum tvørstengurnar
skulu stingast í, gjørdu tey úr gulli; eisini tvørstengurnar løgdu tey við gulli.
35Tey gjørdu forhangið av bláum purpuri og reyðum purpuri, skarlakstógvi og

tvinnaðum fínum líni; og tey vóvu kerúbar í tað í listvevnaði. 36Til tað gjørdu
tey 4 stólpar úr akasiuviði og løgdu teir við gulli og settu krókar av gulli á teir,
og tey stoyptu teimum 4 stabbar úr silvuri. 37 Fyri dyrnar á tjaldinum gjørdu
tey forhang úr bláum purpuri og reyðum purpuri, skarlakstógvi og tvinnaðum
fínum líni, listaliga vovið, 38 og til forhangið gjørdu tey 5 stólpar við krókum;
stólpahøvdini og tvørstengurnar løgdu tey við gulli, og teir 5 stabbarnir vóru
úr bronsu.

Ørkin

37 1Besalel gjørdi ørkina úr akasiuviði, hálvatriðju alin langa, hálvaaðru
alin breiða og hálvaaðru alin høga. 2Hann klæddi hana við reinum

gulli bæði innan og uttan og gjørdi eina gullrond runt um hana. 3Hann stoypti
henni 4 ringar úr gulli til teir 4 føtur hennara, tveir ringar hvørjumegin. 4 Síðan
gjørdi hann stengur úr akasiuviði, klæddi tær við gulli 5 og stakk tær í ringarnar
báðumegin á ørkini at bera hana við. 6 Síðan gjørdi hann náðistólin úr reinum
gulli, hálvatriðju alin langan og hálvaaðru alin breiðan. 7Hann gjørdi tveir
kerúbar úr hamraðum gulli á báðar endarnar á náðistólinum, 8 annan kerúbin
á annan endan og hin kerúbin á hin endan; áfastar við náðistólin gjørdi hann
kerúbarnar hvønn á sín endan. 9Kerúbarnir breiddu út veingirnar uppeftir, so
teir við veingjum sínum fjaldu náðistólin. Teir vendu hvør ímóti øðrum, og
andlit teirra vendu niður ímóti náðistólinum.

Borðið til sýnisbreyðini
10 Síðan gjørdi hann borðið úr akasiuviði, tvær alin langt, eina alin breitt og

hálvaaðru alin høgt, 11 klæddi tað við reinum gulli og gjørdi ein gullkant runt
um tað. 12Runt um borðið gjørdi hann ein lista, ið var eina hond breiður, og
ein gullkant runt um listan. 13Hann stoypti 4 gullringar til borðið og festi teir
á tey 4 hornini á teimum 4 beinunum. 14Tætt við listan sótu ringarnir, sum
vóru at stinga stengurnar í, so borðið kundi berast. 15Hann gjørdi stengurnar
úr akasiuviði og legði tær við gulli; tær vóru at bera borðið við. 16 Íløtini, ið
skuldu standa á borðinum, gjørdi hann úr reinum gulli, føt og skálir, bikør og
kannur, sum drykkjuofrini verða stoytt í.

Ljósastakin
17Hann gjørdi ljósastakan úr reinum gulli; av hamraðum gulli gjørdi hann

bæði sjálvan stakan og fótin; stakin og bikørini við knappum og blómum vóru
í einum stykki. 186 armar gingu út frá ljósastakanum, tríggir frá aðrari síðuni
og tríggir frá hinari. 19Trý bikør í mandlublómulíki við knøppum og blómum
vóru á hvørjum av teimum 6 ørmunum, ið gingu út frá ljósastakanum. 20Men
á sjálvum ljósastakanum vóru 4 bikør í mandlublómulíki við knøppum og
blómum. 21Undir hvørjum pari av ørmum, sat ein knappur, sum var gjørdur í

einum við ljósastakan; ein knappur undir hvørjum pari av teimum 6 ørmunum,
ið gingu út frá ljósastakanum. 22Knapparnir og armarnir vóru gjørdir í einum
við stakan; alt var gjørt í einum, og úr reinum gulli. 23 So gjørdi hann tær 7
lampurnar til ljósastakan og ljósasaksarnar og eldpannurnar úr reinum gulli.
24Eina talent av reinum gulli nýtti hann til ljósastakan og øll amboðini, ið
hoyrdu til hann.

Roykilsisaltarið
25 Síðan gjørdi hann roykilsisaltarið úr akasiu viði, eina alin langt og eina alin

breitt, fýrhyrnt, og tvær alin høgt, og hornini á tí vóru áføst við tað. 26Hann
klæddi tað við gulli, bæði omaná og runt um á síðunum og á hornunum, og
hann gjørdi ein lista úr gulli runt um tað. 27Á báðar síður setti hann tveir
gullringar niðri undir listanum, tveir á hvørja síðu, til at stinga stengurnar í
at bera tað við. 28 Stengurnar gjørdi hann úr akasiuviði og legði tær við gulli.
29Og hann gjørdi ta heilagu salvingaroljuna og tað reina, angandi roykilsið, so
sum salvublandarar gera tað.

37,25 2. Mós 30,1–5 37,29 2. Mós 30,23–38

Brennioffuraltarið og bronsufatið

38 1 Síðan gjørdi hann brennioffuraltarið av akasiuviði, 5 alin langt og
5 alin breitt, fýrhyrnt, og tríggjar alin høgt. 2Á hvørt av teimum 4

hornunum gjørdi hann eitt horn, ið var áfast við altarið, og hann klæddi tað
við bronsu. 3 So gjørdi hann allan útbúnaðin, ið hoyrdi til altarið, grýtur,
eldskuffur, offurskálir, kjøtgaflar og eldpannur; allan henda útbúnað gjørdi
hann úr bronsu. 4Hann gjørdi eitt rimaverk úr bronsu til altarið, gjørt sum
net, og setti tað niðast, undir listan á altarinum, so tað røkk upp á hálvt altarið.
5 So stoypti hann 4 ringar til tey 4 hornini á bronsurimaverkinum at stinga
stengurnar í. 6Og hann gjørdi stengurnar av akasiuviði og klæddi tær við
bronsu. 7 Síðan stakk hann tær í ringarnar á síðunum á altarinum til at bera
tað við. Altarið gjørdi hann av brettum, opið innan.
8 Síðan gjørdi hann bronsufatið og bronsufótin undir tí úr speglunum, sum

tær kvinnurnar áttu, ið gjørdu tænastu fyri durunum á samkomutjaldinum.

Forgarðurin
9 So gjørdi hann forgarðin. Á suðursíðuni, var umhangið um forgarðin úr

tvinnaðum, fínum líni, 100 alin langt 10 og 20 stólpar við 20 stabbum úr
bronsu; men krókarnir á stólpunum og tvørstengurnar vóru úr silvuri. 11Á
norðursíðuni var umhangið 100 alin langt og 20 stólpar við 20 stabbum úr
bronsu; men krókarnir á stólpunum og tvørstengurnar vóru úr silvuri. 12Á
vestursíðuni var eitt umhang, 50 alin langt, við 10 stólpum og 10 stabbum;
men krókarnir á stólpunum og tvørstengurnar vóru úr silvuri. 13Á eystursíðuni,
ímóti sólarrenningini, vóru 50 alin; 14 øðrumegin var umhangið 15 alin langt
við trimum stólpum og trimum stabbum, 15 og hinumegin var umhangið 15 alin
langt við trimum stólpum og trimum stabbum, líka langt báðumegin portrið inn
til forgarðin. 16Øll umhangini runt um forgarðin vóru úr tvinnaðum, fínum
líni. 17 Stabbarnir undir stólpunum vóru úr bronsu, og krókarnir á stólpunum
og tvørstengurnar vóru úr silvuri, og stólpahøvdini vóru klødd við silvuri, og
allir stólparnir í forgarðinum vóru bundnir saman við silvurtráði. 18 Forhangið
fyri portrinum inn til forgarðin var listaliga vovið úr reyðum purpuri, bláum
purpuri, skarlakstógvi og tvinnaðum, fínum líni; tað var 20 alin langt og 5 alin
høgt, í breidd svarandi til umhangið um forgarðin. 194 stólpar og 4 stabbar
úr bronsu hoyrdu til; krókarnir vóru úr silvuri, stólpahøvdini vóru klødd við

38,1 2. Mós 27,1–8 38,8 2. Mós 30,18 38,9 2. Mós 27,9–19

silvuri, og tvørstengurnar vóru úr silvuri. 20Og allir tjaldhælarnir til bústaðin
og runt um forgarðin vóru úr bronsu.

Roknskapur fyri halgidómin
21Hetta er roknskapurin fyri halgidómin, vitnisburðarbústaðin, sum eftir

boðumMósesar varð lagdur fram av levitum undir leiðslu av Itamar, soni Árons
prest. 22Besalel, sonur Uri, sum var sonur Hur, av Juda ætt, gjørdi alt tað,
sum Harrin hevði givið Mósesi boð um, 23 og við honum var Oholiab, sonur
Áhisámaks, av Dán ættini, sum var kønur steinhøggari og listvevari og kønur í
at veva úr bláum purpuri, reyðum purpuri, skarlakstógvi og fínum líni. 24Alt
gullið, ið nýtt varð til arbeiðið at gera halgidómin og givið var sum offurgáva,
var 29 talentir og 730 seklar eftir halgidómsins vekt. 25 Silvurið frá teimum í
samkomuni, sum vóru við í manntalinum, var 100 talentir og 1.775 seklar í gulli
eftir halgidómsins vekt, 26 ein beka ella ein hálvur sekul, eftir halgidómsins
vekt upp á mannin, ið kom upp í manntalið, frá 20 ára aldri og uppeftir,
603.550 tilsamans. 27Tað fóru 100 talentir av silvuri til at stoypa stabbarnar til
halgidómin og til forhangið, 100 talentir til 100 stabbar, ein talent til stabban.
28Teir 1.775 seklarnar í silvuri nýtti hann at gera krókar til stólparnar, at klæða
høvd teirra við gulli og at binda teir saman. 29Og bronsan, ið givið var sum
offurgáva, var 70 talentir og 2.400 seklar. 30Av tí gjørdi hann stabbarnar til
dyrnar á samkomutjaldinum, bronsualtarið, rimaverkið úr bronsu, sum á tí
var, allan útbúnaðin til altarið, 31 stabbarnar runt um forgarðin, stabbarnar til
portrið í forgarðinum og allar hælarnar til halgidómin og runt allan forgarðin.

38,22 2. Mós 31,2–6 38,25 2. Mós 30,12–16

Prestabúnin

39 1Úr bláum purpuri, reyðum purpuri og skarlakstógvi gjørdu tey
embætisbúnar til tænastuna í halgidóminum, og tey gjørdu halgiklæðini

hjá Ároni, so sum Harrin hevði álagt Mósesi.
2Tey gjørdu akulin av gulli, bláum purpuri, reyðum purpuri, skarlakstógvi

og tvinnaðum, fínum líni. 3Tey slógu gullið til tunnar plátur og skóru tað
sundur í træðrir, sum tey listaliga vóvu í bláa purpurið, reyða purpurið,
skarlakstógvið og fína línið. 4Tey gjørdu akslabond til akulin, sum vóru fest
í bæði hornini, so hann kundi verða bundin saman. 5Beltið, sum hann skuldi
festast við, var áfast við hann og varð gjørt á sama hátt sum hann úr gulli,
bláum purpuri, reyðum purpuri, skarlakstógvi og tvinnaðum, fínum líni, so
sum Harrin hevði álagt Mósesi. 6Tey settu sjohamsteinar í umgerð úr gulli við
nøvnunum á Ísraels sonum rist á, sum rist varð á innsiglið. 7Tey settu teir
á akslabondini á aklinum sum minnissteinar um Ísraels synir, so sum Harrin
hevði álagt Mósesi. 8Tey gjørdu bringuskjøldurin, listaliga vovnan, á sama
hátt sum akulin úr gulli, bláum purpuri, reyðum purpuri, skarlakstógvi og
tvinnaðum, fínum líni. 9Bringuskjøldurin var fýrhyrntur, og tey løgdu hann
dupultan, eina sponn langan og eina sponn breiðan og dupultan. 10Tey settu
á hann 4 røð av steinum, í fyrsta raði karneol, topas og smaragd, 11 í øðrum
raði rubin, saffir og jaspis, 12 í triðja raði hýasint, agat og ametyst, 13 í 4. raði
krysolit, sjoham og onyks; teir vórðu settir í umgerð úr gulli. 14 Steinarnir vóru
12 samsvarandi nøvnunum á Ísraels sonum, ein fyri hvørt navnið. Á hvønn
stein varð rist navnið á einari av teimum 12 ættunum, eins og innsigli verða
rist. 15Til bringuskjøldurin gjørdu tey ketur úr reinum gulli, flættaðar á sama
hátt sum reip. 16 So gjørdu tey tvær umgerðir úr gulli og tveir ringar av gulli og
settu teir á bringuskjøldurin, hvønn í sítt hornið, 17 og tey festu bæði gullreipini
í báðar ringarnar á hornunum á bringuskjøldrinum. 18Hinar báðar endarnar á
báðum reipunum festu tey í báðar umgerðirnar og bundu teir í akslabondini
á forsíðuni á aklinum. 19 Síðan gjørdu tey tveir gullringar og settu teir í hini
bæði hornini á bringuskjøldrinum, í viðferðina, sum vendir inn ímóti aklinum.
20Tey gjørdu so tveir gullringar afturat og heftu teir niðast í akslabondini á
aklinum tætt við samankomingina oman fyri beltið á aklinum. 21Ringarnar á
bringuskjøldrinum heftu tey í ringarnar á aklinum við bandi av bláum purpuri,

39,1 2. Mós 28,4–8 39,9 2. Mós 28,16–21

so skjøldurin kom at sita oman fyri beltið og ikki losnaði frá aklinum; alt so
sum Harrin hevði álagt Mósesi.
22 Síðan gjørdu tey møttulin til akulin. Hann var vovin úr bláum purpuri,

allur sum hann var. 23Mitt á honum var ein hálsútskering sum útskering á
brynju, og runt um hana ein viðføring, so hann ikki skuldi rivna. 24Á faldin á
honum gjørdu tey granatepli úr bláum purpuri, reyðum purpuri, skarlakstógvi
og tvinnaðum, fínum líni, 25 og tey gjørdu bjøllur úr reinum gulli og settu
tær millum granateplini á faldin á møtlinum allan vegin runt, 26 so bjøllur og
granatepli sótu aðruhvørja ferð runt faldin á møtlinum, sum skuldi nýtast til
tænastuna, so sum Harrin hevði álagt Mósesi.
27Til Áron og synir hansara gjørdu tey kyrtlar av vovnum, fínum líni,

28 vavhúgvur úr fínum líni, pannubond úr fínum líni, løriftsbuksur úr
tvinnaðum, fínum líni, 29 og belti, vovið í ymiskum litum, úr tvinnaðum, fínum
líni, bláum purpuri, reyðum purpuri og skarlakstógvi, so sumHarrin hevði álagt
Mósesi.
30 Síðan gjørdu tey plátuna, hitt heilaga ennisprýðið, úr reinum gulli, og ristu

í hana eins og rist verður í innsiglið: “Halgaður Harranum.” 31Og tey festu
í hana band úr bláum purpuri og festu hana omantil á vavhúgvuna, so sum
Harrin hevði álagt Mósesi.

Halgidómurin verður fullførdur
32 Soleiðis varð alt arbeiðið við halgidóminum, samkomutjaldinum, fullført,

og ísraelsfólk gjørdu alt, so sum Harrin hevði álagt Mósesi. 33Tey komu
við halgidóminum til Móses: tjaldinum og øllum útbúnaðinum, krókunum,
plankunum, tvørstongunum, stólpunum og stabbunum, 34 áklæðinum av
reyðlittum veðraskinni, áklæðinum av sjókúgvaskinni og forhanginum,
35 vitnisburðarørkini, stongum hennara og náðistólinum, 36borðinum við
øllum útbúnaði tess og sýnisbreyðunum, 37 ljósastakanum úr reinum
gulli við lampunum, ið skuldu setast á hann, og øllum útbúnaðinum,
lampuoljuni, 38 gullaltarinum, salvingaroljuni, hinum angandi roykilsinum,
forhanginum fyri dyrnar á tjaldinum, 39 bronsualtarinum við rimaverkinum
úr bronsu, beristongunum og øllum útbúnaðinum, vaskifatinum við fóti
sínum, 40umhanginum til forgarðin við stólpum og stabbum, forhanginum
fyri portrið á forgarðinum, reipunum, tjaldhælunum og øllum útbúnaðinum,
ið nýtast skuldu til tænastuna í heilaga bústaðnum, samkomutjaldinum,

39,30 2. Mós 28,36–38

41 embætisbúnunum til tænastuna í halgidóminum, halgiklæðunum hjá Ároni
presti og klæðunum hjá sonum hansara til prestatænastuna. 42 Ísraelsfólk høvdu
gjørt alt arbeiðið, júst so sum Harrin hevði álagt Mósesi. 43Og tá ið Móses sá,
at alt arbeiðið var fullført, og at tað var gjørt, so sum Harrin hevði álagt, tá
vælsignaði Móses tey.

Halgidómurin verður reistur og vígdur

40 1Harrin segði við Móses: 2 “Fyrsta dagin í fyrsta mánaði skalt tú reisa
halgidómin, samkomutjaldið. 3Har skalt tú seta vitnisburðarørkina og

hanga forhangið upp fyri hana. 4Tú skalt bera borðið inn hagar og seta á
tað alt, ið har skal vera; tú skalt bera ljósastakan inn og seta lampurnar
á hann. 5 Set roykilsisaltarið úr gulli framman fyri vitnisburðarørkina og
hong forhangið upp fyri dyrnar á halgidóminum. 6Brennioffuraltarið skalt
tú seta fyri dyrnar á halgidóminum, samkomutjaldinum, 7 og vaskifatið skalt
tú seta millum samkomutjaldið og altarið og lata vatn í tað. 8Tú skalt seta
forgarðin upp allan vegin runt og heingja forhangið upp fyri portrið inn til
forgarðin. 9Tak so salvingarolju og salva halgidómin og alt, sum í honum er,
og halga hann og allan útbúnað hansara, so hann verður heilagur. 10Tú skalt
salva brennioffuraltarið og allan útbúnað tess og halga altarið, so tað verður
háheilagt. 11Og tú skalt salva vaskifatið og fótin á tí og halga tað. 12 Síðan skalt
tú lata Áron og synir hansara ganga fram at durunum á samkomutjaldinum og
vaska teimum við vatni. 13Tú skalt lata Áron í halgibúnan, salva hann og halga
hann at gera prestatænastu fyri meg. 14 Lat so synir hansara koma fram, og lat
tú teir í kyrtlarnar. 15Tú skalt salva teir, sum tú salvaði pápa teirra, so teir
kunnu gera prestatænastu fyri meg. Henda salving teirra skal veita teimum
æviga prestatænastu, ætt eftir ætt.”
16Móses gjørdi júst so, sum Harrin hevði álagt honum. 17Á fyrsta degi í fyrsta

mánaði á øðrum ári varð halgidómurin reistur. 18Móses reisti halgidómin, setti
stabbarnar undir, reisti plankarnar, stakk tvørstengurnar í og reisti stólparnar.
19Hann breiddi tjaldið út yvir halgidómin og legði áklæðið oman á tað, so sum
Harrin hevði álagt Mósesi.
20 Síðan tók hann vitnisburðin og legði hann í ørkina, setti stengurnar í ørkina

og setti náðistólin oman á ørkina. 21Ørkina læt hann bera inn í halgidómin og
hongdi forhangið upp, so tað fjaldi vitnisburðarørkina, so sum Harrin hevði
álagt Mósesi. 22Hann setti borðið inn í samkomutjaldið við norðursíðuna
á halgidóminum uttan fyri forhangið, 23 og legði breyð á tað framman fyri
Harranum so sum Harrin hevði álagt Mósesi. 24 Ljósastakan setti hann inn í
samkomutjaldið beint yvir av borðinum við suðursíðuna á halgidóminum, 25 og
hann setti lampurnar upp framman fyri Harranum, so sum Harrin hevði álagt

40,3 2. Mós 26,33–34 40,9 2. Mós 30,23–28 40,12 2. Mós 29,4–6
40,20 2. Mós 25,16.21 40,23 2. Mós 25,30 40,25 2. Mós 25,37

Mósesi. 26Hann setti gullaltarið inn í samkomutjaldið framman fyri forhangið
27 og brendi angandi roykilsi á tí, so sum Harrin hevði álagt Mósesi. 28Hann
hongdi áklæði upp fyri dyrnar á halgidóminum 29 og setti brennioffuraltarið
fyri dyrnar á halgidóminum, samkomutjaldinum, og ofraði brennioffur og
grøðioffur á tí, so sumHarrin hevði álagt Mósesi. 30Vaskifatið setti hannmillum
samkomutjaldið og altarið og stoyta vatn í tað at vaska sær í. 31Móses og Áron
og synir hansara vaskaðu hendur og føtur sínar í tí. 32Tá ið teir fóru inn í
samkomutjaldið, og tá ið teir fóru fram fyri altarið, vaskaðu teir sær, so sum
Harrin hevði álagt Mósesi. 33 Síðan reisti hann forgarðin runt um halgidómin
og altarið og hongdi forhangið upp fyri portrið til forgarðin. Soleiðis fullførdi
Móses verkið.

Guds dýrd í halgidóminum
34 So fjaldi skýggið samkomutjaldið, og dýrd Harrans fylti halgidómin.

35Móses fekk ikki farið inn í samkomutjaldið, tí skýggið hvíldi yvir tí, og
dýrd Harrans fylti halgidómin. 36Hvørja ferð skýggið lætti frá halgidóminum,
fóru ísraelsfólk avstað og hildu fram ferð sína. 37 Lætti skýggið ikki, fóru tey
ikki av stað fyrr enn tann dag, tá ið tað lætti. 38Tí skýggj Harrans var yvir
halgidóminum um dagin, og um náttina var eldur í skýnum fyri eygunum á
øllum ísraelsfólki á allari ferð teirra.

40,27 2. Mós 30,7 40,29 2. Mós 27,1–8 40,30 2. Mós 30,18–21 40,36 2. Mós 13,21–22


	ONNUR MÓSEBÓK
	ONNUR MÓSEBÓK 1
	ONNUR MÓSEBÓK 2
	ONNUR MÓSEBÓK 3
	ONNUR MÓSEBÓK 4
	ONNUR MÓSEBÓK 5
	ONNUR MÓSEBÓK 6
	ONNUR MÓSEBÓK 7
	ONNUR MÓSEBÓK 8
	ONNUR MÓSEBÓK 9
	ONNUR MÓSEBÓK 10
	ONNUR MÓSEBÓK 11
	ONNUR MÓSEBÓK 12
	ONNUR MÓSEBÓK 13
	ONNUR MÓSEBÓK 14
	ONNUR MÓSEBÓK 15
	ONNUR MÓSEBÓK 16
	ONNUR MÓSEBÓK 17
	ONNUR MÓSEBÓK 18
	ONNUR MÓSEBÓK 19
	ONNUR MÓSEBÓK 20
	ONNUR MÓSEBÓK 21
	ONNUR MÓSEBÓK 22
	ONNUR MÓSEBÓK 23
	ONNUR MÓSEBÓK 24
	ONNUR MÓSEBÓK 25
	ONNUR MÓSEBÓK 26
	ONNUR MÓSEBÓK 27
	ONNUR MÓSEBÓK 28
	ONNUR MÓSEBÓK 29
	ONNUR MÓSEBÓK 30
	ONNUR MÓSEBÓK 31
	ONNUR MÓSEBÓK 32
	ONNUR MÓSEBÓK 33
	ONNUR MÓSEBÓK 34
	ONNUR MÓSEBÓK 35
	ONNUR MÓSEBÓK 36
	ONNUR MÓSEBÓK 37
	ONNUR MÓSEBÓK 38
	ONNUR MÓSEBÓK 39
	ONNUR MÓSEBÓK 40


